
დამხმარე სახელმძღვანელო საბავშვო  ქორეოგრაფიული

სტუდიების მსმენელთა  და ანსამბლის მოცეკვავეთათვის

თბილისი - 2016



დამხმარე სახელმძღვანელო მომზადებულია „საქართველოს 
მასწავლებელთა კვალიფიკაციის ამაღლებისა და პროფესიული 
განვითარების ინსტიტუტში“.

ინსტიტუტის საქმიანობის ძირითად მიმართულებას წარმოადგენს 
სკოლის, ასევე სკოლისგარეშე სასწავლო-აღმზრდელობითი 
პერსონალის საგნობრივი ცოდნის, პროფესიული უნარ-ჩვევების 
განვითარების ხელშეწყობა, მისი უზრუნველყოფა და სრულყოფა.

ჩემო უმცროსო მეგობარო !

წინამდებარე დამხმარე სახლმძღვანელო შენთვის 
შეიქმნა.  მართალია, შენ ჩემთვის სულაც არ გითხოვია, გინდა 
თუ არა სახელმძღვანელო წიგნი დამიწერეო, მაგრამ მე ცეკვის 
მასწავლებლებთან ერთად მაინც მომივიდა ასეთი აზრი და 
განზრახვაც სისრულეში მოვიყვანე. ასე კი იმიტომ მოვიქეცი, 
რომ ჩვენ,  მეცნიერ-მკვლევარებმა, მასწავლებლებმა, ქორეოგრაფ-
პედაგოგებმა, ქორეოგრაფ-რეპეტიტორებმა გამოცდილებით 
ვიცით - ყველამ, ვისაც ცეკვის ხელოვნებაში წარმატების მიღწევა 
სურს, პრაქტიკული საცეკვაო ილეთებისა და მოძრაობების 
შესწავლასთან ერთად სათანადო თეორიული ცოდნაც უნდა 
შეიძინოს. აუცილებელია გარკვეული წარმოდგენა გვქონდეს 
საცეკვაო ტერმინების, ცალკეული ცეკვების ისტორიისა თუ 
გამოჩენილ ოსტატ-შემსრულებელთა გვარ-სახელების, ასევე 
მათ მიერ გაკეთებული საქმეების შესახებ. ყველაფერ ამას 
შენი ქორეოგრაფ-პედაგოგი ისედაც მოგითხრობს, მაგრამ 
დამახსოვრებაც ხომ საჭიროა! სახელმძღვანელოს გვერდებს კი 
როცა მოგესურვება მაშინ მიუბრუნდები,  ერთხელ მიღებულ 
ცოდნას სურვილისამებრ აღიდგენ და  განიმტკიცებ.

დარწმუნებული ვარ, წიგნთან ისედაც მეგობრობ და წიგნზე 
მუშაობასაც შეჩვეული ხარ. შენ ხომ უამრავი სახელმძღვანელო 
და ზღაპარ-მოთხრობების წიგნი გაქვს! ამიერიდან, რაკი 
ქორეოგრაფიული სტუდიის ან ქორეოგრაფიული ანსამბლის   
წევრი ხარ, ან კიდევ იქ ცეკვას აპირებ, შენ  ისეთი სახელმძღვანელო 
წიგნიც დაგჭირდება, სადაც სწორედ საცეკვაო ხელოვნებაზე 
იქნება საუბარი. ამ  წიგნში ჩვენი  საუბრის თემა იქნება: ცეკვა, 
ქორეოგრაფია, პედაგოგ-ქორეოგრაფი, ქორეოგრაფიული სტუდია, 
ქორეოგრაფიული ანსამბლი, ცეკვის ხელოვნება...

შეიძლება მათ შესახებ ზოგადი წარმოდგენა გაქვს კიდეც, 
მაგრამ, ამიერიდან ზედაპირული ცოდნა აღარ გეყოფა. ამიტომ, 
მოდი ყველაფერს საფუძვლიანად გავეცნოთ და ყველა საკითხი 
გულდასმით შევისწავლოთ.

პატივისცემით, ავტორი



4

თავი I.   ქორეოგრაფიის ზოგადი  საკითხები

რა არის „სტუდია“ და რას ეწოდება
„ქორეოგრაფიული სტუდია“

სიტყვა „სტუდია“ იტალიური წარმოშობისაა. იგი 
იტალიურ ენაზე გამოითქმის როგორც „სტუდიო“  და  რამდენიმე 
მნიშვნელობა აქვს, კერძოდ:
ა) მხატვრის, მოქანდაკის ან არქიტექტორის სახელოსნო;

ბ) სკოლა, რომელიც მხატვარ-მოქანდაკეებს ან კიდევ 
მსახიობებს ამზადებს;

გ) თეატრი, რომელშიც ახალგაზრდა, დამწყები მსახიობები 
თამაშობენ.

თუ კარგად დავაკვირდებით აღნიშნულ სიტყვას და მის 
სამივე მნიშვნელობას, აღმოვაჩენთ,  რომ ჩვენს საქმესთან,   ანუ 
ცეკვის ხელოვნებასთან  ძალიან ახლოსაა ბოლო ორი განმარტება. 
ამის გათვალისწინებით  გამოდის, რომ „ქორეოგრაფიული 
სტუდია“  არის  ისეთი სკოლა, ისეთი გაერთიანება, სადაც 
თავმოყრილია დამწყები მსახიობ-მოცეკვავეები. ისინი სწავლობენ 
ქორეოგრაფიის ანუ ცეკვის ანბანს და ემზადებიან დიდ სცენაზე 
გამოსასვლელად.

შეიძლებოდა სიტყვა „სტუდიას“ ნაცვლად გამოგვეყენებინა 
„ქორეოგრაფიული წრე“, „ქორეოგრაფიული გაერთიანება“ ან 
კიდევ სხვა მათი მსგავსი. თუმცა ამას დიდი მნიშვნელობა არ აქვს. 
„სტუდია“ იმიტომ ვამჯობინეთ, რომ იგი ფართოდ გავრცელებული 
სიტყვაა  და თანაც სწორედ ხელოვნების სფეროში.

დარწმუნებული ვარ, ბევრი შენი თანატოლი, ან კიდევ 
უფროსი მეგობარი, მეზობელი თუ კლასელი დადის „მუსიკალურ 
სტუდიაში“, „თეატრალურ სტუდიაში“, „სამხატვრო სტუდიაში“ 
და ა.შ. ასე კი იმიტომ ხდება, რომ ადამიანებს, მათ შორის 
ბავშვებსაც სხვადასხვა ინტერესები,  სხვადასხვა მიდრეკილებები, 
ერთმანეთისაგან განსხვავებული ნიჭი და უნარები გააჩნიათ...

ამრიგად, შევთანხმდით, რომ ჩვენ, როგორც 
„ქორეოგრაფიული სტუდიის“ წევრები დღეიდან საფუძვლიანად 
შევისწავლით ცეკვის ხელოვნების საიდუმლოებებს და მასთან 

დაკავშირებულ საკითხებს. ასეთ საკითხთა ჩამონათვალი კი 
საკმაოდ შთამბეჭდავია. სწორედ ამიტომ კარგად უნდა გავიგოთ 
და გავერკვეთ იმაში თუ რა არის:

-	 ქორეოგრაფიული ანსამბლი;
-	 რა არის ცეკვა;
-	 რა არის ქორეოგრაფია;
-	 ვის უწოდებენ  ქორეოგრაფს;
-	 რას ნიშნავს გამოთქმა „ფოლკლორული ცეკვა“;
-	 რატომ და როგორ წარმოიშვა ცეკვის ხელოვნება;
-	 როგორ უნდა ეცვას მოცეკვავეს;
-	 რა განსხვავებაა სხვადასხვა ხალხისა თუ კუთხეების ცეკვებს 

შორის?
-	 რას ჰქვია სასცენო ცეკვა და რა თავისებურებები ახასიათებს 

მას?
-	 ვინ იყვნენ გამოჩენილი მოცეკვავეები და ასე შემდეგ. 

რას ეწოდება „ქორეოგრაფიული ანსამბლი“

„ანსამბლი“ -„ენსემბლე“ ფრანგული სიტყვაა  და  ნიშნავს 
ერთად, ერთიანად, მწყობრად, მთლიანად. ჩვეულებრივ საუბარში 
იგი გამოხატავს ბუნებისა და ადამიანების, შენობა-ნაგებობის, 
ქუჩების,  ხელოვნურად გაშენებული მწვანე ნარგავებისა 
თუ სატრანსპორტო მიმოსვლის მთლიანობას,  ან კიდევ 
შემოქმედებითი კოლექტივის  ერთობლივ საქმიანობას.

ანსამბლი, ანსამბლურობა, შეთანხმებულობა საჭიროა 
ხელოვნების ყველა დარგში მათ შორის მუსიკაში, თეატრსა და 
ქორეოგრაფიაში.

მოცეკვავეთა ანსამბლი ეს არის ერთი მიზნით გაერ
თიანებული, ერთი ამოცანით დამუხტული შემსრულებლების 
მწყობრად მოქმედი ჯგუფი.  ისინი დასახულ მიზანს სწორედ 
ანსამბლისათვის დამახასიათებელი  ურთიერთშეთანხმებული 
და  სინქრონული მოქმედებებით აღწევენ. ანსამბლურობა 
აუცილებელია მაშინაც, როდესაც სცენაზე თუნდაც  ორკაციანი 
ჯგუფი გამოდის და მაშინაც, როდესაც შემსრულებელთა რიცხვი 

ათეულებს აჭარბებს.
ანსამბლის ყველა წევრი თვალ-ყურს უნდა ადევნებდეს 

დანარჩენთა მოძრაობას, მათი ხელისა  და ფეხის პოზიციებს, 
უსმენდეს მუსიკის ტაქტების ცვალებადობას და ისე გადადიოდეს 
ერთი მოძრაობიდან მეორეზე. მას არ უნდა გამოეპაროს ცეკვის 
დასაწისი და დასასრული, ასევე მაყურებლის პატივსაცემად თუ 
მადლობის გადასახდელად გაკეთებული ჟესტების (ვთქვათ თავის 
დახრა, ხელის ქნევით მისალმება...) სინქრონულობა და სხვა 
ნიუანსები.

უნდა გვახსოვდეს, რომ ანსამბლურობაში, ანსამბლში 
ჩანს მის წევრებს შორის არსებული ჯანსაღი ურთიერთობები, 
მასწავლებლის შრომის შედეგი, მონაწილეთა აღზრდილობა და 
მათი პიროვნული კულტურა.

ჩვენს ქვეყანაში თითქმის ერთი საუკუნეა მრავალი 
სახელოვანი ქორეოგრაფიული (იგივე ცეკვის) ან კიდევ „სიმღერისა 
და ცეკვის ანსამბლი“ მოღვაწეობს.

მათ შორისაა: „სუხიშვილების“ ანსამბლი, „ერისიონი“,  
„რუსთავი“.

ასევე  დიდ საქმეს  აკეთებენ ცალკეულ გუბერნიებსა 
და მუნიციპალიტეტებთან არსებული ანსამბლები. დიდ  და 
სახელოვან ანსამბლებს „აკადემიური“ ანსამბლის წოდება 
აქვთ მინიჭებული და ქვეყნის კულტურის სამინისტროს 
დაქვემდებარებაში იმყოფებიან. 

წოდება „აკადემიური“ მოცემულ შემთხვევაში იმას 
ნიშნავს, რომ ასეთი ანსამბლის საქმიანობა არის სანიმუშო, 
სხვისთვის  მისაბაძი და გზის მაჩვენებელი, დიდი ცოდნის 
გამცემი,  საშემსრულებლო დონით  განსაკუთრებით გამორჩეული 
და საუკეთესო საუკეთესოთა შორის.

 ძველი საბერძნეთიდან წამოსული ეს წოდება, ევროპაში 
განსაკუთრებით გავრცელდა  XV-XVII საუკუნეებში, როდესაც 
საზოგადოებრივ სარბიელზე ბევრი ისეთი თეატრალური, 
მუსიკალური, სამხატვრო და ქორეოგრაფიული გაერთიანებები 
გამოჩნდა, ვინც მხარს უჭერდა რელიგიის გავლენისაგან 
თავისუფალ საერო კულტურას.

 დღეისათვის დიდი სახელმწიფო აკადემიური 
კოლექტივების გარდა  არსებობს თვითმოქმედი, საბავშვო და 
ახალგაზრდული ანსამბლები. ყველა  მათგანს თავისი წვლილი 
შეაქვს  ფოლკლორული ხელოვნების  გადარჩენისა და მისი 
შემდგომი წინსვლის საქმეში. 

 გარდა  ფოლკლორული ანსამბლებისა, ასევე არსებობს და 
წარმატებულ მუშაობასაც ეწევა „კლასიკური ცეკვის“, „საბალეტო 
ცეკვის“, „მოდერნის“ ტიპის, ან სხვა მსგავსი ანსამბლები.

კითხვები და დავალებები:
-	 გაიხსენეთ და იმსჯელეთ თუ რას გულისხმობს, რა შინაარსს 

იტევს ასეთი  გამოთქმები:   -„საქალაქო ანსამბლი“;
-	 „არქიტექტურული ანსამბლი“;
-	 „ბუნებისა და საცხოვრებელი სახლების ანსამბლი“;
-	 „სიმღერისა და ცეკვის ანსამბლი“;
-	 „სასცენო მოქმედების ანსამბლურობა“;
-	 „საბავშვო-ქორეოგრაფიული ანსამბლი“;
-	 „აკადემიური ანსამბლი“;
-	 „მოყვარულთა ანსამბლი“;
-	 „ფოლკლორული ანსამბლი“;
-	 „თანამედროვე ცეკვის ანსამბლი“...

 

რა არის ცეკვა?

ჩვენ არაერთხელ აღვნიშნეთ, რომ  „ცეკვა“  ან, საზოგადოდ 
მთელი ქორეოგრაფია ხელოვნების ერთ-ერთი დარგია, მისი ერთ-
ერთი სახეობაა და  თუ აქ  გამოთქმული აზრი სწორია,  მაშინ 
გამოდის, რომ ხელოვნებას სხვა დარგებიც, სხვა სახეებიც ჰქონია.  
ეს მართლაც ასეა და მოდით გავიხსენოთ თუ რას  ვუწოდებთ 
ხელოვნების დარგებს ან სახეებს. ასეთთა შორისაა:

-	 თეატრი;
-	 კინო;
-	 მუსიკა;
-	 დეკორატიულ-გამოყენებითი ხელოვნება( ხის, ლითონის, 

ქვის მხატვრული დამუშავება, ქსოვა, ქარგვა,  ორნამენტები 
და ა.შ.);

-	 მხატვრული ლიტერატურა;
-	 ფერწერა, გრაფიკა, ქანდაკება;
-	 არქიტექტურულ  ნაგებობათა ზოგიერთი ნიმუში;
-	 მხატვრული  ფოტოგრაფია;
-	 დიზაინი და ა.შ.  

როგორც ვხედავთ, ცეკვის ხელოვნება სწორედ მათ 
შორისაა და დანარჩენთაგან იმით განსხვავდება, რომ  მხოლოდ 
მისთვის დამახასიათებელი სამეტყველო ენა, გამოსახვის ხერხები, 
საშუალებები, მიზნები და ამოცანები გააჩნია.

ცეკვა ადამიანის ტანის, ხელების და ფეხების პლასტიკური 
მოძრაობით შესრულებული აქტივობაა, რომელსაც თან  სდევს 
მუსიკალური თანხლება, ტაში, სიმღერა, ლექსი ან  შეძახილები.  
ცეკვის საშუალებით ადამიანი გამოხატავს უფლისადმი 
მოკრძალებას, წინაპრისა და ქალისადმი, უფროსისა და  
სატრფოსადმი პატივისცემას, სიხარულს, იმედს, ბრძოლისათვის 
მზადყოფნას, შრომის სურვილს, ან კიდევ მწუხარებასა და 
თანადგომას...

ცეკვას მხოლოდ ადამიანი, უფრო  სწორედ, გონიერი  
არსება-ადამიანი ქმნის, თვითონვე მონაწილეობს მასში, ან კიდევ 
უბრალოდ უყურებს, იმისათვის, რომ სიამოვნება განიცადოს, 
დატკბეს და გახალისდეს.

ცეკვის შექმნა, როგორც ითქვა, მხოლოდ ადამიანს შეუძ
ლია, ფაუნის წარმომადგენლები- ცხოველები, ფრინველები, 
მწერები და სხვა ცოცხალი არსებები არანაკლებ დახვეწილ 
მოძრაობებს ასრულებენ და ამ მხრივ, ხშირად ადამიანსაც კი 
აჭარბებენ, მაგრამ ეს ცეკვად არ შეიძლება ჩაითვალოს.

რატომ? იმიტომ, რომ ცხოველ-ფრინველს (საერთოდ 
ფაუნის  წარმომადგენლებს) არ გააჩნიათ აზროვნების უნარი, მათ 
არ შეუძლიათ დაგეგმონ თავიანთი საქმიანობა და მოქმედება, 
შეცვალონ მოძრაობის ნახაზი, იფიქრონ მუსიკალურ თანხლებაზე, 
მის  რიტმულ მონაცვლეობაზე, მაყურებლის გემოვნებაზე და ა.შ.  
მაგალითად, ფუტკარი შესანიშნავ ფიჭას ამზადებს, დელფინი 
გასაოცარ ნახტომს აკეთებს, მერცხალი დიდი მონდომებით აგებს 

ბუდეს... ასევე იქცევიან სხვა ნადირ- ფრინველნი, მაგრამ ისინი 
ამას დღესაც ისევე აკეთებენ, როგორც მათი მსგავსი არსებები 
იქცეოდნენ მილიონობით წლის უკან. ვერც რაიმეს  ამატებენ 
და ვერც  რაიმეს აკლებენ. აკეთებენ იმას, რაც მათ გენეტიკურ 
პროგრამაშია ოდესღაც ჩადებულ-ჩაწერილი.

სულ სხვაა ადამიანი. იგი  მოიფიქრებს ცეკვის ნახაზს, 
შეარჩევს მუსიკალურ თანხლებას, შეარჩევს მონაწილეთა  ჯგუფს,  
კარგად  გაიაზრებს რისი თქმა უნდა, გაითვალისწინებს ვინ იქნება 
მისი მაყურებელი, როგორი გემოვნება აქვს ხალხს, როგორი 
ჩაცმულობა მოუხდებათ მოცეკვავეებს და მხოლოდ ამის შემდეგ 
მთელ ამ ნააზრევს სცენაზე  საჩვენებლად გამოიტანს. ეს ხდება 
მაშინ, როდესაც საქმე  სასცენო ცეკვას  ეხება, მაგრამ ყოველთვის 
ასე ხომ არ ხდება!

ტარდება სახალხო დღესასწაულები, ქორწილ-
ნათლობები.., ან უბრალოდ ადამიანური ქეიფია, ვიღაც  ტაშს 
შემოჰკრავს,  ვიღაც   წინასწარ მომზადებულ დოლს შეახურებს, 
სადღაც გარმონი და  დუდუკი აჭყვიტინდება, შეიკვრება წრე, 
იწყება ცეკვა, ცერ-ილეთი, გულიანი ბუქნა და  ზეიმიც შემდგარია.

რაც შეეხება სხვისთვის საჩვენებელ სასცენო ცეკვას, ეს 
უბრალოდ გართობა  აღარ არის. ესაა სერიოზული და მომქანცველი 
შრომა, რომელსაც უკვე პროფესიონალი ქორეოგრაფის თვალი 
და მსახიობ-მოცეკვავის უკიდურესი მონდომება-მოწადინება 
ესაჭიროება. ცეკვა ხომ თითოეული მათგანის ცხოვრების, მათი  
ყოველდღიური ყოფის ნაწილია.

 ცეკვა ამავდროულად წარსულსა და მომავალზე ფიქრის  
გამოხატულებაა. ცეკვაში კარგად ჩანს ამა თუ იმ ხალხის ხასიათი,  
მისი  ბუნება, სიცოცხლის სიყვარული, ტრადიციების ერთგულება 
და სხვა ამგვარი. სწორედ ამიტომ არის სხვადასხვა  ხალხის  
ცეკვები ერთმანეთისაგან გამორჩეული და  განსხვავებული.

კითხვები და დავალებები:
-	 ადამიანური  საქმიანობის  რომელ სფეროს   მიეკუთვნება 

ცეკვა?
-	 რა ფუნქციას ასრულებს ცეკვა  ადამიანის ცხოვრებაში?
-	 ვინ ქმნის ცეკვას?

-	 ხელოვნების რომელი დარგების შესახებ გსმენია? 
(ჩამოთვალეთ)

-	 ჩანს თუ არა  ცეკვაში ხალხის  ხასიათი?
-	 ყველა ხალხის მიერ შექმნილი ცეკვა ერთნაირია?
-	 ეცადე შენს მეგობრებს განუმარტო  „რა არის ცეკვა“.

რატომ და როგორ წარმოიშვა ცეკვა?

იმისათვის, რომ  ცეკვის ხელოვნების  წარმოშობის 
საიდუმლო გავიგოთ, აუცილებელია ვიცოდეთ თუ  როგორ  გაჩნდა  
ადამიანის საქმიანობაში შემოქმედების ნიშნები, ანუ როგორ და 
რატომ წარმოიშვა საერთოდ  ხელოვნება.

მიუხედავად იმისა, რომ ხელოვნების უძველესი ნიმუშები 
ჯერ კიდევ დაახლოებით 150-200 წლის წინ  იქნა აღმოჩენილი,   
მეცნიერები გამუდმებით იკვლევენ  და დღემდე მაინც ვერ 
დადგინდა შემოქმედებითი საქმიანობის გაჩენის ნამდვილი 
მიზეზი.

როდესაც ადამიანი  წვერწამახულ ქვას ანუ „ქვის 
ცულს“, „ქვის ნაჯახს“ ამზადებს და  იყენებს, მან იცის, რომ ეს 
იარაღი აუცილებლად გამოადგება  ყოველდღიურ ცხოვრებაში-
ნადირობის დროს, ნანადირევის დასამუშავებლად, ომის თუ 
ბრძოლის მომენტში. იგივე შეიძლება ითქვას მოზელილი 
თიხისაგან გამოძერწილი ქოთნის თუ უფრო დიდი ჭურჭლის 
შესახებ. მას ადამიანი იყენებს რძისა და მისი პროდუქტების, ასევე  
მარცვლეულის, ცხიმისა და ხილის შესანახად. ტანსაცმელიც, 
ტყავიც, ქსოვილებიც მშვენივრად ასრულებენ თავის  მოვალეობას. 
ისინი  სიცივისაგან და  მზისაგან იცავენ ადამიანს და ა.შ. მაგრამ 
გადის გარკვეული დრო და ადამიანის ცხოვრებაში გარდატეხა 
ხდება... იგი იწყებს გამოქვაბულის კედლების მოხატვას, თუმცა 
შესანიშნავად ხვდება, რომ ამით გამოქვაბულის სიდიდეს არაფერი 
მიემატება, არც უფრო მეტი სითბო   გაჩნდება და ხშირად კედლის 
კუთხეებიდან წყალი თუ სინესტე ძველებურად ისევ გამოჟონავს.

პირველყოფილმა ადამიანმა ისიც იცის, რომ  არც 
ორნამენტებით დამშვენებული ქვის ცული გახდება უფრო ბასრი 

და მარჯვედ სახმარი. მოხატული ქოთანიც იგივე რჩება რაც 
ადრე იყო. მოხატულობის შემატებითა და გაფორმებით მისი 
მოცულობა არ გაზრდილა, ცხოველის ტყავისაგან დამზადებულ  
შესამოსელსაც არაფერი მომატებია იმით, რომ მას  ნახატები და 
სამშვენისები დაემატა.

მაშ რაშია საქმე? რატომ გაიჩინა ადამიანმა დამატებითი 
სამუშაო და საზრუნვი? აღნიშნულ კითხვაზე პასუხის ძიება 
უძველესი ადამიანის მიერ პირველი საცეკვაო მოძრაობის 
შესრულების მიზეზების  დადგენასაც გულისხმობდა. მეცნიერ-
მკვლევარებმა რამდენიმე თვალსაზრისი შეიმუშავეს. მათ 
შორისაა: თამაშის თეორია, მაგიური თეორია, ბიოლოგიურ 
მოთხოვნილებათა დაკმაყოფილებისაკენ მისწრაფების თეორია და  
შემეცნების თეორია.

მეცნიერთა ერთი ჯგუფი ფიქრობდა, რომ ადამიანებმა 
ცეკვა ცხოველების თამაშზე  დაკვირვებითა და მიბაძვის  გზით 
ისწავლეს. მართლაც, რა ლამაზი სანახავია  ლეკვების თამაში, 
ლომის ბოკვერების ონავრობა,  ცაში მერცხლების   სრიალი, ჩიტების  
მიმზიდველი ხტუნაობა, გაფხორილი მამალი ინდაურების 
მოძრაობა...

ბუნებრივია, არ არის გამორიცხული ადამიანს მათგან 
რაღაც ესწავლა, მაგრამ ეს  საკმარისი არ იქნებოდა! მიუხედავად  
ამისა, ჩავთვალოთ, რომ თამაშის თეორიას  თუნდაც  სულ მცირე 
გამართლება მაინც აქვს და ხელოვნების, შემოქმედების გაჩენის 
საქმეში მასაც რაღაც წვლილი მიუძღვის.

ახლა გავიხსენოთ მაგიური  თეორია. სიტყვა   „მაგია“ 
ევროპულ ენებში ძველი ბერძნული და ლათინური ენებიდან 
შემოვიდა და „ჯადოქრობას“ აღნიშნავს, რომლის დროსაც  წინასწარ 
ხატავენ ვითომდა მონადირებულ ცხოველს ან გამარჯვებულ 
მონადირეს, ანუ აკეთებენ იმას, რისი მიღწევაც სურთ, ატარებენ 
შელოცვებს, ასრულებენ რიტუალურ ცეკვებს და  სჯერათ, რომ  
ამით  სასურველ შედეგს მიაღწევენ.

საინტერესოა, რომ დედამიწის სხვადასხვა კუთხეში 
დღესაც არიან შემორჩენილი ველური ტომების ხალხები, 
რომლებიც ნადირობის წინ  გარკვეულ  რიტუალურ ცეკვებს 

ასრულებენ, ტანს სვირინგით იხატავენ, ისმის შეძახილები, 
აკეთებენ ისრის ტყორცნის გამომხატველ მოძრაობებს...  ამ საქმეში 
მონაწილე ადამიანები დარწმუნებულნი არიან, რომ ასეთი ან სხვა  
მსგავსი რიტუალური მოქმედების შესრულება მათ დაეხმარებათ 
წარმატებულ ნადირობაში.  ამრიგად გამოდის, რომ ცეკვის 
ხელოვნების გაჩენაში მაგიურ თეორიასაც თავის კუთვნილი 
ადგილი ჰქონია.

ზოგიერთი მეცნიერის აზრით, სილამაზისაკენ სწრაფვა 
ადამიანის ბიოლოგიურად თანდაყოლილი უნარია.  მართალია, ამ 
საქმეშიც ადამიანს  ცხოველთა სამყარომ დაასწრო, მაგრამ იგი ერთ 
ადგილას გაჩერდა. რაკი ადამიანს აზროვნების უნარი განუვი
თარდა, მან ბუნებრივად დაიწყო კარგის, უკეთესის, ლამაზის, 
უფრო ლამაზის და  სხვა   კრიტერიუმების მიხედვით მოქმედება.

ჩიტები ხომ ლამაზად აფორმებენ ბუდეს, შეაქვთ  ჭრელა-
ჭრულა ბუმბული და  ხალიჩასავით აფენენ. ასეთია მაგალითად 
პატარა ჩიტი კოლიბრის ბუდე. უაღრესად მოწესრიგებული 
და სიმეტრიულია ფიჭა, სისუფთავით  გამორჩეულია ბევრი  
ცხოველის სადგომი, მაგრამ ესაა და ეს. ამას იქით ცხოველთა 
სამყარო ვეღარ მიდის.

ცხოველ-ფრინველი ყველაფერს, თუნდაც უაღრესად   რთ
ულ მოქმედებებს, აკეთებენ ინსტიქტურად, დაპროგრამებულად, 
მექანიკურად... მას არ შეუძლია დაფიქრდეს  იმის თაობაზე - რაც  
გავაკეთე კარგია, მაგრამ ამის შემდეგ, მოდი, უფრო  ლამაზად 
და კარგად  გავაკეთებო. ასე მხოლოდ მოაზროვნე არსება-
ადამიანი  ფიქრობს. ამიტომაც, იქ სადაც არის აზროვნება, ეტყობა 
არის სილამაზისადმი სწრაფვა. ამგვარი სწრაფვა ცხოველებშიც 
შეიმჩნევა, ოღონდ ბიოლოგიურ, თანდაყოლილ დონეზე. სწორედ 
ამას ამბობს ბიოლოგიური მოთხოვნილებების თეორია.

ბოლოს კი შემეცნების თეორიასაც შევეხოთ. ადამიანი  
ხომ  ყველაფერს, რასაც მისთვის სასიცოცხლოდ მიიჩნევს კარგად 
ეცნობა, კარგად სწავლობს და შეიმეცნებს.       

უძველესი დროის ადამიანს ყველაფერი საკუთარი ხელით 
უნდა  მოეპოვებინა. იგი ვერც  სუპერმარკეტში შეივლიდა და ვერც 
ბაზარს მიაშურებდა საკვების საძებნელად. მისი  არსებობისათვის 



13

აუცილებელი იყო  ცხოველის მონადირება. ამას კი იმ  შემთხვევაში 
შეძლებდა თუ კარგად ეცოდინებოდა სად, რა ბილიკებით 
მოძრაობს ცხოველი, რა  ძლიერი და სუსტი მხარეები გააჩნია მას, 
სად უნდა ჩაუსაფრდეს, როგორი მახე უნდა  დაუგოს და ა.შ. ეს 
ყველაფერი ერთად აღებული არის სწორედ შესწავლა, შემეცნება, 
გაცნობა... მისი შედეგები კი შეიძლება ასახულიყო  საცეკვაო 
მოძრაობებში და ბოლოს ჩამოყალიბებულიყო დამოუკიდებელ 
ცეკვად.

კითხვები და დავალებები:
-	 რატომ  დაიწყო  ადამიანმა იარღის  დამზადება?
-	 სად და როგორ გაჩნდა  პირველი ნახატები, ორნამენტები და 

საცეკვაო მოძრაობები?
-	 ჩამოთვალე თეორიების დასახელება, რომელთა  

მიმდევრებიც ცდილობენ ახსნან  ხელოვნების წარმოშობის 
მიზეზები.

“ხელოვნება და მეცნიერება”

წინამდებარე სახლმძღვანელოში  ჩვენ ძალიან ხშირად 
გვიწევს და მომავალშიც მოგვიწევს ისეთი სიტყვა - ტერმინების 
გამოყენება, როგორიცაა ხელოვნება, ხელოვნების დარგი ან სახე, 
ხელოვნების ჟანრი, მეცნიერება, მეცნიერების დარგები და ა.შ.

ძალიან მინდა კარგად გაერკვე თუ რას გულისხმობს 
თითოეული  ამ ტერმინთაგანი.

იცი, ეს ყველაფერი რისთვის არის  საჭირო? უპირველეს 
ყოვლისა იმისათვის, რომ შენ და შენი მასწავლებლები „ერთ 
ენაზე“ საუბრობდეთ. როდესაც მასწავლებელი გეუბნება „ცეკვა 
ხელოვნების დარგია“, „ხელოვნება იყოფა სახეებად და ჟანრებად“, 
„ხელოვანი და მეცნიერი სხვადასხვა ენაზე მეტყველებენ“, ან 
კიდევ „მოვეწყოთ ხაზზე“, „ფეხები პირველ პოზიციაშია“, „ხელის 
მდგომარეობა მეორე პოზიციაში დავტოვოთ“, ან სხვა ამის მსგავს 
დავალებას გვაძლევს, ცხადია შეცდომას დაუშვებ თუ კი არ 
გესმის მასწავლებლის მიერ გამოყენებული სიტყვების შინაარსი, 

არ იცი, რაც ნიშნავს ხელოვნება, მეცნიერება, „ხელისა და ფეხის 
პოზიციები“, ვერ ერკვევი რა არის „ხაზებზე მოწყობა“ ან კიდევ, რა 
იგულისხმება მაყურებლისადმი ღიმილიანი სახით პატივისცემის 
გამოხატვაში და ა.შ.

ზუსტად ასე ხდება მსჯელობაშიც, ჩვეულებრივ საუბარშიც.
ერთი საინტერესო მაგალითი მინდა გაგაცნო. ძველ 

საბერძნეთში, სადაც ძალიან უყვარდათ ჭკვიანური აზრების 
გამოთქმა და შემდეგ მის ირგვლივ კამათი, ერთი ახირებული 
კაცი, ფილოსოფოსი სოკრატე ცხოვრობდა. ახირებული იმიტომ 
იყო, რომ ერთხელ ასეთი რამ თქვა: „მე ვიცი, რომ არაფერი ვიციო“. 
სოკრატე ათენის ცენტრში, ერთგვარ სალაყბო-სადისკუსიო  
მოედანზე, რომელსაც  ბერძნები აგორას ეძახდნენ, გამოდიოდა, 
გამვლელ-გამომვლელს ათასნაირ, თითქოსდა, მარტივ თუმცა 
მომაბეზრებელ შეკითხვას აძლევდა და თან დასძენდა: ამ 
საკითხისა მე ვერაფერი გავიგე და შენ, როგორც ჭკვიანმა კაცმა 
იქნებ როგორმე ამიხსნაო. შექებით გადიდგულებული მოკამათე 
იწყებდა მსჯელობასა და კამათს. სოკრატეც ახალ-ახალ კითხვებს 
აძლევდა და ბოლოს ირკვეოდა, რომ მოკამათემ იმის ნახევარიც 
არ იცოდა რაც სოკრატემ. საინტერესო ისაა, რომ ამ უკანასკნელს 
სწამდა: ყოველი საკითხი იმდენად რთული და  იმდენი წახნაგის  
მქონეა, რომ მისი ამოწურვა შეუძლებელია. აი, სწორედ ამიტომ 
ამბობდა იგი, - იმდენი კი ვიცი, რომ არაფერიც არ ვიციო.

შეიძლება შენც ანალოგიურ მდგომარეობაში აღმოჩნდე. 
შენმა რომელიმე აბეზარმა მეგობარმა ან მეზობელმა, გაიგებს 
რა, რომ ქორეოგრაფიული სტუდიის მსმენელი ხარ, შეიძლება 
გკითხოს - ერთი მითხარი, ცეკვა ხელოვნებაა თუ მეცნიერებაო? 
შენ შეგიძლია თამამად უპასუხო, რომ „ცეკვა“ ხელოვნებაა, მაგრამ 
რომ  ჩაგეძიოს და გითხრას- იქნებ დამიმტკიცო, რატომაა სწორედ 
ხელოვნება და არა მეცნიერებაო, -მაშინ უკვე სერიოზული 
მსჯელობისათვის უნდა იყო მზად.

სირთულე აქ იმაშია, რომ ასეთი ტიპის საკითხებზე 
საუბარი სპეციალურ ცოდნას მოითხოვს. მასში ჩაწვდომა კი იოლი 
არ არის, თუმცა არც დაუძლეველია.

საერთოდ, უნდა გვახსოვდეს, რომ ნებისმიერ საკითხში 

გასარკვევად რაღაც საყრდენი წერტილი უნდა გვქონდეს 
მონიშნული  და მსჯელობის დროს სწორედ მასზე უნდა დავდგეთ. 
მეცნიერებაში, ხელოვნებაში, ცხოვრებაში ასეთი საყრდენის 
როლს ადამიანი და მის ირგვლივ არსებული მოვლენებისადმი 
ადამიანების მიმართების, მისი დამოკიდებულების 
თავისებურებები ასრულებს. 

რას ნიშნავს ეს?
უპირველეს ყოვლისა, ეს ყველაფერი იმას ნიშნავს, რომ 

მეცნიერებას აინტერესებს თუ რას წარმოადგენს და  რა არის ნივთი 
თუ მოვლენა თავისთავად. ხელოვნებაში კი უმთავრესია თუ 
რას წარმოადგენს და როგორია ნივთი ადამიანისათვის, როგორ 
უყურებს და როგორ განიცდის იგი არსებულ მოვლენას.

ფილოსოფოსებს, ანუ სიბრძნის მოყვარულ ხალხს 
ასეთი მაგალითის მოყვანა უყვართ: ტურისტული ჯგუფი მთის 
კალთებზე მოგზაურობს. ჯგუფის  შემადგენლობაში შედის 
ბოტანიკოსი, ექიმი, გლეხკაცი, პოეტი, მოცეკვავე. მიადგნენ 
აყვავებულ ბალახოვან მდელოს. ყველა განცვიფრებული და 
აღტაცებულია. დაიწყეს მსჯელობა: ბოტანიკოსმა  ყველას აუხსნა, 
რომ ამ მდელოზე სხვადასხვა ჯიშის, სხვადასხვა  სახეობის ბალახი 
და ყვავილი ხარობს,   ისინი  ერთმანეთს მტვერავენ , თავიანთ 
თვისებებს გადასცემენ და მრავლდებიან. ექიმი  იმის  თაობაზე 
საუბრობს, რომ აქ ბევრი სამკურნალო ბალახი და ყვავილია.  თან 
ნატრობს-ნეტა ამათგან უკვდავების წამლის მომზადება შემეძლოს,  
ვიცი, რომ ეს ბალახი ამ დაავადებისაა, ის ბალახი კიდევ მეორეს 
შველისო და ა.შ. გლეხკაცი გაიძახის -ეჰ! ერთი კარგი ცელი მომცა, 
ეს მდელოც ჩემი იყოს, რამდენი ტონა თივა მომივიდოდაო. ახლა 
პოეტის ჯერია და იგი დარწმუნებულია, რომ „ცვრიან ბალახზე 
თუ ფეხშიშველმა არ გაიარე, რაა მამული“!  შთაგონება გამეხსნა და 
ამ სილამაზეს ერთი კარგი ლექსი უნდა ვუძღვნაო. მხატვარი სულ 
გადაირია: რატომ ჩემი მოლბერტი არ წამოვიღე, ნახეთ რა ფერებია, 
ერთ კარგ სურათს შევქმნიდიო! მოცეკვავემ- აქ ხელის გაშლას რა 
სჯობია, მაგრამ ამ სილამაზის გადათელვა როგორ იქნებაო! ახლა 
დავსვათ კითხვა, ვინაა მათ შორის მართალი? იქნებ შენ უპასუხო 
ამ კითხვას, ჩემო ნორჩო მეგობარო!  იქნებ ყველა მათგანის  აზრი 

თავისებურად  ჭაშმარიტებას გამოხატავს?
ადამიანს აქვს გონება, აზროვნება, განცდები, ემოციები 

და მოქმედების უნარი. ადამიანი აკვირდება ბუნებასა და სხვა 
ადამიანთა ცხოვრებას, სწავლობს მოქმედ კანონზომიერებებს. 
ამგვარ დაკვირვებათა საფუძველზე იგი ადგენს,  თუ როდის 
თენდება ან ღამდება, რატომ მოდის წვიმა, რა მიზეზით 
გარდაიქმნება წვიმის წვეთები თოვლის ფიფქებად, რატომ ღელავს 
ზღვა, რატომ ხდება ომები, როგორ ვუმკურნალოთ ავადმყოფს და 
ა.შ. ამ დროს იგი მეცნიერია, სწავლულია, მოზროვნეა და მის მიერ 
მოპოვებული ცოდნა მით უფრო ზუსტი, მით უფრო სასარგებლო 
იქნება, რაც ნაკლებად აჰყვება ადამიანი საკუთარ განცდებს, 
ემოციებსა თუ გრძნობებს.

გონიერება და აზროვნება არანაკლებ ესაჭიროება 
ხელოვანსაც, მაგრამ ხელოვნების ნიმუშის შექმნის მომენტში 
უმთავრესი მაინც ემოციური განცდები, წარმოსახვა და ფანტაზიაა. 
ქირურგი ოპერაციას ცივი გონებით აკეთებს, თუ მან ფანტაზირება 
დაიწყო, ავადმყოფი უსათუოდ მოკვდება. ინჟინერ-ქიმიკოსი 
თუ ფანტაზიებს აჰყვა, მის ხელთ არსებული  ქიმიური ნაერთები 
აალდება და აფეთქდება. ასეა მშენებელის, ფიზიკოსის, მფრინავის,  
ქუჩის დამპროექტებლის და სხვათა  საქმეებიც. ხელოვნებაში კი 
საქმე პირიქითაა.

წარმოვიდგინოთ ცეკვა „ხორუმი“. მეცნიერი კაცი მის 
შესახებ იტყვის, რომ ჩვენი წინაპრები გამუდმებულ ომებში 
იყვნენ ჩართულნი და  თავის მამულს იცავდნენ გარეშე მტრისაგან.  
ნამდვილად, ომი რთული საქმეა, იგი მოითხოვს, სამხედრო 
მომზადებას, წესრიგს, ხელმძღვანელისადმი მორჩილებას, 
დაზვერვას, ბრძოლას, დაჭრილებზე ზრუნვას და ა.შ.

ეს ყველაფერი „ხორუმში“, როგორც საცეკვაო ხელოვნების 
ნიმუშში, კარგად ჩანს. გავიხსენოთ, როგორი მწყობრი 
ნაბიჯით მოდის რაზმი, როგორ ვაჟკაცურად მოუძღვის მას 
მხედართმთავარი (ხორუმბაში, თავმოსამე...) როგორ გამოიყოფა 
რაზმიდან მზვერავთა ჯგუფი, რა სილამაზითა და დახვეწილობით 
ასრულებენ სათვალთვალოდ სიმაღლის შექმნას, ათვალიერებენ 
გარემოს, ინფორმაციას  გადასცემენ  ძირითად ჯგუფში, იწყება 

იერიში...
ბრძოლა გამარჯვებით მთავრდება, მტერი მოგერიებულია, 

ახლა საჭიროა დაჭრილებზე ზრუნვა, მცირე ზეიმი, ლაღობა 
და დასვენება. ეს ყველაფერი  ხდება მწყობრად, ლამაზად, 
მოხერხებულად, ისე რომ ისიამოვნოს მაყურებელმა, გაიხაროს და  
იმედი ჩაესახოს. აი, სწორედ ესაა ხელოვნება, რომლის უშუალო 
შემქმნელი თვითონ ხელოვანია. მის რიგებში კი გაერთიანებულია 
რეჟისორი, ქორეოგრაფი, მოცეკვავე-მსახიობი, მუსიკოსები და ა.შ.

რაც შეეხება მეცნიერებს, ისინი ხელოვნებას კი არ ქმნიან, 
არამედ ხელოვნებაზე მსჯელობენ, წერენ და აანალიზებენ  თუ 
რა და როგორ გაკეთდა, ვინ იყო წარმატებული, ვის მოუვიდა 
შეცდომა და სხვა.

მეცნიერთა ამ ჯგუფს „ხელოვნებათმცოდნეებს“ ან კიდევ 
ცეკვათმცოდნეებს ანუ  „ქორეოლოგებს“ უწოდებენ.

ამრიგად: ხელოვნება  ადამიანის შემოქმედებითი, 
ემოციურ-ესთეტიკურ გრძნობებზე დამყარებული სამიანობაა.

-მეცნიერება- გონების უპირატესი ძალის აღიარება  და 
გონებრივი მსჯელობებით მიღებული დასკვნებია;

 ფილოსოფია- ძველ ბერძენთა განმარტებით,  „სიბრძნის  
სიყვარულია“;

-სინამდვილის საგან-მოვლენებისადმი ადამიანის   მიმარ
თება ან გონებას ემყარება ან გრძნობა-განცდებს. ერთ შემთხვევაში 
შედეგად მეცნიერებას ვღებულობთ, მეორე შემთხვევაში კი სახეზე 
გვაქვს  ხელოვნება.

დიზაინი

ხელოვნება

მხატრული
ლიტერატურა

არქიტექტურა

მხატვრობა
(ფერწერა,
გრაფიკა,
ქანდაკება)

ცეკვა

თეატრი

კინო

მუსიკა

რისთვის გვჭირდება დღეს ხელოვნება და მისი ნიმუშები

ხელოვნების ნიმუშები ადამიანში აღძრავს  ემოციურ 
განცდებს: აღტაცებას, სიხარულს, სიბრალულს, სიამოვნებას, 
თანაგრძნობას, აფორიაქებას, შეშფოთებას, სევდას, მოგონებების 
მოძალებას, მონატრებას, ადამიანის ბედზე დაფიქრებას, ბუნებასა 
და სხვა ცოცხალ არსებებზე ზრუნვის სურვილის გაჩენას, ემოციურ 
ტკბობას და ა.შ.

ბევრი ასეთი განცდა შეიძლება ნებისმიერმა სხვა ნივთმაც 
გამოიწვიოს, მაგრამ ხელოვნების ნიმუში სულ სხვაა. აქ ერთმანეთს 
ერწყმის სიხარული, აღტაცება და ესთეტიკური ტკბობა.

მუზეუმებში ბევრი ისეთი ნივთი ინახება, რომელთაც 
ფასდაუდებელი ისტორიული ღირებულება აქვთ. ასეთია, 
მაგალითად მშვილდ-ისარი, თიხის ქოთანი, გახვრეტილი ქვა, 
სახნის-გუთანი, ქვისაგან გამოჩორკნილი ცული, თმის სამაგრი, ხის 
ორთითა თივის ასაღებად, უძველესი კევრი, ქვაბის ჩამოსაკიდი 
კაუჭი...

თითოეული მათგანი გვიდასტურებს, რომ უძველეს 
დროშივე ჩვენს წინაპრებს საკმაოდ უზრუნიათ ყოველდღიურად 
საჭირო ნივთების შესაქმნელად. ამ ნივთებით ჩვენ ვხვდებით თუ 
განვითარების რა დონეზე იყო  მაშინდელი ადამიანი.

მუზეუმებში ისეთი ნიმუშებიც ბევრია, რომელსაც აშკარად 
ეტყობა, რომ ადამიანები მხოლოდ სასარგებლო ნივთების შექმნას 
აღარ სჯერდებოდნენ  და იწყებენ მის გალამაზებას. ასე ჩნდება 
გამოქვაბულების კედლის მხატვრობა, ორნამენტით მორთულ-
მოხატული ჭურჭელი, სამკაულ-სამშვენისები, საცეკვაო-მაგიური 
რიტუალები, საგალობლები და სხვა. 

ყველაზე საინტერესო ისაა, რომ ზოგჯერ ასეთ ნივთებსა 
თუ რიტუალებს არანაირი პრაქტიკული დანიშნულება არ აქვთ. 
ისინი გათვლილია წარმოსახვაზე, რწმენაზე, ემოციურ განცდებზე, 
მომავლის იმედზე. აი, სწორედ ასეთ ნივთებსა თუ მოქმედებებზე 
ამბობენ „რა ლამაზია“, „რა მშვენიერია“, „აღტაცების მომგვრელია“ 
და ა.შ. გამოდის, რომ ასეთი მოვლენების ხილვით ადამიანს- 
დამთვალიერებელს, მსმენელს, მაყურებელს კონკრეტული 

სარგებელი კი არ უნახავს, არამედ ემოციური და ესთეტიკური 
ტკბობა მიუღია. ასეთი განცდები კი მხოლოდ ხელოვნების 
ნიმუშებისაგან მოდის.

სიტყვა  ტერმინთა სკივრიდან:

ესთეტიკური ტკბობა - სიამოვნება, რომელიც დაკავშირებულია 
სილამაზესთან, მშვენიერებასთან და რომელიც თავისუფალია 
პრაქტიკული  სარგებლიანობის შეგრძნებისაგან;

ემოციური განცდა - გრძნობები, რომელიც გონებრივი 
დასკვნებისაგან კი არ გამომდინარეობს, არამედ უშუალოდ 
უკავშირდება ადამიანის ფსიქოლოგიურ მდგომარეობას-
სიხარულს, აღტაცებას, თანაგანცდას, სევდას და ა.შ.

ხელოვნების ნიმუში - ეს არის ნივთი, სურათი, ქანდაკება, 
საცეკვაო ნომერი, სპექტაკლი, ლექსი, გამორჩეული შენობა და 
სხვა ამგვარი, რომელიც  შექმნილია  ადამიანის ფანტაზიით, 
ემოციური  განცდებით, პლასტიკური  მოძრაობებით, გრძნობით... 
იგი ერთადერთია, განუმეორებლია,  ჩვეულებრივი ნივთები კი 
ასობით და ათასობით     ეგზემპლარის სახით  არსებობს.

ერთი და იგივე საცეკვაო ნომერი და სპექტაკლიც კი, 
კონკრეტული სახით, მხოლოდ მოცემულ ეტაპზე, მოცემულ 
საათებში არსებობს. ხვალ რომ იგივეს იცეკვებ და იგივე როლს 
შეასრულებ, ეს უკვე სხვა იქნება, რადგან  იცვლება განცდები, 
გარემოებები, მსახიობთა შემადგენლობა, მაყურებელი და ა.შ.

საიდან  მოდის    ფოლკლორული  და  სასცენო ცეკვა

ჩვენ უკვე ვიცით, რომ ისტორიულად ცეკვის ნამდვილი 
ავტორი არის  ხალხი. დიახ! არა ერთი   და ორი პირი, არა ერთი ან 
რამდენიმე ადამიანი, არამედ მთლიანად ხალხი.

ცხადია, ნებისმიერ ტომში, ნებისმიერ ხალხში იქნებოდა 
გამორჩეული ნიჭის ადამიანი, ვისაც უფრო მოქნილი სხეული, 

უფრო მახვილი მუსიკალური სმენა ექნებოდა ვიდრე  დანარჩენებს, 
მაგრამ საცეკვაო რიტუალის, მონადირული თუ ბუნების ცალკეული 
მოვლენებისადმი მიძღვნილი ცეკვის შესასრულებლად, მისი 
მონდომება-მოწადინება არ იკმარებდა.  საცეკვაო რიტუალში, 
საცეკვაო მოქმედებებში ტომის მთელი შემადგენლობა 
მონაწილეობდა. იმიტომაც არის უძველესი ცეკვები  ძირითადად 
გუნდური, მასიური,   იშვიათად  კი ინდივიდუალური.

ხელოვნების ყველა ის სახეობა, გარდა ისეთებისა, რომელიც 
თავისი ბუნებით ტექნიკის მიღწევებთანაა დაკავშირებული 
(მაგალითად კინოხელოვნება) უძველეს დროშია  შექმნილ-
ჩამოყალიბებული. საინტერესო ისაა, რომ მაშინდელი ადამიანი 
სრულიადაც არ ფიქრობდა, რომ იგი მოცეკვავე ან მხატვარი 
იყო. მისთვის საბრძოლო რიტუალში მონაწილეობა და მეომარ-
მეფერხულეთა რიგში ჩადგომა საკუთრივ ომში მონაწილეობას 
ნიშნავდა, ნადირობის სცენის ცეკვით გამოხატვა კი თვითონ 
ნადირობად მიიჩნეოდა.

ყველა ამ ტიპის ცეკვას, როგორც გვახსოვს,  ხალხის, 
ხალხური ცეკვა ანუ ფოლკლორული ცეკვა ეწოდება. თითოეულ 
მათგანზე დაკვირვება აჩვენებს, რომ  ასეთი ცეკვები გვიან 
საუკუნეებშიც კი ჯგუფურად, მთელი სოფლის მონაწილეობით 
სრულდებოდა და მას თეატრალური სანახაობის ფორმა ჰქონდა. 
ასეთი იყო მაგალითად, ჩვენამდე მოღწეული „ფერხულები“, 
„ბერიკაობა“, „ყეენობა“,  და ა.შ.

დროის წინსვლასთან ერთად  ნელ-ნელა საზოგადოებაც   
განვითარდა, შეიქმნა სახელმწიფოები და გაიზარდა 
მოთხოვნილებები სანახაობაზე. ამის გათვალისწინებით 
ასპარეზზე  გამოდიან პროფესიონალი მოცეკვავეები, მომღერლები, 
მსახიობები, მხატვარ-მოქანდაკეები... ისინი თავიანთ ოსტატობას  
აჩვენებდნენ საცირკო არენაზე, თეატრალურ დარბაზებში, ქუჩა-
მოედნებზე, სასახლეებში, დღესასწაულებზე.  ყველაფერმა ამან 
სიტუაცია შეცვალა, კერძოდ გაჩნდა თეატრალური და საცეკვაო 
სცენის კულტურა და გამოჩნდა  სასცენო ცეკვაც. სცენაზე  ცეკვის 
სანახავად მოსული მაყურებელი,  ბუნებრივია, რამდენიმე- 
დღიან სანახაობას ვერ გაუძლებდა. ამიტომ ცეკვის რეჟისორებმა- 

ქორეოგრაფებმა გამოსავალი მოძებნეს. ცეკვის ხანგრძლივობა 
შეიკვეცა და სცენის კანონებს დაემორჩილა.  სიტყვა „ სცენა“ 
მომდინარეობს  ბერძნული სიტყვიდან „სკენე“. ეს იყო მაყურებლის  
წინ გაშლილი სივრცე,  მოედანი, ასპარეზი, სადაც სანახაობა 
იმართებოდა.

გაჩნდა ხაზები, წრეები, დიაგონალები, მოწესრიგდა 
სივრცე, შეიკერა ტანსაცმელი, დაიწერა მოკლეტანიანი 
მუსიკალური თანხლება და ასე დაიბადა სასცენო ცეკვის ნიმუშები.

დროთა განმავლობაში გაირკვა, რომ სასცენო ცეკვა 
კარგია მაშინ, თუკი მასში შენარჩუნებულია ძირითადი შინაარსი, 
ილეთების წყობა და ხასიათი, ეროვნული სული და ა.შ.

კითხვები და დავალებები:
-	 ვინ არის უძველეს დროში შექმნილი ცეკვების ნამდვილი 

ავტორი?
-	 რას ნიშნავს გამოთქმა „ფოლკლორული ცეკვა“?
-	 ხალხური ცეკვა (ფოლკლორული ცეკვა) უფრო ხშირად 

მასიური და გუნდურია თუ ინდივიდუალური?
-	 მოიფიქრე და დაასაბუთე-რა აუცილებელი იყო ხალხური 

ცეკვა სასცენო  ცეკვად ქცეულიყო?
-	 ჩამოთვალე  შენთვის ცნობილი ფოლკლორული ცეკვები, 

რომელიც სცენაზე სრულდება.

ცოტა რამ   ბალეტის შესახებ

ჩვენ  უკვე ვიცით, რომ  „ცეკვა“  ხელოვნების ერთ-ერთი 
დარგია, ვიცით ისიც, რომ ცეკვის შექმნა და შესრულება მხოლოდ 
მოაზროვნე არსება-ადამიანს შეუძლია. 

არც ის  არის საიდუმლო, რომ ცეკვის უძველესი 
საწყისები ხალხის  საქმიანობაშია ჩასახული და  მერე ნელ-ნელა 
განვითარებული.

დღეს, ჩვენ ხშირად ვიმეორებთ, რომ ცეკვის პირველადი 
ელემენტები ადამიანთა საზოგადოების წინსვლის  პარალელურად 
ვითარდებოდა და ყოველი მომდევნო ეპოქა მას რაღაც ახალს 

ამატებდა. ამასობაში, არა თუ ათწლეული, ან კიდევ ერთი ან ორი 
ასწლეული, არამედ ათეულობით საუკუნე გადიოდა.

ცეკვის ხელოვნების  წინსვლისათვის  განსაკუთრებული 
ეტაპი დაიწყო ძველი საბერძნეთის (ანტიკური საბერძნეთის) 
კულტურაში, როდესაც გამოკვეთილი  სახე  მიიღო მცენარეულობის, 
ღვინისა და მევენახეობის ღვთაება  დიონისესადმი მიძღვნილი 
დღესასწაულების  გამართვის  ტრადიციამ. ამ დღესასწაულებში 
იშვა და განვითარდა სათეატრო ხელოვნება. თეატრის შიგნით კი  
მისთვის კუთვნილი ადგილი დაიკავა  ქორეოგრაფიამ.   სწორედ ამ 
დროიდან ჩნდება სასცენო ხელოვნება, მათ შორის სასცენო ცეკვა 
(სცენიური ცეკვა). 

ეს ტრადიცია გაგრძელდა ძველ რომშიც, რომელიც  
დიდი სიამოვნებით იმეორებდა ბერძნული კულტურის ყველა 
მნიშვნელოვან მიღწევას.

უკვე აშკარა  გახდა, რომ ხალხის წიაღში გაჩენილ საცეკვაო 
ტრადიციებში შეიჭრა თეატრალიზაციის ელემენტები, გაჩნდა 
სცენა, სიუჟეტური ხაზი ანუ ცეკვის შინაგანი თემა და მასზე 
აგებული საცეკვაო  ელემენტები;  დაიბადა სასცენო  კოსტიუმი, 
თეატრალური ნიღაბი, მიზანსცენები და ა.შ.

გავიდა გარკვეული დრო და ხალხის სამსჯავროზე   
გამოვიდა ახალი ტიპის ცეკვები, მათ შორის კლასიკური ცეკვა  და 
სახასიათო ცეკვა.

ცეკვის შინაარსის გართულებამ როგორც აღინიშნა, 
მოითხოვა გადმოსაცემი ამბის, გარკვეული სიუჟეტური ხაზის 
დრამატული კანონების მიხედვით აგება, სჭირო გახდა  ლიბრეტოს 
მოფიქრება. ამიერიდან  ლიბრეტოს, შინაარსის ძირითადი ხაზისა 
და დეტალების გადმოცემა სხეულის  ფიგურალურ-გამომსახველი 
მოძრაობებით ხდება... მას  ესპანელებმა „ბაილე“, ფრანგებმა 
„ბალე“, იტალიელებმა კი „ბალო ფიგურატი“ უწოდეს. 

ამდენმა ცვლილებამ უფრო და უფრო გართულებული 
ცეკვის  ტექნიკაც მოითხოვა.

გავიდა  გარკვეული დრო და ეს  ცვლილებები საბოლოოდ 
მივიდა ბალეტთან. სიტყვა -სიტყვით „ბალეტ“, „ბალეტო“, 
„ბალლო“ ფრანგულ, იტალიურ და ლათინური ფუძის სხვა ენებში  

ნიშნავს  „ვცეკვავ“.
ამრიგად, თუ ყოველივე ზემოთქმულს შევაჯამებთ, 

აღმოჩნდება, რომ ბალეტი არის სცენური საცეკვაო ხელოვნების 
სახეობა, რომელიც დრამატულ-პლასტიკური სახეებით და 
მუსიკის აქტიური თანხლებით გადმოგვცემს გარკვეულ შინაარსს, 
გარკვეულ ამბავს.

ბალეტში მონაწილეობა  და საბალეტო სპექტაკლში 
ცეკვა მხოლოდ სათანადო  ცოდნა- განათლებისა და ფიზიკურ-
ესთეტიკური განვითარების მქონე სპეციალისტებს შეუძლიათ.

ბალეტი შეიძლება იყოს მხოლოდ საცეკვაო მოძრაობით 
გადაწყვეტილი და მას სიუჟეტ-ლიბრეტო საერთოდ არ  ჰქონდეს. 

ბალეტის ფორმით შეიძლება განხორციელდეს კომედია, 
ტრაგიკული ან ყოფითი მოვლენები. დღეისათვის საკმაოდ 
გავრცელებულია ბალეტი-ოპერა.

უნდა გვახსოვდეს, რომ  კლასიკური და სახასიათო 
ცეკვების, ბალეტის და მისი ცალკეული სახეობების გამოჩენას  
ევროპულ კულტურაში  დიდი ამბავი  მოჰყვა. ეს იმაში გამოიხატა, 
რომ ამ  ტიპის ცეკვები ფართოდ დამკვიდრდა სამეფო კარის 
ცხოვრებაში, დაიწყო სპეციალური თეატრალურ-საჩვენებელი 
ნაგებობების აშენება, გაიხსნა კლასიკური ცეკვის შემსწავლელი 
სკოლები, გაჩნდა  სასცენო  მოძრაობათა  ფიქსირება- ჩაწერის 
სისტემა...

ამის ფონზე, სპეციალისტების წინაშე დაისვა ამოცანა- 
შეექმნათ ცეკვის, როგორც ხელოვნების დარგის, შემსწავლელი და 
სცენაზე მისი  გადატანის წესების დამდგენი მეცნიერული სისტემა. 
ყველაფერი ამის აღსანიშნავად ფრანგმა ცეკვის მასწავლებელმა  
როჟე ფეიემ, 1700 წელს შემოიტანა ახალი ტერმინი „ქორეოგრაფია“.

გავიდა სულ რაღაც სამი ათეული წელი და საბალეტო 
ხელოვნების განვითარებაში ახალი ეტაპი დადგა. ეს მოხდა  მაშინ, 
როდესაც ფრანგმა ბალერინა კამარგომ გადაწყვიტა სცენაზე 
საკმაოდ დამოკლებული ქვედაბოლოთი გამოსულიყო და უარი 
ეთქვა ქუსლიან  ფეხსაცმელზე. ყველაფერმა ამან ხელი შეუწყო 
სცენაზე მეტი თავისუფლების შემოტანას და ცეკვის ტექნიკის 
განვითარებას.

დასასრულს უნდა ითქვას, რომ ბალეტის შემოსვლა 
რუსეთის იმპერიის ფარგლებში პეტრე I-ის ეპოქაში დაიწყო. აი, 
სწორედ აქედან შემოაღწია მან საქართველოშიც.

მსოფლიოში უდიდეს ბალეტმაისტერთა, ანუ საბალეტო 
ხელოვნების ოსტატთა შორის არიან: ჯორჯ ბალანჩინი 
(ბალანჩივაძე), სერგეი დიაგილევი, ზურაბ კიკალეიშვილი, 
ვახტანგ ჭაბუკიანი, რუდოლფ ნურიევი, ხოლო მოცეკვავეთა 
რიგებში ირიცხებიან: ანნა პავლოვა, მაია პლისეცკაია, ნინო 
ანანიაშვილი, ირმა ნიორაძე, ნიკოლოზ ცისკარიძე...

კითხვები და დავალებები:
-	 სად და რომელ ეპოქაში ჩაისახა თეატრალური 

წარმოდგენების გამართვის პრაქტიკა?
-	 რომელი ღმერთისადმი მიძღვნილი სანახაობების 

მსვლელობისას იმართებოდა თეატრალური სახილველი?
-	 რა კავშირი ჰქონდა ცეკვას თეატრთან?
-	 რას ნიშნავს სიტყვა „ბალეტი“ და საიდან  მომდინარეობს 

იგი?
-	 ბალეტი ფოლკლორული ცეკვაა თუ კლასიკური?
-	 ჩამოთვალეთ ბალეტის   ცნობილი ოსტატები.
-	 გაიხსენე, ვინ შემოიტანა  ყოველდღიურ ხმარებაში სიტყვა 

„ქორეოგრაფია“?

მასალა ცოდნის განსამტკიცებლად
ცეკვა სინთეზური ხელოვნებაა

სინთეზი ხელოვნების სხვადასხვა დარგის შეერთების 
შედეგად მიღებული შემოქმედებითი პროცესია. ცეკვის 
გარდა  სინთეზური ხელოვნებაა თეატრალური წარმოდგენა, 
თეატრალური სპექტაკლი. აქ ერთმანეთს  ერწყმის მსახიობის 
თამაში, მუსიკა, ცეკვა, მხატვრობა-სცენოგრაფია, განათება, 
სასცენო მეტყველება, ხმოვანი ეფექტები, სცენის სარეჟისორო 
გააზრება...

რაც აქ  თეატრალური სპექტაკლის შესახებ ითქვა, იგივე 

შეიძლება გავიმეოროთ ქორეოგრაფიის ანუ ცეკვის ხელოვნების 
მიმართაც.

ცეკვაც, უმეტესწილად სცენაზე (მათ შორის ღია სცენაზეც...) 
სრულდება. იმისათვის, რომ საცეკვაო წარმოდგენა შედგეს, 
საჭიროა მსახიობ-მოცეკვავის თამაში, ქორეოგრაფის ანუ ცეკვის 
დამდგმელ-რეჟისორის აზროვნება, მუსიკალური გაფორმება, 
სცენოგრაფია-მხატვრობა, სპეციალური განათება თავისი 
ეფექტებით, შეძახილები და კიდევ მრავალი სხვა ელემენტი.

და მაინც,   ვინ  ან რისთვის ქმნის ცეკვას?

ისტორიის გამოცდილება გვასწავლის და ჩვენც არაერთ
ხელ აღვნიშნეთ, რომ ცეკვის ავტორი არის ხალხი. ძველად, 
ადამიანთა  განვითარების საწყის ეტაპზე, ცალკეული ტომები, 
მასში შემავალი ადამიანები, ერთად, ერთმანეთის დახმარებით 
ნადირობდნენ, თევზაობდნენ, აგროვებდნენ საკვებად ვარგის 
მცენარეებს, ომობდნენ, რათა დაეცვათ საკუთარი ტერიტორია, 
საცხოვრებელი გარემო, ან კიდევ სხვისთვის წაერთმიათ 
სიმდიდრე, კარგი სანადირო ტერიტრიები და ა.შ.

ისინი აკვირდებოდნენ ბუნებას, მზისა და მთვარის 
ამოსვლა-ჩასვლას, ზღვის ღელვას, ჭექა-ქუხილს,  მეხის 
ჩამოვარდნისაგან გაჩენილ ხანძარს, ცხოველ-ფრინველთა ქცევას 
და სხვა ბუნებრივ მოვლენებს. მაშინდელ ადამიანებს არ ჰქონდათ 
იმდენი ცოდნა, რომ აეხსნათ ყოველდღიური მოვლენების 
ხასიათი. ამიტომ მათ გაუჩნდათ აზრი, რომ ყველაფერს, რაც 
ირგვლივ ხდება, რაღაც ზებუნებრივი ძალები განაგებს. ეს  ძალა 
შეიძლება იყოს თვითონ მზე, მთვარე, ვარსკვლავები,  ხე, ცხოველი 
და სხვა. ამიტომ საჭიროა ამ ძალებისაგან  კეთილგანწყობილების  
მოპოვება, მათი გულის  მოგება, შესაწირის მირთმევა, მოწიწების 
გამოხატვა და სხვა ამგვარი მოქმედებები.

ასეთი ფიქრიანი დამოკიდებულებების გამოსახატავად  
ადამიანებმა ყოველ მომდევნო თაობას გადასცეს რიტუალები, 
მაგიური მოქმედებები, საზეიმო მსვლელობები, თხოვნის და 
აღტაცების, ან კიდევ მოწიწების გამომხატველი შელოცვები, 

რიტმული მოძრაობები, მუსიკალური თანხლების, ასევე 
მხატვრობისა და ქანდაკების ნიმუშები.

ბუნებრივია, მაშინდელი ადამიანი სულაც არ ფიქრობდა,   
რომ ხელოვნებას ემსახურებოდა, ხელოვნების ნიმუშებს ქმნიდა. 
მისთვის ეს ყველაფერი ყოველდღიური შრომა და ყოფაა. გადის  
გარკვეული დრო და   განვითარებული ადამიანის  გონება, მას  
შემდეგ, რაც  მეცნიერული აზროვნების წესებს ისწავლის, უცბად 
აღმოაჩენს, რომ თურმე უძველეს წინაპრებს თავიანთი საქმიანობის 
დროს შეუქმნიათ თეატრალური თამაშობანი, ცეკვები, სიმღერა- 
მუსიკის, მხატვრობისა და ქანდაკების ნიმუშები, უსწავლიათ 
ხელოვნური თავშესაფრის, ანუ სახლის აგება,  ლექსების შეთხზვა 
და ბევრი კიდევ სხვა რამ.

დღეს, ყოველივე ამას, ჩვენ, ხალხის მიერ შექმნილ უძველეს 
ხელოვნებას, ანუ  ფოლკლორულ  ხელოვნებას ვეძახით (სიტყვა 
„ფოლკი“ თარგმანში სწორედ „ხალხს“  ნიშნავს).

ფოკლორული ხელოვნების, მათ შორის ფოლკლორული 
ცეკვების ბევრი ნიმუში ნამდვილი შედევრია. ისინი ქორეოგრაფის 
მიერ გადამუშავებულ-დახვეწილი და სანახაობათა კანონების 
მიხედვით  გაფორმებული სახით, დღესაც სრულდება 
სცენაზე თუ ყოველდღიურ ყოფაში და თანამედროვე, უკვე 
განვითარებული გემოვნების მქონე მაყურებელს, მსმენელსა და 
დამთვალიერებელსაც კი უდიდეს სიამოვნებას ანიჭებს.

  კითხვები და დავალებები:
-	 ვინ არის ცეკვის ავტორი?
-	 რას ნიშნავს  გამოთქმა „ფოლკლორული ცეკვა“.
-	 დაფიქრდი და მიპასუხე- ცეკვა მხოლოდ  ზოგიერთმა 

ხალხმა  შექმნა და დანარჩენებმა მისგან ისწავლეს თუ ყველა 
ხალხს თავისი ცეკვები  ჰქონდათ?

მასალა ცოდნის განსამტკიცებლად
ვინ  არის  სასცენო ცეკვის  ავტორი?

ხელოვნების  ყოველ ნაწარმოებს- ლექსსა და მოთხრობას, 
მხატვრობის  ნიმუშს, მუსიკალურ ნომერს, ქანაკებას, უმშვენიერეს  
საეკლესიო შენობას, კინოფილმს, თეატრალურ სპექტაკლს, 
ასევე  სასცენოდ საჩვენებელ საცეკვაო სანახაობას აუცილებლად 
ჰყავს კონკრეტული ავტორი, ანუ ადამიანი, ვინც იგი შექმნა და 
საჩვენებლად მოამზადა.

სამწუხაროდ, ბევრია შემთხვევა, როდესაც ისტორიამ 
ვერ შემოგვინახა ასეთ ავტორთა გვარ-სახელები. სამაგიეროდ 
ჩვენ უშეცდომოდ  ვიცით იმ  პროფესიების დასახელება, 
რომელთა  წარმომადგენლებიც  ხელოვნების ნიმუშებს  ქმნიან. 
მაგალითად  ლექსისა და მოთხრობის, ან   კიდევ რომანის ავტორს-
მწერალს, პოეტს, რომანისტს ვუწოდებთ; შენობა-ნაგებობების 
დამპროექტებელს არქიტექტორი ჰქვია, ფილმსა და თეტრალურ 
წარმოდგენას რეჟისორი ქმნის; მუსიკალური ჰანგების შეთხზვა 
კომპოზიტორის საქმეა,  რაც შეეხება სასცენო ცეკვის    შემქმნელს  
-მას ქორეოგრაფი ეწოდება. ქორეოგრაფი იგივე დამდგმელი 
რეჟისორია, ოღონდ საცეკვაო  ხელოვნების სფეროში.

სიტყვა „ქორეოგრაფი“ ძველი ბერძნული ენიდან შემოვიდა. 
თუმცა სამეტყველო  ენაში მე-18 ს-ის დასაწყისიდან  დამკვიდრდა. 
ამ საქმეში კი, როგორც დავრწმუნდით უდიდესი როლი ფრანგმა  
პედაგოგმა როჟე ფეიემ ითამაშა. ტერმინი  ორ ნაწილად იყოფა: 
„ქორეა“   ნიშნავს ცეკვას, ხოლო „გრაფია“ ანუ  „გრაფოს“ ნიშნავს 
ჩაწერას, ჩანიშვნას, ჩახაზვას. ამრიგად, გამოდის, რომ  ქორეოგრაფი 
პირდაპირი გაგებით ცეკვის ჩამწერს ნიშნავს. ამაში უჩვეულო 
არაფერია, რადგან ცალკეული ცეკვის  ჩაწერა მართლაც შეიძლება 
გარკვეული პირობითი ნიშნების  გამოყენებით. ასე იქცევიან 
კომპოზიტორებიც, როდესაც  ამა თუ იმ მუსიკალურ ჰანგს წერენ 
სანოტო  ნიშნების გამოყენებით.

როდესაც ასეთ საკითხებზე ვსაუბრობთ, უნდა 
გავითვალისწინოთ, რომ  ზოგჯერ ესა თუ ის ტერმინი იმაზე 
მეტ  შინაარსს მოიცავს, ვიდრე ეს პირდაპირ  თარგმანში  ჩანს. 

ქორეოგრაფიაშიც ასეა. დღეს ჩვენ  ქორეოგრაფს იმ ადამიანს  
ვუწოდებთ, ვინც ქმნის   საცეკვაო ნიმუშს, გადააქვს იგი სცენაზე, 
არჩევს შემსრულებელს, ეძებს  მუსიკალური თანხლების 
ვარიანტებს და ა.შ.  ამ აზრით  „ქორეოგრაფი“ ცეკვის  არა მარტო 
ჩამწერია, არამედ  შემქმნელიცა და მისი  დამდგმელი რეჟისორიცაა. 
აქვე შეიძლება ისიც გავიხსენოთ, რომ სიტყვა „ქორეოგრაფიას“ 
როდესაც წარმოვთქვამთ, იქვე  მთელს საცეკვაო ხელოვნებას 
ვგულისხმობთ.

უნდა გვახსოვდეს, რომ „ქორეოგრაფი“ მარტო ის ადამიანი 
არ არის, ვინც კლასიკურ ან კიდევ სახასიათო ცეკვებს ქმნის. 
ქორეოგრაფი ხალხური ცეკვის, ანუ ფოლკლორული ცეკვის 
სფეროში მოღვაწე ადამიანია, რომელიც ხალხური ხელოვნებიდან 
აღებულ თემებს, მოძრაობებს, გამოხტვის წესებს იყენებს და მათი 
დახმარებით, მათზე დაყრდნობით ქმნის სასცენო ფოლკლორული 
ცეკვის ნიმუშს.

ვინ არის ქორეოლოგი ?

 ქორეოგრაფიაზე  ან კიდევ  ქორეოგრაფის  პროფესიულ 
საქმიანობაზე საუბრისას ჩვენ უკვე  გავარკვიეთ, რომ  აღნიშნული 
სიტყვა ბერძნული წარმოშობისაა. ვიცით ისიც, რომ „ქორეა“-
„ქორეო“ ცეკვას, საცეკვაო მოძრაობებს  აღნიშნავს. მაგრამ გაჩნდა  
ახალი ტერმინი „ქორეოლოგი“ და ახლა მის  შინაარსში უნდა 
გავერკვეთ. უფრო ზუსტად უნდა გავიგოთ რას აღნიშნავს სიტყვის  
მეორე ნაწილი -„ლოგო“, „ლოგია“, და ა.შ. ძველბერძნულად „ლოგია“ 
–„ლოგოსი“  კვლევას, ძიებას, შესწავლას და შეცნობას აღნიშნავს. 
აქედან გამომდინარე „ქორეოლოგია“ ცეკვის შემსწავლელი 
მეცნიერებაა, ხოლო „ქორეოლოგი“ ის ადამიანია, ვინც ცეკვის  
ხელოვნების საიდუმლოებებს, მისი წარმოშობა-განვითარების 
ისტორიას სწავლობს და დღევანდელ მდგომარეობასაც აკვირდება.

ამრიგად, უნდა დავიმახსოვროთ, რომ  „ქორეოლოგი“ 
ცეკვის ხელოვნების შემსწავლელი მეცნიერ-მკვლევარია.

გვახსოვდეს: ქართულ ქორეოლოგიურ მეცნიერებას 
ჰყავდა უაღრესად დამსახურებული ადამიანები. მათ შორის უნდა 
დავასახელოთ: პროფ. დიმიტრი ჯანელიძე, ლილი  გვარამაძე, 

დავით ჯავრიშვილი, ავთანდილ თათარაძე...
დღეისათვის მათ მიერ დატოვებულ ტრადიციებს 

წარმატებით აგრძელებს  მკვლევართა ჯგუფი, რომლებიც ახალ-
ახალი ნაშრომებით ამდიდრებენ ქართული ქორეოგრაფიული 
მეცნიერების საგანძურს.
                     

ქორეოგრაფიული ხელოვნების ენა

წარმოვიდგინოთ, რომ საკონცერტო დარბაზში ვზივართ 
და მოუთმენლად ველოდებით სცენაზე  მოცეკვავეთა გამოსვლას. 
იწყება  კონცერტი და ჩვენს თვალწინ იშლება დიდი სანახაობა. 
მთის  ცეკვებს  ბარის ცეკვები ცვლის, აგერ  „ფარიკაობა“  გაიშალა 
და სცენაზე  ბრძოლის ცეცხლი დაინთო, მოცეკვავეთა ერთი ჯგუფი  
ორ სართულად მოეწყო და საფერხულო მოძრაობებს ასრულებს, 
აგერ სატრფიალო  „განდაგანა“ გამოჩნდა, „ძველი თბილისის 
სურათებიდან“ ყარაჩოღელები და  კინტოები აქტიურობენ. ყველა  
მათგანს რაღაცის  თქმა და საკუთარი თავის წარმოჩენა  უნდა. იგივე 
ხდება მაშინაც, როდესაც სცენაზე თვითონ  გამოვდივართ. გვინდა  
მაყურებელს  ჩვენი  სათქმელი ვუთხრათ და  თავი მოვაწონოთ.

მაყურებელი კი, ვინც არ უნდა იყოს იგი,  აუცილებლად 
მოიწყენს თუ კი ვერ  გაიგებს იმას, რისი თქმაც  მოცეკვავეს უნდა.  
იმისათვის, რომ  გავიგოთ რისი თქმა  სურს   მოცეკვავეს და 
ქორეოგრაფს, ჩვენ  ბუნებრივია, უნდა გვესმოდეს ის ენა, რითაც  
ხელოვნების  ეს დარგი საუბრობს.

შეიძლება ვინმეს  გაუკვირდეს და თქვას -სად გაგონილა  
ცეკვის ენა და მეტყველებაო? ნუ ავჩქარდებით! ცეკვას მართლაც 
აქვს საკუთარი ენა და თანაც  ისეთი, რომელსაც  გადათარგმნაც 
კი არ ესაჭიროება. იგი თანაბრადაა გასაგები ქართველისთვისაც 
და ამერიკელისათვისაც, იაპონელისა და ნებისმიერი სხვა ერის 
წარმომადგენლისათვის.

ცეკვის ხელოვნება ადამიანის ტანის, ხელებისა და ფეხების 
პლასტიკური მოძრაობით გვესაუბრება. ე.ი. გამოდის, რომ  
ცეკვის სამეტყველო ენა ყოფილა ადამიანის სხეულის ცალკეული 
ნაწილების პლასტიკური მოძრაობები. ამის დამახსოვრება 

იოლია, თუმცა იგი  საკმარისი არ არის ცეკვის საიდუმლოებათა 
გაგება-გაცნობიერებისათვის. სხეულის  ცალკეული ნაწილების 
პლასტიკურ მოძრაობას ცეკვაში გამოყენების დროს, თავისი წესები 
აქვს და თუ ამ წესებს არ ავითვისებთ,  არ  დავიცავთ, მაშინ  ცეკვის 
ენა  არ  ამეტყველდება, დაკარგავს ბრწყინვალებას და სცენაც 
„დამუნჯდება“. იგი  ადამიანებს სიხარულსა და სიამოვნებას ვერ  
განაცდევინებს.

მოცეკვავე უნდა ეცადოს  ერთმანეთს შეუხამოს ცეკვის 
ტრადიციული თუ ახლად  გაჩენილი წესები, ისწავლოს  ხელისა 
და ფეხის პოზიციები, ჟესტიკულაციის ენა, სახის მეტყველება, 
ხაზზე, წრეზე თუ დიაგონალზე დგომა-მოძრაობის კულტურა, 
მუსიკის რიტმების მოსმენა... მან თვალი უნდა მიადევნოს თუ 
როგორ მოძრაობენ სხვები, როგორია განათება, რომელ მხარესაა 
მაყურებელი და ა.შ.

ამრიგად,  ცეკვის სამეტყველო ენის დაუფლება სხვა, 
დამხმარე საშუალებების ცოდნასაც გულისხმობს. ესენია  
კომპოზიცია, რიტმი,  სიმეტრია, განათება, მუსიკალური თანხლება 
და სხვა. 

კითხვები და დავალებები:
-	 რა არის ცეკვის სამეტყველო ენა?
-	 რას ნიშნავს  გამოთქმა “პლასტიკური მოძრაობა“?
-	 საკმარისია თუ არა სხეულის  ცალკეული ნაწილების 

მოძრაობაზე  დაკვირვება იმისათვის, რომ სრული  
წარმოდგენა  შეგვექმნას ცეკვის შინაარსზე?

-	 ჩამოთვალეთ რომელი დამხმარე საშუალებებისა და  
დამატებითი ინფორმაციის ცოდნაა საჭირო საიმისოდ, რომ  
სასცენო  ცეკვა ამეტყველდეს?

-	 დაასახელე  შენთვის ცნობილი ცეკვის  დარგები და  
სახეობები.

კომპოზიცია საცეკვაო ხელოვნებაში

რეპეტიციების დროს  ან კიდევ ანსამბლის მეცადინეობაზე  
ხშირად გაისმის გამოთქმები: “ცეკვის კომპოზიცია“, 
„კომპოზიციურად მოწესრიგებული სცენა“, „მოცეკვავეთა 
კომპოზიციური  განაწილება“ და  სხვა  ამგვარი.  ბუნებრივად  
გაჩნდება  კითხვა - რას ნიშნავს ეს გამოთქმები? ან კიდევ რატომ 
იმსახურებს ქორეოგრაფების  ამდენ ყურადღებას  „კომპოზიციის“ 
საკითხები?

სიტყვა „კომპოზიცია“ ლათინური წარმოშობისაა და 
ქართულად   „შეთხზვას,“ „შედგენას,“ „განლაგებას“  ნიშნავს.

ხელოვნებაში, მათ შორის ქორეოგრაფიულ ხელოვნებაში,  
„კომპოზიცია“ აღნიშნავს ცეკვის შემადგენელი ცალკეული  
ნაწილების  ისეთ განლაგებას, რომ  ქორეოგრაფიული სურათი 
გამოვიდეს შინაარსობრივად მთლიანი, ჰარმონიული, 
მოწესრიგებული, ლამაზი და  მიმზიდველი.

იმისათვის, რომ მთლიანობა მვიღოთ და ჰარმონიულობას 
მივაღწიოთ, საჭიროა  თემისათვის   აუცილებელი საჭირო  
დეტალები, ნაწილები, ხაზები, წრეები ზუსტად მისთვის 
განკუთვნილ ადგილზე   იყოს.

ამასთან აუცილებელია  თითოეულ მათგანს შორის რაც 
შეიძლება მჭიდრო კავშირი არსებობდეს, სხვაგვარად ჩვენ ვერ 
გავიგებთ, ვერ ჩავწვდებით იმ შინაარსს, რისთვისაც ცეკვა დაიდგა.

წარმოვიდგინოთ, რომ სცენაზე ცეკვა „ხორუმი“ 
უნდა  გამოვიტანოთ. დიდებული სურვილია, მაგრამ მისი  
განხორციელება სერიოზულ შრომას მოითხოვს. უპირველეს 
ყოვლისა  უნდა  გავიხსენოთ თუ   რა ნაწილებისაგან შედგება     ცეკვა  
„ხორუმი“- შესავალი ნაწილი, დაზვერვა,   ბრძოლა, გამარჯვების 
სიხარული, ბრძოლის  ველიდან დაჭრილების  გამოყვანის  სცენა 
და ა.შ.  თუ რომელიმე მათგანს  გამოვტოვებთ, ამით დაირღვევა 
ამბავთთხრობა, საერთო შინაარსი და, შესაბამისად,  გაღარიბდება  
ცეკვის „კომპოზიციური“ წყობა. 

უნდა გვახსოვდეს, რომ  „ცეკვის კომპოზიციის“ ერთ-
ერთი უმთავრესი ელემენტი არის მთლიანობა. ეს უკანასკნელი 

კი  ცალკეული ნაწილების გონივრული შეერთება-შერწყმით 
მიიღწევა.

სიმეტრია და რიტმი ქორეოგრაფიაში

კომპოზიციაზე საუბრისას ჩვენ გავიგეთ თუ რა დიდი 
მნიშვნელობა აქვს ცეკვის მთლიანობას, ნაწილების ერთმანეთთან 
შეწყობას, მათ დაკავშირებას და ჰარმონიულ დალაგებას.

აუცილებელია დავიმახსოვროთ, რომ კომპოზიციის 
მთლიანობისა და ჰარმონიულობის მისაღწევად, უფრო სწორად  
კი მისი ცეკვის შინაარსის  აგება-დალაგებისათვის აუცილებელია 
სიმეტრიის კანონების გათვალისწინება და რიტმული 
თანმიმდევრობის დაცვა.

ეხლა ვნახოთ რა არის სიმეტრია და რა არის რიტმი.
როდესაც ცეკვას ვიწყებთ მასწავლებელი ყოველთვის 

გაფრთხილებთ: გახსოვდეთ მაყურებელი საიდან გიყურებსო! 
სავარჯიშო დარბაზში ჩვენ სარკეებს ვუყურებთ და ასე 
ვაკონტროლებთ საკუთარ მოძრაობებს. სიტუაცია იცლება 
როდესაც სცენაზე ვდგავართ. უკან და გვერდებზე კულისებია, წინ 
კი ხალხით სავსე დარბაზია.

თუ ყველა მოცეკვავე ერთ მხარეს დადგება, მეორე 
მხარე გაშიშვლდება, წონასწორობა დაირღვევა და საერთო 
შთაბეჭდილებაც გაფერმკრთალდება. იგივე მოხდება თუ 
წონასწორობა დაცული არ იქნება წინა და უკანა ხაზებს, ასევე 
მარჯვენა და მარცხენა მხარეებს შორის.

ალბათ დაკვირვებიხართ - სარეპეტიციო დარბაზში, ასევე 
საკონცერტო სცენაზე საგანგებოდ არის მონიშნული ცენტრი. 
მასწავლებელიც მალ-მალე შეგვახსენებს - „ყურადღება მიაქციეთ 
ცენტრს“, „უყურეთ ცენტრის ხაზს“ და ა.შ. აი, სწორედ ამ ცენტრის 
გასწვრივ, თანაც მის ყოველ მხარეს თანაბრად უნდა განაწილდეს 
მოცეკვავეთა მთელი მასა. ამით სიმეტრიული განლაგება დაცული 
იქნება.

გვახსოვდეს: სიმეტრია ეწოდება მარჯვენა და მარცხენა 
მხარეების, ან კიდევ წინა და უკანა ნაწილებს შორის  მიღწეულ 

თანაბარზომიერებას, მათ შორის წონასწორობის დაცვას. 
სიმეტრიულობა ბუნების ერთ-ერთი ძირითადი თვისებაა. 
დააკვირდით ხეებს, ფოთლებს, ყვავილებს, მწერებს და  
ცხოველებს...  ნახეთ  როგორი  სიმეტრიული და გაწონასწორებულია 
მათი აღნაგობა-მოძრაობა. ნებისმიერი ხე  ცენტრალური ღერძის 
ირგვლივ ვითარდება, ასევეა ყვავილები, პეპელები, ფრინველები... 

ბუნებაში ზოგჯერ ისეც ხდება, რომ  რომელიღაც ხე 
შეიძლეება  ცალმხრივად იყოს გაზრდილ-გადახრილი. ეს  აბეზარი 
ქარის ბრალია. ქარი  რომ არა, ხე სიმეტრიულად გაწონასწორებული 
გაიზრდებოდა.

დაახლოებით ასეთივე  მოვლენები ხდება სცენაზე  
სპექტაკლის ან საცეკვაო ნომრის შესრულებისას.

სიმეტრიულ კომპოზიციაში ყველაფერი, ყველა ნაწილი 
მისთვის განკუთვნილ ადგილზე დგას, ამიტომაც აქ იგრძნობა  
სიმშვიდე, წესრიგი და სიწყნარე. ეს ყველაფერი მაყურებლისათვის 
ძალიან სასიამოვნოა, მაგრამ როგორღა უნდა  მოიქცეს ქორეოგრაფი 
თუ მას სურს გადმოსცეს დაძაბულობა, აქტიური მოძრაობა? აქ 
ქორეოგრაფსა და მოცეკვავეებს რიტმი ეხმარება. 

რიტმის, რიტმულობის მისაღწევად ქორეოგრაფი 
მოცეკვავეებისაგან მოითხოვს  ერთი და იგივე ელემენტის 
გამეორებას. განმეორებადი მუსიკალური რიტმი,  მოძრაობა, 
სხვადასხვა ტემპში მათი  დალაგება ცეკვის კომპოზიციას მატებს 
დაძაბულობასა და დინამიკას.

ბავშვზე, მოცეკვავეზე რიტმული ელემენტების 
განმეორებით მიღებული შედეგების ეფექტურობას,  ეფექტს   და 
მის  თავისებურებებს სწავლობს რიტმიკა.

ამრიგად, გამოდის, რომ რიტმი ეს არის ცალკეული 
ნაწილების თანმიმდევრული გამეორება სათანადო მუსიკალური 
თანხლების  ფონზე.

კითხვები და დავალებები:
-	 რა აუცილებელი ელემენტებისაგან შედგება ცეკვის 

კომპოზიცია?
-	 რას ვეძახით რიტმიკას?
-	 რა არის რიტმი და როგორი  მოქმედებაა საჭირო  რიტმული 



35

დაძაბულობის გასაძლიერებლად?
-	 იფიქრე და  დაასაბუთე: სიმეტრიაში უფრო მეტი  სიმშვიდეა 

თუ  რიტმში და რატომ?

მხატვარ-დეკორატორის, ანუ სცენოგრაფის
როლი  ქორეოგრაფიულ სფეროში

დარწმუნებული ვარ,  შენს მასწავლებელს,  თქვენი ანსამ
ბლის ქორეოგრაფს არაერთხელ  უთქვამს, რომ  ქორეოგრაფიული 
სანახაობა ანუ სახილველი იგივე მინი სპექტაკლია, იგივე  
თეატრალური წარმოდგენაა. ასეთ აზრს შენ მოისმენდი  
ტელეეკრანიდანაც,   ამოიკითხავდი  გაზეთის  ფურცლებზე და ა.შ.

საერთოდ, უნდა გვახსოვდეს, რომ თეატრიცა და 
ქორეოგრაფიაც სინთეზური ხელოვნებაა. სინთეზი, როგორც  
ვიცით  ცალკეული ნაწილების  ერთმანეთთან  შეერთებას ჰქვია, 
თანაც  ისეთ  შეერთებას, რომელიც შედეგად  ერთიან, მთლიან 
პროდუქციას იძლევა.

ქორეოგრაფიული სპექტაკლი ვერ შედგება  თუ აქ 
ერთმანეთს არ  შეერწყმება  ცეკვა, მუსიკა, მხატვრობა, განათება, 
მსახიობ-მოცეკვავის  ოსტატობა, სცენის  დეკორაცია, ჩაცმულობა და 
ა.შ. ამგვარ  შერწყმა-შეერთებას კი, რომელიც მსახიობ-მოცეკვავეთა 
მთლიანი მასის  მართვას საჭიროებს, თავისი ხელმძღვანელი 
ჰყავს და მას, როგორც ვიცით, დამდგმელ ქორეოგრაფს ანუ  
რეჟისორ-ქორეოგრაფს  უწოდებენ. მის გარეშე სცენის ჯადოსნური 
სამყარო ვერ  იარსებებს, რადგან ერთმანეთში აირევა მთავარი და 
მეორეხარისხოვანი, ხოლო მსახიობ-მოცეკვავეთა  მოქმედებაში 
ქაოსი დაისადგურებს.  

იმისათვის, რომ ქორეოგრაფიული სპექტაკლი თუ 
სახილველი კარგი გამოვიდეს, საჭიროა სხვა დამხმარე ძალის 
არსებობაც, მათ შორის ერთ-ერთი უმთავრესი მხატვარ 
-დეკორატორი ანუ იგივე  სცენოგრაფია.

დიდ სახელმწიფო  და აკადემიურ ანსამბლებში აღნიშნულ 
საქმეს სპეციალურად მოწვეული  თანამშრომელი ასრულებს. მას  
თანამდებობრივად ევალება თვალყური ადევნოს სცენის  მოწყობის, 

მოცეკვავეთა  ჩაცმულობის, სასცენო განათების, დეკორაციების   
განლაგებისა და სხვა მსგავს საკითხებს.  აღნიშნული პროფესიის  
ადამიანმა დამდგმელ ქორეოგრაფთან ერთად უნდა  გადაწყვიტოს 
სწორად აცვიათ თუ არა  მოფარიკავეებს,  დამაჯერებლად 
გამოიყურება თუ არა რომელიმე კონკრეტული ცეკვის, ვთქვათ 
„მთიულურისა“ და „განდაგანას“ მონაწილეების, სოლისტების  
ჩაცმულობა  და ა.შ. მანვე  უნდა  დაასკვნას სცენის  დეკორაციები 
შეესატყვისება თუ არა  კონკრეტული ცეკვის შინაარსს...

პატარა ანსამბლებში, საბავშვო   კოლექტივებში იმის 
ფუფუნება არ არის, რომ  დამდგმელი ქორეოგრაფის გვერდით 
ასეთი სპეციალისტიც  იყოს მოწვეული.  ამიტომაც აქ  მთელი  
დატვირთვის ზიდვა  თავად ქორეოგრაფს უხდება. სასიამოვნოა 
იმის აღნიშვნა, რომ უმეტესი  მათგანი წარმატებით ართმევს თავს 
დაკისრებულ  მოვალეობას.

კითხვები და დავალებები:
-	 რას უწოდებენ იმ ადამიანებს  ვინც სპექტაკლში ან  საცეკვაო 

მოქმედებაში  მონაწილეობენ?
-	 ვინ მართავს მსახიობ- მოცეკვავეთა მოქმედებას?
-	 ვინ ეხმარება  დამდგმელ  ქორეოგრაფს   სანახაობის შექმნაში?
-	 რას უწოდებენ ქორეოგრაფიული სანახაობის  მხატვარს?
-	 გაიხსენეთ ნანახი სპექტაკლი , რა შთაბეჭდილება მოახდინა 

მან თქვენზე?

წაიკითხე თავისუფალ დროს!
მსოფლიოს მერვე საოცრება

ავსტრალიაში, ქ. სიდნეიში, საგასტროლო  მოგზაურობის 
დროს, სუხიშვილების  ლეგენდარული აკადემიური ანსამბლის 
(იმ დროს მას  ჯერ მხოლოდ ქართული ხალხური  ცეკვის 
სახელმწიფო ანსამბლი ეწოდებოდა) საოცარი წარმატებით 
შეძრული ჟურნალისტები ერთხმად მივიდნენ დასკვნამდე, რომ  
მაყურებლის წინაშე იდგა „მსოფლიოს მერვე საოცრება“. 

აღნიშნული მოსაზრება შემდგომში არაერთმა 

სპეციალისტმა და ხელოვნებისმცოდნემ, მოყვარულმა და 
ჟურნალისტმა გაიზიარა. გერმანული „აბენდ ცაიტუნგი“ წერდა: 
„ნინო რამიშვილმა და ილიკო სუხიშვილმა შექმნეს ფოლკლორული 
ანსამბლი, რომელსაც თავისი ორიგინალობითა და მთლიანობით 
ანალოგი არ ეძებნება მსოფლიოში“. 

აღსანიშნავია, რომ მსოფლიო საოცრებებში სწორედ იმ 
ტიპის ნიმუშები შედის, რომელსაც თავისი ორიგინალობითა და 
მთლიანობით ანალოგი არ ეძებნება, თანაც მსოფლიოს მასშტაბით. 
საქმეში ჩაუხედავ მკითხველს  შეიძლება კითხვა  გაუჩნდეს -რატომ 
VIII და არა III, ან IV,  ან კიდევ XV და ა.შ.   კითხვა ლოგიკურია, 
რადგან ადამიანმა თავისი არსებობის მრავალსაუკუნოვანი 
ისტორიის მანძილზე იმდენი უდიდესი და უმშვენიერესი  
ხელოვნების ნიმუში შექმნა, რომ  მათი უბრალო  ჩამონათვალიც 
კი მრავალ სქელტანიან წიგნს შეავსებდა. მაშინ რატომ მხოლოდ 
„შვიდი საოცრება“, ან  კიდევ საიდან მოდის ეს გამოთქმა და 
ხელოვნების  რომელი ნიმუშები შედის მასში?

კაცობრიობის მიერ  შექმნილი ხელოვნების  შედევრებიდან 
ყველაზე გრანდიოზულის, ყველაზე მნიშვნელოვანის  გამოყოფა 
სათავეს  ძველბერძნული აზროვნებიდან იღებს. ვისაც მსოფლიო 
ისტორიის  სასკოლო კურსი მაინც აქვს გავლილი, ის ადვილად 
დარწმუნდება, რომ ძველი საბერძნეთი მთელი ევროპული 
ცივილიზაციის საწყისებთან დგას. დღევანდელი გადასახედიდან 
ნათლად ჩანს, რომ ბერძნებს ხელოვნების  თითქმის ყველა  ის 
მიმართულება ჰქონდათ, რომელიც  კი საერთოდ არსებობს (აქ  
ცხადია, საუბარი არ არის  კინოხელოვნებაზე, ფოტოხელოვნებაზე, 
ელექტრონულ მუსიკაზე, ტელევიზიაზე და ა.შ. ეს ყველაფერი 
მოგვიანებით  გაჩნდა და განვითარდა). თავიანთი მიღწევებით   
გაყოყოჩებული ძველი ბერძნები ცოტა  ამრეზით უყურებდნენ 
სხვა ქვეყნებს, ხალხებსა და სახელმწიფოებს. მათ მიაჩნდათ, რომ 
ირგვლივ და  სხვაგან „ბარბაროსები“ ცხოვრობდნენ, თვითონ კი 
წინმავალნი იყვნენ.

აი, სწორედ ასეთ ვითარებაში მოაზროვნე ადამიანებს 
გაუჩნდათ იდეა, გაეკეთებინათ ერთგვარი ჩამონათვალი ხელოვ
ნების ყველაზე  სწორუპოვარი ნიმუშებისა, რომელიც აშკარად  

წარმოაჩენდა  ჯერ  კიდევ იმ დროისათვის ადამიანის, ძირითადად 
კი   ბერძნების  შემოქმედებითი აზროვნების ზღვარს. დიდი 
ფიქრის შემდეგ გადაწყდა, რომ ამ ჩამონათვალში  შესულიყო ორი 
ისეთი ნიმუში, რომელიც, მართალია, ბერძნებს არ  ეკუთვნოდათ, 
მაგრამ მათი მნიშვნელობა უკვე  საყოველთაოდ  იყო აღიარებული. 
ასეთად მიიჩნიეს  ეგვიპტური  პირამიდები (უფრო სწორად 
ეგვიპტის დიდი პირამიდა, რომელსაც დღეს ხეოპსის პირამიდასაც 
უწოდებენ) და  ბაბილონის ბაღები, უფრო ზუსტად  დედოფალ 
სემირამიდას  დაკიდული ბაღები.

ამათ  შემდეგ,  ჩამონათვალში ხუთი ნიმუში შევიდა და 
ყველა მათგანი ძველ ბერძენთა შემოქმედებითი აზროვნების 
შედევრებს მიეკუთვნება. ესენია:
1.	 ქალღმერთ არტემიდას  ტაძარი ეფესოში;
2.	 მოქანდაკე ფიდიასის მიერ შექმნილი ზევსის ქანდაკება;
3.	 მავზოლეუმი, ანუ კარიის მმართველ მავსოლეს 

განსასვენებელი  აკლდამა;
4.	 როდოსის კოლოსი (მზის ღმერთ ჰელიოსის უზარმაზარი,   

კოლოსალური ზომის ქანდაკება);
5.	 ალექსანდრიის შუქურა.

მოკლედ  დავახასიათოთ თითოეული მათგანი.

სემირამიდას დაკიდული ბაღები, რომელსაც ზოგჯერ  
„კიდულ ბაღებს“ უწოდებენ აგებული ყოფილა ძველ ბაბილონში. 
მისი აშენებისა და ბაღების გაშენების იდეა ეკუთვნოდა  
ბაბილონელთა მეფეს, რომელიც თვლიდა, რომ ასეთი, ხელოვნური 
ბაღი გაართობდა და გაახალისებდა შორეული ქვეყნიდან 
მოყვანილ დედოფალს, ასევე  გამვლელ-გამომვლელს. ტერასებად  
აწყობილი ბაღი  მიწაყრილით იყო შევსებული, რომელზეც 
ხარობდა  ქვეყნიერების ყველა კუთხიდან მოტანილი მცენარეები 
და ყვავილები. სართულებად განლაგებული ტერასები ისეთ 
შთაბეჭდილებას ტოვებდა თითქოს ეს ყველაფერი მიბმული იყო 
ან ეკიდა ცის თაღზე. ბაღს საგანგებო  სარწყავი  სისტემა ჰქონდა, 
რომლის წყალობითაც აქაურობა წელიწადის ყველა დროს ყვაოდა.

სამწუხაროდ, დროის  მსვლელობამ და მიმდინარე 
მოვლენებმა სემირამიდას ბაღებიც არ დაინდო. მან ჩვენამდე 
ვეღარ  მოაღწია.

ეგვიპტში, კერძოდ  გიზეს  უდაბნოში, მდინარე ნილოსის 
მარცხენა სანაპიროზე აღმართულია ფარაონების: ხეოპსის, 
ხეფრენისა და მიკერინას (მენკაურას)  სახელობის პირამიდები. 
მათ შორის ხეოპსის პირამიდა ყველაზე დიდი და გრანდიოზულია. 
ფუძესთან თითოეული მისი გვერდის სიგრძე 233 მეტრს აღწევს. ეს 
კი ნიშნავს, რომ  პირამიდის გარსშემოსავლელად 1 კმ-მდე მანძილი 
უნდა გაიარო. პირამიდის სიმაღლე 146 მ-ზე მეტია. მის ასაგებად 
გამოყენებულია 2 300 000 ცალი ქვის ბლოკი. თითოეულის   წონა 
კი  2,5ტ-დან 30 ტ-მდე მერყეობს.

ცნობილ ბერძენ მოქანდაკე ფიდიასს, რომელიც ძვ.წ.აღ-ის 
V ს-ში მოღვაწეობდა, გამოუქანდაკებია  მსოფლიოს ერთ-ერთი 
საოცრება-ზევსის ფიგურა. ზევსი ძველი ბერძნების უზენაესი 
ღვთაება, ღმერთთა ღმერთი იყო. მას ემორჩილებოდა ყველა და 
ყველაფერი. ფიდიასის მიერ  გამოქანდაკებული  ზევსი ტახტზე 
ზის. იგი სიმაღლით 12 მ- ზე მეტია, ერთ ხელში  კვერთხი უჭირავს, 
მეორეში კი გამარჯვების ქალღმერთ ნიკეს   მცირე ზომის ფიგურა. 
მასალად გამოყენებულია სპილოს ძვალი და ოქროს ფირფიტები.   
სამწუხაროდ  ქანდაკება ხანძარმა იმსხვერპლა.

ძველი სამყაროს შვიდ საოცრებაში შედის კიდევ ერთი 
ქანდაკება - როდოსის კოლოსი. კუნძული როდოსი ხმელთაშუა 
ზღვაში მდებარეობს. როდოსზე ჯერ კიდევ ჩვ.წ.აღ-მდე VIII-
VI ს-ში დაიწყო კულტურის  სწრაფი განვითარება. III-I ს-ში 
უფრო ზუსტად 285 წელს აქ შეიქმნა მზის ღმერთის-  ჰელიოსის 
ქანდაკება- „როდოსის კოლოსი“.

კოლოსი მას იმიტომ უწოდეს, რომ ფორმითა და ზომით 
მართლაც კოლოსალური, დიდი და შთამბეჭდავი იყო. სამწუხაროდ 
ზღვის რეგიონისათვის დამახასიათებელი  კატასტროფების 
გავლენით, უშუალოდ კი მიწისძვრის გამო, ძვ. წ. 224  წელს, 
კოლოსი, ანუ დიდი ქანდაკება დაინგრა.

დროის დინებას  ვერ გადაურჩა შვიდ  საოცრებას მითვლი
ლი ბევრი სხვა ნიმუშიც. ასეთი იყო მაგალითად “ჰოლიკარნასის 

მავზოლეუმი”. იგი ძვ.წ. IV ს-ის 60 -იან  წლებში აღუმართავთ  კარი
ის მმართველ  მავსოლეს პატივსაცემად, მისი ნეშტის დასაცავად 
და გასაპატიოსნებლად. მშენებლობის დაწყებაზე ბრძანება გაუცია  
გარდაცვლილის ქვრივს, რომელმაც წამოყენებული საქმე  ბოლო
მდე მიიყვანა და იმდროინდელი ოსტატების შესაძლებლობათა 
გონივრული გამოყენებით ნამდვილი არქიტექტურული შედევრის  
შექმნა  მოახერხა. 

ვფიქრობთ, აუცილებელია იმის აღნიშვნაც, რომ მავსოლეს 
სახელის უკვდავყოფა დღემდე გრძელდება. როგორ? იმით, რომ 
ამდენი საუკუნის გასვლის შემდეგაც გამოჩენილ ადამიანთა  
ნეშტის განსასვენებელ მიწისზედა  ნაგებობას კვლავ  მავსოლეუმს 
ან კიდევ მავზოლეუმს  უწოდებენ.

სამწუხაროა, რომ ჰალიკარნასის   მავზოლეუმის  ნამდვილმა 
სახემ ჩვენამდე ვერ მოაღწია. იგი  ჯვაროსნებმა  დაანგრიეს XVს-
ში, ძვირფასად დამუშავებული ქვები კი წმ.პეტრეს სახ. ციხე-
სიმაგრეზე საამშენებლო მასალად  გამოიყენეს.  

ასევე დაინგრა და განადგურდა  ქალღმერთ “არტემიდას 
ტაძარი”  ეფესოში. არტემიდა  ბერძნულ მითოლოგიაში ნადირთა 
მფარველი და  ნაყოფიერების ღვთაება იყო. ეს იგივე  ჩვენებური  
ქალღმერთი დალია, რომელიც ნადირობისა და ნადირთა  
მფარველად ითვლება სვანურ მითოლოგიაში, ოღონდ არავინ 
იცის მის შესახებ წარმოდგენები ძველმა ბერძნებმა  კოლხეთიდან  
წაიღეს თუ პირიქით- კოლხმა მოაზროვნეებმა ეს ლეგენდები 
ბერძნულიდან აქეთ წამოიღეს  და ხალხში გაავრცელეს. ნუ 
გაგიკვირდებათ, ამგვარი რამ ძველ სამყაროშიც ხდებოდა (ახლა 
ხომ სხვათა მიღწევების გადაღება-მითვისება ჩვეულებრივი 
ამბავია). სწორედ  ასე გაიტანეს  ძველმა ბერძნებმა არგონავტების 
მეშვეობით ოქროს საწმისი ანუ ოქროს დამუშავების   კოლხური 
წესი, მედეა-„მედიცინის“ საიდუმლოებები და მითი კავკასიონზე  
მიჯაჭვული ამირან-პრომეთეს შესახებ.

ძველი სამყაროს შვიდ საოცრებას აგვირგვინებს 
„ალექსანდრიის შუქურა“. იმდროინდელი სამყარო ალექსანდრე 
მაკედონელის ძლევამოსილ სამხედრო მოქმედებებთან  დაკავ
შირებულ რამდენიმე ქალაქ ალექსანდრიას იცნობდა. მათ შორის 

ერთ-ერთი ძველი ეგვიპტის სანაპიროებთან იყო გაშენებული. 
სწორედ აქ აღმართეს დიდი ზომის შუქურა-კოშკი, რომლის 
ყველაზე მაღალ წერტილში მუდმივად გიზგიზებდა ცეცხლი. 
ამით ზღვაოსნებს ანიშნებდნენ თუ საით უნდა წასულიყვნენ, რომ  
მშვიდობიანად ევლოთ.

ახლა მოდით, ყველაფერი რაც აქ ითქვა, ერთგვარად  
შევაჯამოთ: მიუხედავად იმისა, რომ იმდროინდელ სამყაროში 
ბევრი სამაგალითო ხელოვნების ნიმუში იყო შექმნილი და 
მოგზაურთათვისაც კარგად ნაცნობი, ძველმა ბერძნებმა ეს 
ყველაფერი მაინც მინიმუმამდე დაიყვანეს. რაც მთავარია, 
მათ არაბერძენთათვის, როგორც ითქვა ამ ჩამონათვალში,  ორ 
ადგილზე მეტი ვერ გაიმეტეს. თქვენ უთუოდ გახსოვთ, რომ ეს 
იყო  ბაბილონის  „სემირამიდას ბაღები“ და   ეგვიპტის „გიზეს 
დიდი პირამიდა“.

საბოლოოდ კი ისე მოხდა, რომ შთამომავლობამ შემდეგ 
ეპოქებში ამ შვიდეულიდან მხოლოდ დიდი პირამიდა და მის 
გვერდით აგებული შედარებით მცირე ზომის პირამიდები იხილა. 
ისინი დღემდე  ამშვენებენ გიზეს უდაბნოს. სხვა ყველაფრი კი 
ულმობელმა დრომ გაანადგურა და კიდევ კარგი, რომ მათ შესახებ 
არსებული ცოდნა-გადმოცემები მაინც შემოგვრჩა.

გავიდა დრო და სწავლულ კაცთა, ასევე მოგზაურთა შორის 
გაჩნდა აზრი, რომ ძველი სამყაროს 7 საოცრებას ახალი ეპოქების  
სასწაულები უნდა მიმატებოდა. ზოგიერთმა  სწავლულმა ახალი 
შვიდეული შეადგინა, ზოგმაც მათი რიცხვი 18 -მდე გაზარდა... 
ხუმრობა ხომ არ არის,  ახალმა დრომ მართლაც შექმნა არანაკლები 
მასშტაბის საოცრებები. მარტო ჩინეთის დიდი კედელი, 
აღორძინების ეპოქის უდიდესი იტალიელების ლეონარდო და 
ვინჩისა და მიქელანჯელოს შემოქმედება, ან კიდევ ინდური 
ხუროთმოძღვრების შედევრი მავზოლეუმი ტაჯ-მაჰალი, ანდა 
სულაც ლამის ნახევარი კილომეტრის სიმაღლის ე.წ. ცათამბჯენები 
რად ღირს!

მაგრამ არა! კაცობრიობამ ჩათვალა, რომ ის  რაც 
ტრადიციულია, ის რაც ეპოქების სიღრმიდან მოდის, უნდა 
დარჩეს უცვლელი სახით. მასზე წამატება, ჩამონათვალის საერთო 

რიცხვის გაზრდა კი მხოლოდ  სიმბოლური  შეიძლება იყოს და  
ვაჟკაცობაც ისაა თუ ვინ  მიაღწევს ამ სიმბოლურ სიმაღლეს, ვინ 
შეძლებს მასში ადგილის მოპოვებას. ესეც მსოფლიოს საუკეთესო 
მოაზროვნეებმა  უნდა გადაწყვიტონ.

სასიხარულოა, რომ მსოფლიოს მე-8 სიმბოლური 
საოცრების სახელი ქართულმა ცეკვამ  დაიმსახურა.  აი, რას ნიშნავს  
ტრადიციის პატივისცემა და მისდამი ერთგულება,  საუკეთესო  
ტრადიციული მიგნებების მსოფლიო არენაზე გატანა და მისი 
კარგი  პროპაგანდა  ისე, როგორც ეს  სუხიშვილებმა გააკეთეს 
თავის დროზე  და  დღესაც აგრძელებენ.

ბედნიერებაა, რომ ამ საქმეში სუხიშვილები მარტონი არ 
არიან. აქ თავის სიტყვას ამბობენ ისეთი კოლექტივები, როგორიცაა 
„რუსთავი“, „ერისიონი“ და სხვა უამრავი მუნიციპალური, 
თვითმოქმედი, ახალგაზრდული და საბავშვო  ანსამბლები.

ცხადია, ყველა მათგანის წინაშე ერთნაირი ამოცანები არ 
დგას და არც  შესაძლებლობებია  თანაბარი, მაგრამ თითოეული 
ვალდებულია ძალ-ღონის მაქსიმუმი გაიღოს და ყველაფერი 
გააკეთოს საერთო ეროვნული, საერთო ქართული საქმის 
წინსვლისათვის.

შემაჯამებელი გაჯვეთილი

რეჟისორი

მუსიკალურად აფორმებს ცეკვას

დგამს თეატრალურ სპექტაკლს

დგამს ცეკვას გარკველი ჩანაფიქრის, 
გარკვეული ნახაზის მიხედვით

ქმნის მოცეკვავეთათვის სასცენო 
ჩაცმულობის ვარიანტს

აანალიზებს ქორეოგრაფის მიერ 
დადგმული ცეკვის ავ-კარგს

აქვეყნებს წერილებსა და წიგნებს 
ქორეოგრაფიული ხელოვნების შესახებ

ეხმარება ქორეოგრაფს ყოველდღიურ 
მუშაობაში

აფორმებს თეატრალურ სცენას, 
აძლევს მას ცეკვისათვის გამოსაყენებელ 

სახეს. არჩევს განათების ხასიათს და 
ადგენს მის ხარისხს

ქორეოლოგი

მხატვარ-დეკორატორი
(სცენოგრაფ-დიზაინერი)

ქორეოგრაფ-რეპეტიტორი

მუსიკოს-აკამპანიატორი

შეაერთე რგოლები ერთმანეთთან ხაზებით ისე, რომ სიტყვების 
შეწყვილება შინაარსობრივად სწორი გამოვიდეს.

დავალების შესრულება შეგიძლია სტუდიაშიც და სახლშიც 
მასწავლებლის მიერ მოცემული დავალებისა და მითითებების შემდეგ.

თავი II.  ქართული საცეკვაო ხელოვნება

საქართველო, ქართველები
და ქართველთა მიერ შექმნილი ცეკვები

ბევრმა თქვენგანმა ისტორიისა და გეოგრაფიის 
გაკვეთილებიდან უსათუოდ იცის, რომ საქართველო ევროპისა 
და აზიის კონტინენტების გადაკვეთაზე არსებული რეგიონის 
-კავკასიის შუაგულში მდებარეობს.

ჩრდილოეთის მხრიდან მას კავკასიონის ქედი ესაზღვრება, 
ხოლო სამხრეთიდან და აღმოსავლეთიდან საქართველოს 
მეზობლები არიან თურქეთი, აზერბაიჯანი და სომხეთი. დასავ
ლეთ ნაწილში კი საზღვრის როლს შავი ზღვა ასრულებს.

საქართველოს  მთელს  ტერიტორიაზე გვხვდება  დაბლო
ბები, ზეგანი, მთისწინეთი, ცად აზიდული მთები, ველები, 
მდინარეები, ხევები, გორაკები, კლდოვანი მასივები და ა.შ. ეს 
იმას ნიშნავს, რომ საქართველოს ბუნება მრავალფეროვანია, 
რაც თავისებურ გავლენას ახდენდა და დღესაც ახდენს აქ 
მცხოვრები ხალხების ხასიათზე, მათ აზროვნებაზე, რელიგიურ 
შეხედულებებზე, სიმღერებსა და ცეკვებზე.

საქართველოს ტერიტორიაზე ცოცხალი არსება-
ადამიანი დაახლოებით 2 მილიონზე მეტი ხნის წინ გაჩნდა. ამას 
ადასტურებს, თუნდაც, დღევანდელი დმანისის ტერიტორიაზე 
მეცნიერთა მიერ მიკვლეული ადამიანის ნაშთები, რომელიც1.7 
მლნ. წლის წინანდელია. იგი უძველესი გამოდგა მთელს ევრაზიის 
კონტინენტზე ნაპოვნ ანალოგიურ მასალებს შორის.

მას შემდეგ ბევრი რომ შეიცვალა და ბევრმა წყალმაც 
ჩაიარა. საუკუნეების მანძილზე  მთელი საქართველოს ტერიტორია 
ნელ-ნელა შეივსო ხალხით, მერე ჩამოყალიბდა ტომობრივი 
გაერთიანებები, წარმოიშვა პირველი სახელმწიფო ერთეულები და 
ბოლოს კი ერთიანი ქართული სახელმწიფო. იგი დასახლებული 
იყო ერთიან ფუძეზე აღმოცენებული მონათესავე ხალხებით, 
რომელთა მეტყველებაში, წეს-ჩვეულებებში, რელიგიურ 
წარმოდგენებში, ცეკვა-სიმღერის ნიმუშებში ბევრი რამ საერთო და 
ბევრიც განსხვავებული ნიშნები გამოიკვეთა.

ძველად ადამიანები უგზოობისა თუ უამინიდობის 
გამო ისე სწრაფად ვერ გადაადგილდებოდნენ, როგორც ეს დღეს 
ხდება. ამიტომ ცალკეულ დასახლებებში, სოფელსა თუ ქალაქში, 
ხალხს აქტიური კავშირი თავის უშუალო მეზობელ, მონათესავე 
ხალხთან ჰქონდა. ეს კავშირები ხშირად ერთი ხევის მდინარის 
გაყოლების, მთის კალთების ორი მხარის, ბარის დასასრულის 
იქით აღარ ვრცელდებოდა. ასეთი სიტუაციის გამო ერთიან 
ფუძეზე აღმოცენებული ქვეყანა-საქართველო თავისთავად 
დაიყო კუთხეებად, სადროშოებად, სათავადოებად, სამეფო-
სამთავროებად,  ბოლოს კი რაიონებად, რეგიონებად და დღეს 
მუნიციპალიტეტებად.

მიუხედავად ამგვარი დაყოფისა, ხალხებს შორის კავშირი 
არ შეწყვეტილა, რადგან ყველას ესაჭიროებოდა სავაჭრო გზები, 
მიმოსვლა, ერთმანეთთან სასიცოცხლოდ აუცილებელი ნივთების 
გაცვლა-მოპოვება, სურსათის მომარაგება და რაც მთავარია, 
შემოსეულ მტრებთან ბრძოლაში თანადგომა. 

იყო შემთხვევები, როდესაც სამეფო დინასტიის 
ძალისხმევით ხალხები ერთ სახელმწიფო ერთეულად იკვრებოდა,  
იყო ისეთი შემთხვევებიც, როდესაც სამეფო მთლიანობას 
რომელიმე ურჩი ფეოდალის მოწადინებით რაღაც ნაწილი 
გამოეყოფოდა. 

ამას მოსდევდა შეჯახებები, ბრძოლები, სამშვიდობო 
მოლაპარაკებები და ყველაფერი კვლავ  თავის ძველ კალაპოტს 
უბრუნდებოდა.

საქართველოს ისტორიულ ტერიტორიაზე მცხოვრები 
ხალხების, მათ შორის ერთი საერთო წინაპრიდან წამოსული 
ხალხის ნათესაობა და სულიერი ერთობა უპირველეს ყოვლისა 
ხელოვნების ნიმუშებში ჩანს.

მონათესავე ხალხის მუსიკალური ჰანგები, ზღაპარ-
ლეგენდები, საცეკვაო მოძრაობები, ცხოვრების წესი  და სხვა 
ამგვარი ერთმანეთის მსგავსია ფორმით, შინაარსით, შესრულების 
სტილითა და ხასიათით. ნათქვამის  ჭეშმარიტებაში იოლად  
დავრწმუნდებით თუ გავაანალიზებთ, თუნდაც ჩვენამდე 
მოღწეულ ცეკვებს.

საქართველოს ყველა კუთხეში ძალიან  უყვართ საბრძოლო, 
მონადირული თუ რელიგიური შინაარსის   ფერხულები. თვით  
ჩვენს მეზობელ ხალხებსაც კი, ვისი ბედიც ჩვენსას ძალიან ჰგავდა, 
აზრად არ  მოსვლიათ სართულებიანი ფერხულების ასეთი ფართო 
არჩევანის შექმნა.

განსაკუთრებულია ქართულ ცეკვებში ქალისადმი 
დამოკიდებულების საკითხი. იშვიათი გამონაკლისის გარდა, 
ქალი თითქმის ყველა ცეკვაში მონაწილეობს (სართულებიანი 
ფერხული ამ მხრივ სწორედ გამონაკლისია). თუმცა ვერსად იპოვი 
ზედმეტ სითამამეს, უპატივცემულობას, უხამსობასა და თვით  
ელემენტარულ უყურადღებობასაც კი.

ერთმანეთს ძალიან ჰგავს, აგრეთვე საქართველოს 
სხვადასხვა კუთხეში შექმნილი ხალხურ ზღაპარ-ლეგენდებზე 
დაფუძნებული ცეკვები.

ძალიან დიდი მსგავსებაა ქალაქურ  ფოლკლორში, 
წყვილთა და სოლო ცეკვებში. ბუნებრივია, ასევე ერთმანეთს ჰგავს 
ფარიკაობა-კეჭნაობანი, შრომითი შინაარსის მქონე და  მხედრულ- 
სამამაცო ცეკვები.

თითქმის ერთნაირია საქართველოს სხვადასხვა კუთხის 
მოცეკვავე-მსახიობთა ჩაცმულობა, აღკაზმულობა, ცეკვების 
მუსიკალური თანხლება-გაფორმება, ცეკვის მიმდინარეობის 
ტემპი, რიტმული სათვალავი და ა.შ. ეს ყველაფერი, ბევრ სხვა  
ნიუანსთან ერთად მეტყველებს, რომ ისტორიულად კასპიისა და  
შავ ზღვას შუა, ანუ როგორც  მემატიანე ამბობს  „ნიკოფსიიდან 
დარუბანდამდე და ოვსეთით არაგაწამდე“ ცხოვრობს ერთიანი 
საერთო წინაპრის შთამომავალი ქართველი და  ქართველთ 
მონათესავე ხალხი. სასიამოვნოა, რომ აღნიშნული დებულება 
დასტურდება ფოკლორული ხელოვნების ნიმუშებით, 
მუსიკალური ჰანგებითა  და  ცეკვებით.

ეს ყველაფერი ერთად აღებული, ჩვენი კანონიერი სიამაყის 
საფუძველია და ამიტომაც, მოვალენი ვართ სათუთად  მოვეპყროთ 
დღემდე მოსულ ფოლკლორულ მემკვიდრეობას.

კითხვები და დავალებები:
-	 დედამიწის რომელ ნაწილში მდებარეობდა და მდებარეობს 

საქართველო?
-	 რომელი ქვეყნები ესაზღვრება საქართველოს?
-	 რომელი პერიოდიდან იწყება საქართველოს ისტორიული 

ტერიტორიის განსახლება?
-	 რა ტიპის ცეკვები შექმნეს ჩვენმა უძველესმა წინაპრებმა?
-	 როგორია ქალისადმი დამოკიდებულება ქართულ ცეკვაში?
-	 შეადარე ერთმანეთს სხვადასხვა კუთხის ხალხთა საცეკვაო 

ჩაცმულობა და ცეკვების მუსიკალური გაფორმება.  გამოყავი 
მსგავსება და განსხვავება?

საქართველოს ისტორიული კუთხეები

საუკუნეების განმავლობაში უძველესი ქართული 
სახელმწიფო გაერთიანებები კოლხეთი და იბერია ნელ-ნელა 
დაიშალა ცალკეულ ნაწილებად. მათი გამაერთიანებელი 
ქართული სახელმწიფო კი ჯერ კიდევ არ არსებობდა. ამიტომაც, 
ჩვენი ქვეყნის ტერიტორიაზე მცხოვრები მონათესავე ხალხები 
იმის მიხედვით თუ ვინ სად იყო განსახლებული, როგორც წინა 
თემაში ითქვა, აყალიბებენ საკუთარი მმართველობის მქონე 
ისტორიულ კუთხეებს.

მართალია, ეს კუთხეები ერთმანეთისაგან გამოყოფილია 
მთებით, ქედებით, ხევებითა და მდინარეებით, თუმც ისინი 
კავშირ-ურთიერთობებს, სალაპარაკო ენას, ტრადიციებსა 
და რელიგიურ წარმოდგენებს მაინც არ კარგავენ და ამით 
ერთიანობასაც ინარჩუნებენ.

საქართველოს კუთხეების ნაწილი დასავლეთ საქართვე
ლოში მდებარეობდა, ნაწილიც აღმოსავლეთში, ხოლო სხვა 
დანარჩენი სამხრეთ და სამხრეთ-დასავლეთ საქართველოში.

აღმოსავლეთ საქართველოში ჩამოყალიბდა შემდეგი 
ისტორიული კუთხეები:

-	 შიდა ქართლი;          -  ფშავი;
-	 ქვემო ქართლი;         -  ხევსურეთი;
-	 კახეთი;                       -   ხევი.
-	 მთიულეთი;

დასავლეთ საქართველოში მდებარეობდა:
-	 იმერეთი;                  -  ლეჩხუმი;
-	 გურია;                       -  რაჭა;
-	 სამეგრელო;              -  აჭარა;
-	 აფხაზეთი;                -  სვანეთი.
აქვე უნდა ითქვას, რომ აჭარის ისტორიული ტერიტორიების 

დიდი ნაწილი სამხრეთ-დასავლეთითაა განლაგებული და აქედან 
კრავს ჩვენი ქვეყნის მთლიანობას. უნდა გვახსოვდეს ისიც, რომ 
ისტორიული ძნელბედობის გამო აჭარის მხარის საკმაოდ დიდი 
ნაწილი დღეისათვის თურქეთის ტერიტორიაზეა დარჩენილი. 
ასეთივე ბედი ერგო აღმოსავლეთ საქართველოს ყველაზე შორეულ 
აზიურ ნაწილს- ისტორიულ საინგილოს, რომელიც აზერბაიჯანის 
საკუთრებად იქცა.

ახლა დროა სამხრეთ საქართველოს კუთხეებიც 
გავიხსენოთ. ესენია: სამცხე და ჯავახეთი.

ჩვენ აქ საქართველოს ისტორიული კუთხეები იმიტომ 
ჩამოვთვალეთ, რომ გვეთქვა: საუკუნეების  მანძილზე თითოეულ 
კუთხეში ძალიან საინტერესო და მრავალფეროვანი ხელოვნება, 
მათ შორის ცეკვა- სიმღერებიც შეიქმნა. მათზე დაკვირვება ნათლად 
აჩვენებს თუ რამდენად მჭიდრო იყო კავშირ-ურთიერთობები 
მონათესავე ხალხებს შორის.

საქართველოს კუთხეებში შექმნილი ცეკვები და სიმღერები 
დღესაც სრულდება სცენაზე და მსმენელ-მაყურებელს   დიდ 
სიამოვნებასაც ანიჭებს.

კითხვები და დავალებები:
-	 ჩამოთვალეთ აღმოსავლეთ საქართველოს ისტორიული 

კუთხეები;
-	 ჩამოთვალეთ დასავლეთ საქართველოს კუთხეები;
-	 რომელი კუთხეები შედიოდა სამხრეთ საქართველოს 

შემადგენლობაში?
-	 რომელი სახელმწიფოს კუთვნილებაა დღეისათვის 

ისტორიული აჭარის დიდი ნაწილი?
-	 ვის  შემადგენლობაში შედის საინგილო ?
-	 ცალკეულ კუთხეებში შექმნილ ცეკვებს აქვთ თუ არა რაიმე 

საერთო?
-	 სათანადო ლიტერატურის გამოყენებით გააკეთე საქარ

თველოს კუთხეებში შექმნილი ცეკვების შედარებითი 
სრული ჩამონათვალი. გააცანი შენს მეგობრებს და შეიტანეთ 
შესწორებები ერთმანეთის მიერ გაკეთებულ ჩამონათვალში.

ცეკვა „ქართული“

ცეკვა „ქართული“ ერთ-ერთი ყველაზე საუკეთესო, 
ფორმითა და შინაარსით სრულყოფილი, შედევრად აღიარებული 
წყვილური ცეკვაა, რომლის შემქმნელი და ავტორი არის  სრულიად 
საქართველოს ხალხი. მას   კუთხურობის ნიშანი არა აქვს, რაც იმაზე 
მეტყველებს, რომ ეს ცეკვა არც მარტო ქართლური ან კახურია, არც  
მეგრულ-გურულ-იმერულია, არც მესხური, სვანური, ლეჩხუმ-
რაჭულ-აჭარული ან კიდევ სხვა რომელიმე მხარის მცხოვრებთა 
ნაფიქრალ-ნააზრევია. მის შექმნაში ყველას აქვს მიღებული 
მონაწილეობა და ამიტომ ყველას თანაბრად ეკუთვნის.

ცეკვის საერთო მხატვრულ ფორმაზე, ჩაცმულობის  
ნიუანსებზე და ცალკეულ დეტალებზე  დაკვირვება გვაძლევს  
საფუძველს ვივარაუდოთ,  რომ უძველეს დროში აღნიშნული ცეკვა 
საფერხულო ცეკვების ნაწილი  იყო. იგი ალბათ საფერხულო წრის 
შიგნით  სრულდებოდა წყვილთა (ქალ-ვაჟთა) ცეკვის სახით. ამ 
ეტაპზე ცეკვას აუცილებლად ექნებოდა  სიმბოლურ-თეატრალური 
იმპროვიზაციის სახე.  ამგვარად   გათამაშებულ მინი სპექტაკლში 
ჩვენი წინაპრები თავიანთ შეხედულებებს  გადმოსცემდნენ ისეთი 
საკითხების შესახებ, როგორიცაა ციური სხეულების მოძრაობა 
(მზე და მთვარე), ბუნების  განახლებადი ძალების მაცოცხლებელი 
სურნელი, მომავლის იმედი და ა.შ. უფრო გვიან  საუკუნეებში  
როგორც ჩანს  სიტუაცია შეიცვალა.  ეს იმაში გამოიხატება, რომ  
ცეკვაში  წამყვანი გახდა სატრფიალო შინაარსი. იგი გარეგნულა
დაც, ესთეტიკურადაც დაიხვეწა.

აშკარად იკითხება, რომ შუა საუკუნეებიდან მოყოლე
ბული    ცეკვა „ქართული“ სამეფო კარის დიდებულთა ან კიდევ 
წარჩინებულთა  წრეში შესასრულებლად  განკუთვნილი, მაღალი 
რანგის  საცეკვაო ნიმუშია და ამდენად   ეკუთვნის ყველას,  

სადამდეც კი ქართული სამეფო  დინასტიის  უფლებამოსილება  
ვრცელდება, სადაც თავადნი, აზნაურნი თუ    სამხედრო საქმეში 
გამორჩეული ადამიანები საქმიანობენ, იკრიბებიან და    ლხინობენ.

ნათქვამი იმას სრულიადაც არ ნიშნავს, რომ  „ქართულის“ 
შესრულება გლეხობასა და სხვა რიგით ადამიანებს ეკრძალებოდათ. 
ცხადია არა. თუმცა ეჭვგარეშეა, რომ  ყოველი „რიგითი“ ადამიანი 
ამ ცეკვის ჭაშმარიტ სიღრმეს, მის რეალურ მასშტაბებს ვერ 
გააცნობიერებდა. ამიტომაც დღეობებზე, სალაღობო შეკრებების 
დროს „ქართული“ რიგით, უბრალო ადამიანის მიერ, ძირითადად 
სატრფიალო-სახალისო სახით  იქნებოდა წარმოდგენილი.

დღესაც კი,  ქორეოგრაფიული ხელოვნების განვითარების  
თანამედროვე დონის პირობებში „ქართულის“ სათანადო 
შესრულებას თითო-ოროლა ადამიანი თუ ახერხებს. ბევრი მაღალი 
დონის ანსამბლსაც კი კარგი მოქართულე არ ჰყავს.

მე-19 ს-ში რუსი  მოგზაურების მიერ დამკვიდრებული   
მცდარი ტრადიციით, მთელი კავკასიის  ყველანაირ წყვილურ  
ცეკვას „ლეზგინკა“ ანუ „ლეკური“ ეწოდებოდა. ამიტომ არსებობდა  
იმდენი „ლეზგინკა-ლეკური“,  რამდენი ხალხიც კავკასიაში იყო და 
ვისაც რუსი  მოგზაურები იცნობდნენ,  იყო ეს   თვითონ  ლეკების 
„ლეზგინკა“, „ავარელების ლეზგინკა“, „დარგინული ლეზგინკა“,   
„ქართული ლეზგინკა” და ა.შ.  მე-20   ს-ში ეს  შეცდომა  გასწორდა  
და დღეს ჩვენ გვაქვს ქალ-ვაჟის ცეკვა „ქართული“. მას   სატრფიალო 
შინაარსი აქვს და სრულდება, როგორც   დამოუკიდებელი ნომერი. 
ისტორიულად კი ასე არ ხდებოდა.  „ქართულს“  წინ აუცილებლად 
უძღოდა „დავლური“, რომელიც ბოლოს სწორედ წყვილური 
სატრფიალო ცეკვით  -„ქართულით“ სრულდებოდა.

„დავლური“ სიტყვა დავლისაგან მოდის, შესავალ  დავლას 
ადრე თურმე ერთი მოცეკვავე ასრულებდა. ეს იყო საკმაოდ რთული 
პლასტიკური მოძრაობების ნაკრები, რომელიც მოცეკვავისაგან 
მაღალ ოსტატობას მოითხოვდა.  თითქმის 50-60 წელზე მეტია, 
რაც ასეთი დავლა აღარ სრულდება, მას მოცეკვავეები თითქოს 
გაურბიან. სამაგიეროდ დამუშავდა „დავლურის“ მასობრივი 
ვარიანტი, რომელშიც რამდენიმე    წყვილი მონაწილეობს. ქალ-
ვაჟის წყვილები გარკვეული  სიუჟეტით ასრულებენ მოძრაობათა 

კომპლექსს, რომელსაც საზეიმო ხასიათი აქვს და ამზადებს  
მაყურებელს რაღაც უფრო მნიშვნელოვანის სახილველად.  ეს 
მნიშვნელოვანი კი ქალ-ვაჟის  მიერ შესრულებული  ცეკვა 
„ქართულია“.
ცეკვა ხუთნაწილიანია: 
1. ვაჟის გამოსვლა და  დავლით მოძრაობის  შემდეგ პარტნიორის     
ამორჩევა;
2. ქალის გამოწვევა და მასთან ერთად საცდელი  წრის შემოვლა;
3. ვაჟის  სოლო;
4. ქალის სოლო;
5. დასკვნითი ნაწილი, ქალ-ვაჟის ერთობლივი  ცეკვა, მათ შორის     
ფარული პაექრობის ხაზგასმა - ვინ უფრო გამოჩინებული და  
გამორჩეულია.

ცეკვა „ქართულში“ არის  ყველაფერი-სიყვარული,  
მოკრძალება, ვაჟკაცობა, პოეტური აზროვნება, იმედი, სიხარული 
და   ხვალინდელი დღის რწმენა. ცეკვის შესრულება უდიდეს 
ოსტატობას მოითხოვს. ქალ-ვაჟის  სინქრონული მოძრაობები, 
დავლა,  გასმები, ჟესტიკულაცია,  ხელისა და ფეხის პოზიციები 
არასოდეს უნდა მივიდეს იმ  ზომამდე, რომ თუნდაც კაბისა 
და ჩოხის კალთები ერთმანეთს შეეხოს. მოცეკვავეთა შორის 
დისტანცია  უნდა იყოს მუდამ გონივრული- არც მეტისმეტად 
ახლოს და არც მეტისმეტად  შორს.

ასეთი დახვეწილი  ნახაზების  შესანარჩუნებლად ცეკვაში  
გამოყენებულია  ზომიერი სვლები, რთულა წინსვლა,  ტერფულა 
წინსვლა, სადა სრიალია წინსვლა, სრიალი ერგცერებზე, 
სამდაკვრითი უკუსვლა, გვერდზე სამდაკვრითი  სვლა-ე.წ. „ 
გედურა“ და ა.შ. ასევე  შერჩეულია ზომიერებით  დაღდასმული  
გასმები, ხელისა და ფეხის  პოზიციები.

„ქართულის“ შესრულებისას ვაჟი მოვალეა მთელი 
ყურადღება ქალს დაუთმოს, წრის  შემოვლის  დროს  ვაჟი ერთი  
წუთითაც არ უნდა   მოწყდეს ქალს, რათა  ამ უკანასკნელმა 
გასხლტომა არ  მოასწროს და ვაჟი ზურგით  შებრუნებულმა არ 
მიატოვოს. ქალის სამდაკვრით წინსვლის დროს  ვაჟი გვერდიდან 
ოდნავ  დაყოვნებული ტემპით  მიჰყვება, ხოლო  სოლო 
შესრულებისას სახით მისკენ დგას და ტაშით ამხნევებს. თუ ქალი 

ცეკვას  დროზე ადრე მიატოვებს, ვაჟს უფლება არ  აქვს სხვა ქალი 
გამოიწვიოს.

„ქართულში“ ცერზე ცეკვა არ  გამოიყენება,  ჩვეულებრივი 
შესრულების დროს ცერზე ასვლა   გადაჭარბების ნიშანია. ქალისა 
და ვაჟის მოძრაობებში  ზეტანი არ უნდა ირხეოდეს, მთელი  
ყურადღება  კიდურების დატვირთვაზეა გადატანილი.

 კითხვები და დავალებები:
-	 ცეკვა „ქართული“ სატრფიალო ცეკვაა თუ ადამიანის 

ყოველდღიურ საქმიანობას  გამოხატავს?
-	 რას უწოდებდნენ ადრე ცეკვა „ქართულს“ სახელად?
-	 რომელი წოდების ხალხისათვის არის შექმნილი  ცეკვა 

„ქართული“?
-	 რითი იწყება „ქართული“ და რამდენი ნაწილისაგან შედგება 

იგი?
-	 ადამიანის სხეულის რომელი ნაწილებია განსაკუთრებით 

დატვირთული „ქართულის“ შესრულებისას?

დაფიქრდი  და უპასუხე:
-	 ერთნაირი იქნებოდა შინაარსით ცეკვა „ქართული“იმ 

დროს, როდესაც მას წარმართი, კერპთაყვანისმცემლობის 
მიმდევარნი ჩვენი წინაპრები ასრულებდნენ, ან კიდევ მაშინ, 
როდესაც შემსრულებელთა შორის ქრისტიანული წესით 
მლოცველი   დიდებულთა წარმომადგენლები იყვნენ?

-	 იქნებ ისიც გამოიცნო, რა ფორმა და შინაარსი ექნებოდა  
ცეკვა „ქართულს“ სახალხო ზეიმებზე, ქორწილ-დღეობებზე  
შესრულების დროს?

ცეკვა „სამაია“

საქართველოში, მის ცალკეულ  კუთხეებში ცეკვა  „სამაია“ 
ძალიან პოპულარულია.  ეს ფაქტი კი იმაზე მეტყველებს, რომ 
„სამაია“  თავისი შინაარსით რაღაც ისეთ ამბავს  უკავშირდება, 
რომელიც მახლობელი და ძვირფასი იყო ყოველი ქართველისათვის. 
როგორც ირკვევა,  ასეთი მოვლენა იყო  ახალი სიცოცხლის 

მოვლინება, განსაკუთრებით ვაჟის დაბადება, რაც იმას ნიშნავდა, 
რომ  გვარი გრძელდებოდა, ხოლო  მამულის დამცველთა რიგებს 
ახალი ძალა ემატებოდა. ისტორიული ფაქტები მოწმობს, რომ   
„სამაია“ უძველეს დროში საფერხულო და  საფერხისო ცეკვა 
ყოფილა. მას ასრულებდნენ როგორც ქალები, ასევე  ვაჟები ან  
ორივე ერთად.

დღეისათვის   „სამაიას“ მხოლოდ სამი ქალი ასრულებს, 
რის გამოც ბევრს ჰგონია, რომ  „სამაია“ სამი ადამიანის ცეკვას 
ჰქვია.

რატომ გავრცელდა  „სამაიას“ ასეთი გაგება მასიურად? 
ამის მიზეზი ის ფაქტია, რომ  მე-19 ს-ის   50-იან წლებში ცნობილმა 
მხატვარმა  გრიგოლ  გაგარინმა,  სვეტიცხოვლის ტაძრის  სამხრეთ 
კედელზე გამოსახული  მრავალფიგურიანი  კომპოზიციიდან 
გადმოხატა სამი  მოხდენილი ქალის ცეკვის სცენა... ცოტა  ხნის 
მერე  იგივე გააკეთა  მხატვარმა შალვა ქიქოძემ და ზოგიერთმა  
სხვა  ოსტატმა. აღნიშნულის გამო წარმოიშვა მოსაზრება, რომ 
თითქოს  სახელწოდება  „სამაია“  სწორედ სამი ქალის  ცეკვას  
ეწოდება, სინამდვილეში კი, როგორც ზემოთ ითქვა, უძველესი 
დროიდანვე „სამაია“  საფერხისო ან  საფერხულო ცეკვა იყო და 
მასში მონაწილეობის მიღება  ყველას შეეძლო.

მეფე-პოეტის თეიმურაზ II ცნობით, „სამაია“ ორგვარია:  
„დიდკაცთა“ და „მსახურთა“(მხლებელთა ), აქედან  „ფერხისას“ ანუ 
„გახსნილის“ ტიპს მიეკუთვნებოდა ის სამაია, რომელშიც  ქალნი და 
კაცნი ერთმანეთის პირისპირ დგებოდა და  ხელიხელგადაბმულ 
მწკრივად  მოძრაობდნენ, ერთმანეთისაკენ მიიწევდნენ და მერე 
უკუიქცეოდნენ. ისმოდა სიმღერა  „სამაია სამთაგანა რა ტურფა რამ 
ხარო“  და სხვა მისი მსგავსნი.  

 „სამაიას“  შესრულებისას, რადგან ეს რიტუალი ბავშვის 
დაბადებასთან იყო დაკავშირებული ისმოდა სიმღერა:  

 „მზე შინა და მზე გარეთა,
მზევ შინ შემოდიო. 
ვაჟის მამა შინ არ არის,
მზევ შინ შემოდიო...“
საგულისხმოა, რომ „სამაიას“ ცეკვავდნენ საქართველოს 

ყველა კუთხეში, მთასა და ბარში-ზოგან მამაკაცები, ზოგან ქალები, 
ზოგან შერეული გუნდი და ზოგჯერ თითო-ოროლა მონაწილეც 
კი.

სწორედ ამგვარი მასობრიობის გამო ფიქრობენ, რომ  
ტერმინი  „სამა’, „სამობა“ ერთ-ერთი უძველესია და  იგი ზოგადად 
ცეკვას აღნიშნავს.  სულხან საბა ორბელიანიც ამას ამბობდა: სამა, 
ცეკვა და შუშპარი ერთი და იგივე არისო. აჭარის სოფლებში 
დღესაც  გაიგონებთ: „მოდი ვისამოთ,“  „ისამე“,  „მე არ ვსამობ“, 
„სამობა არ ვიცი „ და ა.შ.  ჩავსვათ სიტყვა  „სამას“ ადგილას  სიტყვა 
„ცეკვა“ და  ვნახოთ რა გამოვა.

დასასრულს, უნდა ითქვას, რომ სადღეისოდ  ქართულ 
სცენაზე გავრცელებული ცეკვა „სამაია“ არის  სინაზითა და 
სინარნარით სავსე საცეკვაო ნომერი, რომელშიც გამოყენებულია  
ნაზური (ნაზი) სვლები, ქუსლცერმოქნევით გვერდზე სვლა, 
ბრუნი  ფეხმოქნევით და ა.შ. მოცეკვავეთა მკლავები უმეტესწილად  
მესამე პოზიციის ვარიანტებითაა წარმოდგენილი (ზეირიბი 
მდგომარეობა, ხელსართავებით  შექმნილი  „ირმულას“ ვარიაციები 
და ა.შ.).

კითხვები და დავალებები:
-	 რა მოვლენის აღსანიშნავად უნდა  გაჩენილიყო ცეკვა 

„სამაიას“ ვარიანტები?
-	 ცეკვა „სამაია“ უთუოდ სამი ადამიანის  ცეკვას ნიშნავს?
-	 საიდან გაჩნდა ცეკვა „სამაიას“  თანამედროვე ვარიანტი?
-	 რომელი სიმღერა სრულდებოდა „სამაიას“ საცეკვაო 

მოძრაობების პარალელურად?

 „ფერხული“

წარმოვიდგინოთ ასეთი სურათი: პირველყოფილი 
ადამიანების ერთი ჯგუფი კოცონის ირგვლივ შემოკრებილა და 
გამოქვაბულებში დასაძინებლად შესვლის წინ ნახევრად შემოსილ 
ტანს ცეცხლის ალთან სიახლოვით ითბობს. აქ არიან იარაღის 
მოყვარული მეომარ-მონადირენი, საკვები ძირხვენებისა და ხილის 

შემგროვებელი ქალები, იქვე ბავშვები თამაშობენ...
ყველა მათგანმა იცის, რომ ცეცხლისაგან წამოსული 

სიკეთის, მისი სითბოს გარეშე ვერც სიცივისაგან დაიცავენ 
თავს, ვერც მტაცებელ ნადირს დააფრთხობენ და სადილსაც ვერ 
მოამზადებენ. ადამიანებს სჯეროდათ, რომ ცეცხლს მაგიური 
ძალა აქვს, ამიტომაც იგი მოსაფრთხილებელია, ცეცხლი არ უნდა 
ჩაქრეს. ღამის განმავლობაში კოცონთან მორიგეები რჩებიან, ისინი 
წინასწარ მომარაგებული შეშისა თუ ფიჩხის დამატებით ცეცხლს 
სიცოცხლეს გაუხანგრძლივებენ. ხვალიდან იგივეს სხვა გააკეთებს 
და გაგრძელდება ცხოვრება. ახლა კი უკვე გვიანია, ძილის დროა, 
ხვალ ბევრი საქმე ელოდება ტომის წევრებს. ამიტომ ისინი ფეხზე 
დგებიან, ერთმანეთს ხელს ჩასჭიდებენ და ცეცხლის ირგვლივ 
წრეს შეკრავენ. გარს უვლიან, მარჯვნივ და მარცხნივ მოძრაობენ, 
ცეცხლის გამჩენს, მის ძალასა და სიკეთეს შეძახილებით ამკობენ. 
ადამიანებმა ისიც კარგად იციან, რომ ცეცხლს დიდი ბოროტების 
მოტანაც შეუძლია, ამიტომაც შესთხოვენ მას, რომ არ გაუწყრეს 
ტომის წევრებს, არ გადაწვას მათთვის განკუთვნილი ტყე, არ 
გაანდგუროს საკვები მცენარეები.

ცეცხლის ირგვლივ რამდენჯერმე განხორციელებული 
გარშემოვლა მთავრდება, მისადმი მიმართვა და მისი გულის 
მოსაგები სიტყვებიც წარმოთქმულია, მორიგეებიც გამოყოფილია. 
ახლა კი დროა ხვალინდელი საქმეების გასაკეთებლად შემართულმა 
ადამიანებმა რიგის მიყოლებით, უფროს-უმცროსობის წესის 
დაცვით გამოქვაბულს მიაშურონ და რამდენიმესაათიანი ძილით 
დაღლილი სხეული დაასვენონ.

მოდით ახლა ყველაფერს, რაც ჩვენს წარმოსახვაში 
მოხდა, თვალი გადავავლოთ და  შევაფასოთ. აღმოჩნდება, 
რომ უძველეს ადამიანებს  მარტო ამ ერთ შემთხვევაში 
შეუსრულებიათ რიტუალურ მოძრაობათა მთელი კომპლექსი, 
რომლის ცენტრში დღევანდელი გაგებით უბრალო კოცონი იყო. 
მაგრამ ნუ დაგვავიწყდება, რომ ეს „უბრალო კოცონი“ მათთვის 
ყველაფერია, ადამიანებს სწამთ, რომ ცეცხლი სიკეთეა, რომელსაც 
პატივისცემით უნდა მოეპყრო. ამასთან ცეცხლმა გაავებაც იცის და 
მას უნდა ევედრო, რომ დაინდოს ადამიანები, მათი საცხოვრებელი 

გარემო. ამიტომაც სრულდებოდა პირველყოფილი ადამიანის 
მიერ მაგიური მოძრაობები, შეძახილები, მუხლზე დავარდნა, მერე 
სწრაფად წამოხტომა და შელოცვის მაგვარი ბუტბუტი, ხელების 
ერთმანეთზე გადაჭდომა, ზეაპყრობა და ძირს ჩამოშვება.

თუ ყველაფერი ცხადად წარმოვიდგინეთ, არც იმ დასკვნის 
გაკეთება გაგვიჭირდება, რომ რაც ჩვენ აქ ერთ შემთხვევაში 
ვიხილეთ ეს  კარგად ნაცნობი „საფერხულო“ ცეკვაა.

ახლა ისიც წარმოვიდგინოთ, რომ კოცონის მაგივრად 
წრეში ნანადირევია ან კიდევ წრის შიგნით სიცარიელეა და იქ 
ხან ერთი შეირბენს, ისრის თუ ქვის ცულის ტყორცნისათვის 
დამახასიათებელ მოძრაობას გააკეთებს და მერე სხვას 
უთმობს ადგილს. ესეც „ფერხულია“, ოღონდ იგი სანადიროდ, 
საბრძოლველად წასვლის წინ შესრულდა. 

იგივე შეიძლება მოხდეს წარმატებული ნადირობისა თუ 
ბრძოლიდან დაბრუნების მერე, როდესაც ამ ამბების მონაწილენი 
დამხდურებს რიტმული, საცეკვაო მოძრაობებით უყვებიან როგორ  
გადააწყდნენ გამოქვაბულის უზარმაზარ ვეფხვს, მარტორქასა 
თუ დათვს, როგორ მიიტანა მასზე პირველი იერიში ჯგუფის 
უფროსმა- ტომის ბელადმა (ეს ხომ იგივე პირველი სოლისტია!), 
მერე სხვებიც მიეშველნენ და საქმეც წარმატებით დასრულდა.

ასეთი სურათი ბევრჯერ შეიძლებოდა გამეორებულიყო. 
მაგალითად მზის ამოსვლის პატივსაცემად, სავსე მთვარის 
გამოჩენისას, გაზაფხულის დადგომის აღსანიშნავად, მოსავლის 
აღება-დაბინავებისას, ტომის მფარველი ცხოველის გულის 
მოსაგებად, ომის წამოწყების ან მისი წარმატებით  დამთავრების 
დროს, წვიმის მოსაყვანად, მდინარის ადიდებისას და ა.შ.

ცეცხლის თუ ნანადირევის ირგვლივ შეიძლება წრე შეკრა 
და ფერხული შეასრულო, მაგრამ მზესთან და მთვარესთან ხომ ვერ 
ახვალ. ამიტომ წრეში კიდევ ერთ წრეს ჩასვამენ ან კიდევ ქალსა და 
მამაკაცს აყენებენ, მათ გარს უვლიან, მის შიგნით მეფერხულეებით 
გარშემორტყმული ქალ-ვაჟი მოძრაობს. მზე ქალია, მთვარე მამა
კაცი, ეს ხომ ცეკვა „ქართულია“!?

თევზისა და მაცოცხლებელი წყლის მომცემ მდინარესაც 
წრეში ვერ მოაქცევ, მაგრამ მის ნაპირზე ხომ შეიძლება ხელმობმით 

„ფერხული“ გაშალო და მოძრაობები შეასრულო?! რა თქმა უნდა ამის 
გაკეთება შეიძლება, მაგრამ ეს უკვე „ფერხულის“ განსხვავებული 
ვარიანტია. მას „ფერხისა“ ეწოდება. იგი ხან მწკრივში, ხან კიდევ 
რკალურად, ნახევარ წრედ სრულდება.

„ფერხულებს“ და „ფერხისებს“, როგორც უკვე ითქვა, არა 
მარტო ფორმა, არამედ შინაარსიც განასხვავებთ. ზოგი მათგანი 
სამხედრო-საბრძოლოა, ზოგში რელიგიური წარმოდგენები 
იკითხება, ზოგი კიდევ ჩვეულებრივი, ყოველდღიური შრომის 
სცენებს გადმოგვცემს. საბრძოლო ფერხულები უფრო მეტად 
სართულებიანია (ორი-სამი სართული) და „ზემყრელოსაც“ 
უწოდებენ, სვანებს მის სახელად „მირმიქელა“ აქვთ შერჩეული, 
თუშები სიტყვა „ქორბეღელას“ ამჯობინებენ, მესხები „სამყრელოს“ 
უწოდებენ და ა.შ.

ყველგან შრომის, ბრძოლის, ურთიერთგატანის, უფლისა
დმი პატივისცემის, საზეიმო დღეების აღმნიშვნელი მოძრაობები 
ჩანს. ამ ტიპის მოქმედებები ხომ მაშინდელი ადამიანის 
ყოველდღიური ყოფა-ცხოვრების ნაწილი იყო. ასეთ დროს იგი 
სრულიად არ ფიქრობდა, რომ ცეკვავდა, ქორეოგრაფიული 
ნახაზებს ქმნიდა. ადამიანი ამ დროს თავის წარმოდგენაში 
სასარგებლო, შრომითი საქმიანობით, წინაპართა მიერ ნაანდერძევი 
ტრადიციების შენახვითა და ახალგაზრდების წვრთნით იყო 
დაკავებული.

დღეისათვის კი ეს ყველაფერი არის ცეკვა ანუ ხელოვნება, 
რომელმაც სიამოვნება უნდა მოუტანოს ადამიანებს.

აი, სწორედ ამას ვუწოდებთ ჩვენ „ფერხულს“ ან „საფერხუ
ლო ცეკვებს“.

სახელწოდება „ფერხული“ როგორც ჩანს ფეხთან არის 
დაკავშირებული. ფერხულის დროს ხელები გადაჭდობილი ან 
ჩაკიდებულია. მასზე ამბობენ, რომ ეს „მობმით ფერხულიაო“. 
უმეტესწილად, როგორც უკვე ითქვა, „ფერხული“ წრიულია, 
შეიძლება იმიტომაც, რომ ადამიანის წარმოდგენაში დროც 
ტრიალებს, ბრუნავს, სითბოს სიცივეები მოსდევს, გაუთავებლად 
თენდება და ღამდება, მზეც და მთვარეც მრგვალი ფორმისაა და 
ა.შ.

„ფერხული“ ხალხშიც და უფრო მოგვიანებით დღევანდელ 
სცენაზეც, ერთმანეთს ემსგავსება იმით, რომ სრულდება 
წრიულად, მწკრივებად გაყოფილი, ზოგჯერ შეკრული, ზოგიც 
ნახევრადწრეზე, ზოგი კიდევ ორ-სამ სართულად.

განსხვავება მათ შორის უმთავრესად იმაშია, თუ რა 
შინაარსის, რა ამბების გადმოცემას ცდილობენ მეფერხულენი.

ძალზედ საინტერესო მოვლენაა სამხედრო-პატრიოტული 
შინაარსის სართულებიანი ფერხულები. სპეციალისტები 
ფიქრობენ, რომ სართულებად ფერხულის გაჩენა ბევრი მიზეზით 
შეიძლებოდა ყოფილიყო გამოწვეული. მათ შორის ერთ-ერთია 
ალყაშემორტყმულ ციხეში შეღწევის გზის ძიება.

აი, მეომრებმა ციხე-გალავანს ალყა შემოარტყეს, მაგრამ 
შიგნით შესვლას ვერ ახერხებენ. ალყაფი ჩაკეტილია, ქონგურებზე 
მეციხოვნენი დგანან. საჭიროა რამდენიმე გაბედულმა და კარგმა 
მეომარმა ციხეში შეაღწიოს, გზა გაკაფოს და ჩარაზული კარი 
გახსნას. როგორ უნდა გაკეთდეს ეს? კიბე არ არის, მისი თან 
წამოღება ვერ მოასწრეს ან კიდევ არც არავის გახსენებია. ამ დროს 
ჩნდება იდეა-გაკეთდეს ცოცხალი სართულებისაგან შემდგარი 
კიბე. კეთდება წრე ან ნახევრად გახსნილი წყობა. პირველ რიგში 
ჯან-ღონით სავსე მეომრები დგებიან, ისინი ერთმანეთს მხრებზე 
ხელს მოხვევენ ან მკლავს მკლავზე გადააჭდობენ, ამის მერე მაღლა 
მხრებზე დგებიან მომდევნონი, ასევე ხელგადაჭდობილი, უფრო, 
ზევით მესამე რიგი კეთდება და ციხის სიმაღლეც დაძლეულია, 
მტერი თავზარდაცემულია და თავის საშველად სადღაც 
სიღრმისაკენ გარბის...

ეს ყველაფერი საბრძოლო რეალობაში ხდება. თანამედროვე 
სცენაზე კი ამ სურათს ავსებს მუსიკალურ თანხლება, საცეკვაო 
ტაქტების რიტმული გამეორება, სიმღერა-შეძახილები და ა.შ.

უნდა გვახსოვდეს, რომ საბრძოლო-საგმირო შინაარსის 
მქონე ფერხულებში ქალები არ მონაწილეობენ, ისინი მაყურებლის 
როლს სჯერდებიან. ქალთა მონაწილეობა დასაშვებია შრომით, 
საწესჩვეულებო და ყოველდღიური საქმიანობისადმი მიძღვნილ 
ფერხულებსა და  ფერხისებში.

სადღეისოდ სცენაზე სრულდება „სვანური ფერხულები“ 

(„დალა კოჯას ხელღვაჟალე“, „ბაილ ბეთქილ“, „ამირანის 
ფერხული“, „თამარ დედოფალი“, „ყანსავ ყიფიანე“, „ჩეყარამსა“), 
„რაჭული ფერხულები“ („მაღლა მთას მოდგა“, „ქალსა და ვისმე“, 
„თამარ ქალი“, „ჟუჟუნა“, „დიგორი და ბასიანი“...) „გურული 
ფერხულები“, მათ შორის ძალზედ პოპულარულია ცნობილი 
ქორეოგრაფის გიორგი სალუქვაძის მიერ დამუშავებული 
„ფერხული - ფარცაკუკუთი“.

სამეგრელოში გავრცელებულია უტექსტო „ორპირული 
ფერხული“, „არირა“, „ძაბრალე“, „ჯანსულო“,  მესხური 
ფერხულები: „სამყრელო“, „მუმლი მუხასა“, „ყოლსამა“, 
„ლალიონი“, „თოფალოინი“...

კითხვები და დავალებები:
-	 საიდან უნდა  გაჩენილიყო ტერმინი   „ფერხული“?
-	 რა ტიპის  ფერხულები არსებობს და რითი განსხვავდებიან 

ისინი ერთმანეთისაგან?
-	 რა სახელით მოიხსენებენ სართულებიან ფერხულებს 

საქართველოს სხვადასხვა  კუთხეში?
-	 ჩამოთვალეთ რაჭული და სვანური ფერხულები.
-	 ჩამოთვალეთ მეგრული ფერხულები.
-	 ჩამოთვალეთ მესხური ფერხულები.
-	 „ფერხული“ და „ფერხისა“  ერთი და იგივეა?
-	 მონაწილეობენ თუ არა  ფერხულში ქალები?      

სვანური „ფერხულები“

სვანეთი დასავლეთ საქართველოს  ყველაზე მაღალმთიანი 
კუთხეა. იგი მდებარეობს კავკასიონის ქედის სამხრეთ კალთებზე 
მდინარე ენგურისა და ცხენის წყლის ხეობების ზედა ნაწილში. ეს  
მხარე  სვანეთის ქედით ორ ნაწილადაა  გაყოფილი. ერთს ზემო 
სვანეთი ჰქვია, მეორეს ქვემო სვანეთი. უხსოვარ დროშივე, როდე
საც ისტორიული საქართველოს პირველი სახელმწიფოებრივი  
წარმონაქმნის  დაშლა მოხდა, სვანი ხალხი  ყველაზე ადრე გამოეყო 
არსებულ სიტუაციას. ჯერ დასავლეთ საქართველოს ბარის 

ზოგიერთ კუთხეებში დასახლდა, ბოლოს კი მთის ვიწროებში 
ჩაიკეტა და საკუთარი სახე შეინარჩუნა. ამიტომაც, დღევანდელი 
სვანური ენა ყველაზე მეტადაა დაცილებული ყოველდღიურ 
ქართულ ჟღერადობას. სამაგიეროდ სვანეთმა შემოინახა 
არაჩვეულებრივად მდიდარი  ფოლკლორული  კულტურა-პოეზია, 
სიმღერები და ცეკვები. უმეტესი მათგანი  მთის  პირობებისათვის 
დამახასიათებელ  სიმკაცრეს  გამოხატავს. სვანეთში ცოტაა 
სახუმარო და სატრფიალო ფოლკლორი. აქ  ყველაფერი 
ბრძოლის, საკუთარი სახის შენარჩუნებისათვის  განსაკუთრებულ 
მისწრაფებებს გამოხატავს. ეტყობა  ესაა ერთ-ერთი მიზეზი 
იმისა, რომ თანამედროვე საქართველოში ჩვენამდე მოღწეული 
საფერხულო ცეკვების რაოდენობით სვანეთს პირველი ადგილი 
უჭირავს. სვანეთში გვხვდება თითქმის ყველა სახის ფერხული.  
ეს არის მზის სადიდებელი „ლილე“, უფლისადმი, ღმერთისადმი 
მიძღვნილი„დიდება“ და  „ლაჟღვაშ“, ნადირობის ცერემონიალის  
და ნადირთა მფარველი ღვთაება დალისადმი მიძღვნილი „დალა 
კოჯას ხელღვაჟალე“, „ბაილბეთქილ“, სანადირო „ამირანის 
ფერხული“ და ბევრი სხვა.

ბევრ თანამედროვე ანსამბლს, დღეისათვის მოქმედ 
რეპერტუარში, შეტანილი აქვს ცეკვა დასათაურებით „სვანური“, 
რაც არასწორია. ასეთი ზოგადი სახელწოდების ცეკვა არ არსებობს.

ყველა სვანურ ცეკვას  თავისი  შინაარსი გააჩნია, კონკრეტუ
ლი ცეკვის შემქმნელები  რაღაც ამბავს  მოგვითხრობენ, მაგალითად  
ისეთს, თუ როგორ გაიტყუა მონადირე ბეთქილი  ქალღმერთმა 
დალიმ თავის სამფლობელოში; ფერხული  „თამარ დედოფალი“ 
ეძღვნება  სვანეთში დიდი მეფის  სტუმრობას.  „ყიფიანების 
ფერხულში“ აღწერილია, თუ როგორ ჩამოვიდნენ მეფე გიორგი 
ბრწყინვალეზე (მე-14 ს.) გაბრაზებული სვანები ქ. ქუთაისში და  
როგორ გადაწვეს იგი. ბრძოლას  უბერებელი და მკლავდაუღლელი 
ვაჟკაცი ყანსავ ყიფიანი მეთაურობდა.  შემორჩენილია ფერხული  
„ჩეყარამსა“, სადაც  იმაზეა საუბარი, რომ ძველ დროში ბალის  
ქედის ზემოთ უბატონო, თავისუფალი სვანი ხალხი ცხოვრობდა. 
ერთ-ერთ დიდგვაროვანს -ფუთა დადეშქელიანს გადაწყვეტილი 
ჰქონდა უბატონო  სვანების  დამორჩილება. მოლაპარაკების დროს 

თავისუფალმა სვანებმა ფუთა  მოკლეს და თავიდან მოიშორეს. ეს 
ამბები კი ფერხულში ასახეს.

სვანური ფერხულების უმეტესობა წრიული და  ჩაკეტილია, 
თუმცა გვხვდება  ნახევარწრიული, ნახევარრკალზე განლაგებული 
ფერხულები. ასეთია „როსტომ  ჭაბუკი“ („როსტომ  ჭაბეგვ“), „იავ 
ქალთი“,  „მურზაი ბექსილ“ და  „უსგვირ  ლაშქარ“.

არის ოთხი ფერხული, რომელშიც  ქალის მონაწილეობა  
აკრძალულია. ესენია - „ლემჩილ“,   „მირიმიქელ“,   „იავ ქალთი“,    
„გაუ გავხე“. ამ  შემთხვევაში აკრძალვა  ეხება  სართულებიან 
ფერხულებს ანუ ზემყრელოს. სხვა დანარჩენში ქალ-ვაჟები 
მონაწილეობენ. სვანურ  ფერხულებში  გამოიყენება   ჩაკიდებული  
მკლავები ან ხელები, ან კიდევ  ხელები ხანჯალზეა დადებული. 
სვანური ფერხულები, როგორც წესი მთავრდება ე.წ.  „სვანური 
ცერულით“. გამოიყენება  ცალ ცერზე ან  ორ ცერზე  რბენა, 
ცერდაკვრითი უკუსვლა, მუხლურა წინსვლა,  ქუსლურა წინსვლა 
ხანჯალზე ორივე ხელით  და ა.შ.

აი, სწორედ ეს  ნაწილია ბევრ ცეკვაში  ძირითადად 
აღებული და  იმიტომაც დაერქვა საერთო სახელი „სვანური“.

 კითხვები და დავალებები:
-	 სად მდებარეობს სვანეთი?
-	 რა ტიპის ცეკვები შექმნა სვანმა ხალხმა?
-	 ჩამოთვალეთ სვანური  ფერხულების შენთვის ცნობილი 

სახელები.
-	 რა არის ცეკვა „სვანური“ და რამდენად  სწორია და 

გამართლებული ეს სახელწოდება?

დაფიქრდი და უპასუხე:
-	 რატომ არის აკრძალული ზოგიერთ ცეკვაში ქალის 

მონაწილეობა?

რაჭული „ფერხულები“

საქართველოს ცალკეულ კუთხეებს შორის,  საფერხულო 
ცეკვების საერთო რაოდენობით, პირველობა  როგორც ითქვა, 
აშკარად  სვანეთს  ეკუთვნის, ხოლო მომდევნო ადგილზე რაჭა 
დგას.

რაჭა დასავლეთ საქართველოს  ჩრდილო-აღმოსავლეთ 
ნაწილში მდებარეობს. იგი მთლიანად  რიონის ხეობის ზემო 
წელშია გადაშლილი. რაჭა რამდენიმე  ნაწილად იყოფა. ეს არის  
ზემო და ქვემო რაჭა. ზოგჯერ ზემო რაჭის დაყოფა  სხვაგვარადაც 
ხდება. კერძოდ მთის რაჭად და ზემო და ქვემო  რაჭად.  დღეისათვის 
ზემო რაჭა  მთლიანად  ონის მუნიციპალიტეტში შედის, ქვემო კი 
ამბროლაურში. ზემო და ქვემო რაჭის  პირობითი საზღვარი მდ. 
რიონზე გადის სოფელ წესთან.

რაჭის უკიდურესად ჩრდილო ნაწილის საზღვარი 
კავკასიონის ქედის ცენტრალური ნაწილია. აქ უამრავი მყინვარი 
მდებარეობს, რომელთა  შორისაც ყველაზე დიდია „ჭანჭახი“. მერე 
მოდის  ტყითა და სათიბებით შემოფარგლული „შოდას ქედი“.

 რაჭის მთავარი მდინარე არის რიონი. იგი კავკასიონის 
ქედიდან გამოედინება, ხოლო გზადაგზა შენაკადებით ივსება. 
ესენია  ლუხუნი, შარეულა, შაორი და ა.შ. რაჭის მოსახლეობის 
ძირითადი ნაწილი მდ. რიონის გაყოლებაზე გაღმა-გამოღმა 
გაშენებულ პატარ-პატარა სოფლებში ცხოვრობს.

ყველაზე დიდი და  ხალხმრავალი სოფელი  ზემო 
რაჭაში არის ღები. აქ  შემორჩენილია გასული საუკუნის სოფლის 
არქიტექტურის საუკეთესო ნიმუშები, მათ შორისაა ციხე-სახლი 
ანუ  დუროიანი სახლი. მის  პირველ სართულზე საქონლის 
სადგომი იყო, მეორეზე  ოჯახი ცხოვრობდა, მესამეზე  მოწეული 
მოსავალი ინახებოდა, ხოლო მეოთხე  თავისი სათოფურებით  
მტრის მოგერიების საქმეს ემსახურებოდა.

ზემო რაჭის  ცენტრი,  ქალაქი ონი, უძველესია 
საქართველოს მთის ქალაქებს შორის.

საუკუნეების მანძილზე რაჭის მოსახლეობამ უმდიდრესი 
კულტურული მემკვიდრეობა შექმნა. ესაა ნიკორწმინდის, 

ბარაკონისა და მრავალძალის  ეკლესიები, მინდაციხე, 
საცხოვრებელი სახლის ზემოთ აღწერილი ორიგინალური ტიპი  
დუროიანი სახლი, საფერხულო ცეკვები, სიმღერები...აქ   აქტიუ
რად მუშაობენ   მუზეუმები, თეატრები, ცალკეული შემოქმედები
თი კოლექტივები. მხრეს  ხშირად სტუმრობენ  ტურისტები.

რაჭა მდიდარია მინერალური წყლებით, საუკეთესო  
ღვინოებით („ხვანჭკარა“), წიაღისეულითა და  ულამაზესი 
ბუნებით.

ისტორიულად მთის რაჭის სოფლებს ახლო ურთიერთობა 
ჰქონდა ზემო სვანეთის სოფლების მცხოვრებლებთან, 
ჩრდილოეთის მაღალი მთების ვიწრო ბილიკებიდან საქართველოს 
ტერიტორიაზე გადმოსულ ოსურ მოსახლეობასთან. მთის რაჭის ამ 
ნაწილზე საქართველოს სავაჭრო გზებიც გადიოდა... ეს ყველაფე
რი არეკლილია ტოპონიმიკაში, წეს-ჩვეულებებში, სიტყვიერ 
ფოლკლორში, სიმღერებსა და ცეკვებში.

რაჭაში საუკუნეების მანძილზე შეიქმნა  მეომრულ-
ლაშქრული, საყოფაცხოვრებო და სატრფიალო შინაარსის 
ფერხულები. ასეთია მაგალითად: „მაღლა მთას მოდგა“, „ დიგორსა 
დასხდნენ ვეზირნი“, „ოსიე“ (მათში აღწერილია მეზობელ 
ხალხებთან სხვადასხვა დროს  საომარი მოქმედებების ამბები). რაც 
შეეხება საყოფაცხოვრებო  და სატრფიალო ფერხულებს, ასეთებია: 
“ქალსა ვისმე“, „ჟუჟუნა’’, “ერთხელ წისქვილს  წასვლისათვის“, 
„ორიდელა“.

ყველა ეს ფერხული ძირითადად წრიულია და სრულდება  
ქალ-ვაჟთა შერეული გუნდის მიერ. ერთ-ერთი  მათგანია 
„ჟუჟუნა“. იმის გამო,  რომ ცეკვის წყობა  გახსნილია და წინასწარ 
დაწყობილ ნახევარ რკალზე სრულდება  იგი  უფრო ფერხისაა, 
ვიდრე  ფერხული.

ორსართულიანი ანუ „ზემყრელო“ რაჭული ფერხულები
დან არის „მაღლა მთას მოდგა“ (მასში მხოლოდ მამაკაცები 
მონაწილეობენ).

საინტერესოა, რომ რაჭაში დაფიქსირებულია ქართლ-
კახური ფერხული „შავლეგო“, ხოლო  რაჭული  და სვანური 
ფერხული არის „ამირანის ფერხული“, რომელიც სვანეთში 

რაჭიდანაა გადასული  და ქართული ტექსტით გვხვდება.
უკანასკნელ ხანს ქართულ სცენაზე, ცალკეულ საკონცერტო 

ღონისძიებებზე ძალიან გავრცელდა ნახევრად სახუმარო 
შინაარსის ცეკვა „რაჭული“. დასაწყისისათვის    აღნიშნულ ცეკვას  
„ფერხულის“, უფრო სწორად  „ფერხისას“  ფორმა  აქვს.  მასში  
ყოველდღიური  შრომის შემდეგ, საღამოობით ხალხის თავშეყრის 
ადგილზე შეკრებილი ახალგაზრდობა მონაწილეობს. რაჭაში ასეთ  
თავშეყრის ადგილს „სანახშოს“ ეძახიან. ეს სოფლის მოედანი ან 
შედარებით  ფართო, უსწორ-მასწორო ქუჩაა, აქ გამრთული  ცეკვის 
დროს, ადგილი აქვს არც თუ მთლად დახვეწილ და გამართულ 
მოძრაობებს, ამიტომაც ასეთი შესრულება  ადგილ-მდებარეობის 
მიხედვით „ოღრო-ჩოღროდ“ იწოდება.  მოცეკვავენიც სწორედ ამ 
ტიპის მოძრაობებს აკეთებენ.

აღსანიშნავია, რომ რაჭული ცეკვის მოცემულ ვარიანტში 
ბოლო დროს ბევრი, სრულიდ უცხო ელემენტი შევიდა, რის 
გამოც იგი საკმაოდ „აჭრელდა“ და, შესაბამისად, თავდაპირველ 
ვარიანტსაც დასცილდა.

გასათვალისწინებელია ის  ფაქტიც, რომ ცეკვა „სვანურისა“ 
არ იყოს, არც გამოთქმა „რაჭულია“ სწორი. უკეთესი იქნება თუ  
დავუბრუნდებით ამ ცეკვის  საავტორო დასახელებას- „რაჭული 
სუიტა“.

კითხვები და დავალებები:
-	 სად მდებარეობს რაჭა?
-	 რომელი დიდი მდინარე ჩამოედინება რაჭაში?
-	 რომელია ყველაზე დიდი სოფელი მთის რაჭაში?
-	 რა ღირსშესანიშნაობები გამოარჩევდა ამ სოფელს?
-	 ჩამოთვალე  რაჭული  საფერხულო ცეკვები;
-	 დაასახელე ფერხულის ვარიანტები, რომელიც ყველაზე 

ახლოსაა ფერხისასთან;
-	 რას ნიშნავს ცეკვა „ოღრო-ჩოღრო“?

სიტყვათა  სკივრიდან:
ტოპონიმიკა - მეცნიერების დარგი, რომელიც სწავლობს 

გეოგრაფიულ დასახელებათა წარმოშობისა და  თავისებურებებთან 
დაკავშირებულ საკითხებს.

გურული  ფერხულები
„ფერხული - ფარცაკუკუთი“

გურია დასავლეთ საქართველოს  ერთ-ერთი  გამორჩეული  
კუთხეა. იგი აჭარა-იმერეთისა და   რიონს შორის ვაკე-დაბლობებსა 
და გორაკ-ბორცვებზეა გაშლილი. სხვადასხვა  მხრიდან გურიას 
ესაზღვრება იმერეთი,  სამეგრელო  და აჭარის  ტერიტორიები, 
ხოლო  დასავლეთით იგი შავი ზღვის  მონაკვეთით  მთავრდება. 
გურიის საზღვრებში მდებარეობს ოზურგეთის, ლანჩხუთისა 
და ჩოხატაურის მუნიციპალიტეტები.  მის ტერიტორიაზე 
ჩამოედინება მდინარე სუფსა  და მისი შენაკადი გუბაზეული.

გურიის ცენტრი ოზურგეთია, აქ მდებარეობს  საუკეთესო  
სამკურნალო კურორტი ურეკი, ნასაკირალი  და  მთიანი ბახმარო.

გურიაში თითქმის ყველანაირი  ხილ-ბოსტნეული, ჩაი, 
ციტრუსი და ვაზის კულტურა ხარობს. აქ   ბევრია  ეკლესია-
მონასტრები, მუზეუმები და  საკლუბო დაწესებულებები,  
მუშაობენ მუსიკალურ-ქორეოგრაფიული კოლექტივები.

დღემდე ამოუხსნელი და ბოლომდე გაუგებარია   რა 
გარემოებების გავლენით განვითარდა გურიაში  საუკუნეების  
განმავლობაში  ყველასაგან განსხვავებული უმაღლესი რანგის 
მუსიკალური კულტურა.  გურული კრიმანჭული ამის საუკეთესო  
მაგალითია. რაც შეეხება საცეკვაო ხელოვნებას - აქ რაიმე ისეთივე   
განსხვავებული, როგორც ეს  მუსიკის სფეროში მოხდა, მართალია  
არ  შექმნილა,თუმცა  თანამედროვე სცენაზე დიდი წარმატებით 
სრულდება  „გურული ფერხული„ და „ფერხული - ფარცაკუკუთი“.

„გურული ფერხული“ საბრძოლო შინაარსისაა. იგი 
ორი ან სამსართულიანია. ადრე მასში მხოლოდ მამაკაცები 
მონაწილეობდნენ, ახლა კი ქალებიც ჩაერთნენ. ფერხული  
ორპირულია და  სამი ნაწილისაგან შედგება: პირველი წყნარია, 
მეორე აჩქარებული, მესამე კი  ძალიან ჩქარი.

ორსართულიანი (ზემყრელო) მოძრაობები მხოლოდ 
მეორე ნაწილში სრულდება.

ცნობილმა  ქორეოგრაფმა გიორგი სალუქვაძემ გურულ 
ფერხულს დაამატა ერთი ნაწილი „ფარცაკუკუ“. ეს თურმე, გური

აში ძველად  გავრცელებული თამაში იყო, რომელსაც მხოლოდ 
ქალები  ასრულებდნენ. წყვილად დაწყობილი ქალები მუხლებს 
მოხრიდნენ, კაბას ლამაზად შემოიკეცავდნენ, ტაშს უკრავდნენ 
და თანაბარი წახტომებით საცეკვაო სივრცეს   უვლიდნენ (ეს იყო 
„კუკილით ხტომა“). ავთ. თათარაძე  ფიქრობდა, რომ  ის, რაც დღეს 
ხდება „ფერხულში-ფარცაკუკუთი“  სულხან საბა ორბელიანის 
მიერ აღწერილი ბუქნა და  კოჭა უფროა, ვიდრე  ქალთა ცეკვა „ 
ფარცა კუკუთი“ და  დასახელებაც სწორედ აქედანაა აღებული.

ეს უკანასკნელი თავის დროზე  როგორც აღინიშნა,  
მხოლოდ ქალთა  ცეკვა ყოფილა და კაცები მონაწილეობას 
არ იღებდნენ, ისინი შორიახლოს იდგნენ და მაყურებლის 
როლს  სჯერდებოდნენ. საერთოდ კი, ეთნოგრაფ-მკვლევართა 
ჩანაწერების მიხედვით,  საეკლესიო თუ საერო დღესასწაულების 
დროს გურული საცეკვაო საფერხულოები, თურმე  მთელ კვირას 
გრძელდებოდა და  სოფლიდან სოფელში გადადიოდა.  როგორც 
ირკვევა, მასში  მონაწილეობას სოფლად  მცხოვრები   მთელი 
ზრდასრული მოსახლეობა იღებდა. 

ირკვევა ისიც, რომ  მონაწილეთ, ხშირად  ყურებიდან 
სისხლდენა ეწყებოდათ. ეს კარგად ჩანს ერთი  ხალხური ლექსის 
სტრიქონებიდან: 

ფარცაკუკუ ფარცადინა,
ყურსა სისხლი რომ გადინა?
- ლაშქარს ვიყავ, დავიკოდე,
ყურსა სისხლი მან მადინა... 

პასუხობს მეორე.
დღევანდელ სასცენო  შესასრულებელ ვარიანტებს შორის, 

როგორც უკვე აღინიშნა, ყველაზე  გავრცელებულია მამაკაცთა 
და ქალთა შერეული ანსამბლისათვის განკუთვნილი „ფერხული-
ფარცაკუკუთი“, რომელიც დამუშავებულია გიორგი სალუქვაძის 
მიერ.

კითხვები და დავალებები:
-	 სად მდებარეობს გურია?
-	 ფოლკლორის რომელი სახეობებია  განსაკუთრებით  

დაწინაურებული გურიაში?

-	 რა ქვია გურულ  საფერხულო  ცეკვას?
-	 ვინ გადაამუშავა გურული ფერხული და რა სახელით 

იცნობენ დღეს მას?

 „ხორუმი“

ქართული ქორეოგრაფიული ფოლკლორი, როგორც უკვე 
არაერთხელ ითქვა, მდიდარია საუკეთესო საცეკვაო ნიმუშებით. 
თავისუფლად შეიძლება ითქვას, რომ უმეტესი მათგანი ძალიან 
მაღალი დონის ხელოვნების ნიმუშია, თუმცა ზოგიერთი უბრა
ლოდ გენიალურ შედევრად შეიძლება ჩაითვალოს. მათ შორის ერთ-
ერთია ცეკვა „ხორუმი“. იგი ორ და სამსართულიანი ფერხულის 
პრინციპზეა მოწყობილი და საბრძოლო შინაარსს ატარებს. 
ცეკვა დატვირთულია დაძაბული რიტმით, ჟესტ-მიმიკითა და 
პლასტიკური მოქნილობის გამომხატველი ილეთებით. 

სპეციალისტთა საერთო აზრით, თვითონ ტერმინი 
„ხორუმი“ ბერძნული „ხორიდან“, „ხოროსიდან“ უნდა 
მომდინარეობდეს. ესაა ჯგუფი, გუნდი და მათი ერთობლივი 
საქმიანობა. „ქორო“ ხომ მომღერალთა გუნდიცაა, „ხროვა“ კი  
ნადირთ სიმრავლესაც აღნიშნავს და ა.შ.

„ხორუმი“-ს საცეკვაო ვარიანტი ოთხი ძირითადი 
ნაწილისაგან შედგება.

I.	 მეომართა დასაბინავებლად ადგილის ძებნა;
II.	 მტრის რიგებისა და განლაგების დაზვერვა;
III.	 იერიში, ბრძოლა;
IV.	 გამარჯვება და ზეიმი;

ეს ბოლო ნაწილი, ანუ მტერზე გამარჯვების სცენა 
„ხორუმი“ ხალხურ ვარიანტში სრულდება ხელგადახვევის სახით, 
რის გამოც მას „გადახვეულ ხორუმსაც“ უწოდებენ. აჭარისა და 
ლაზეთის, ასევე ქობულეთის სოფლებში „გადახვეული ხორუმი“ 
ცალკე, დამოუკიდებული სახითაც გვხვდება. ჩვენამდე მოაღწია 
ხორუმის ორმა ძირითადმა ვარიანტმა. ესაა გურული და აჭარული 
ხორუმი. გურული ხორუმი უფრო სხარტი და ჩქარია, აჭარული 
კი შედარებით დინჯია. ხორუმს ჰყავს წინამძღოლი, მთავარი 
მოცეკვავე ანუ „თავმოსამე“, ბოლოში კი დგას  (ცეკვავს) „ჩამკეტი“. 

შემსრულებელთა საერთო რაოდენობა  ყოველთვის კენტია: სამი, 
ხუთი, შვიდი, ცხრა და ა.შ.

ხორუმის წინამძღოლს ანუ „თავმოსამეს“ ხელში ბაღდადი 
(ფერადი ქსოვილის ნაჭერი) უჭირავს. შემსრულებლები ილეთიდან 
ილეთზე, ნახაზის ერთი მიმართულებიდან მეორეზე გადადიან 
სწორედ წინამძღოლის ნიშანზე. მის როლს ხშირად მეჭიპონე 
ანუ ჭიპონზე დამკვრელი ასრულებს. ცეკვა ხორუმი სრულდება 
ჭიპონის ან დოლის თანხლებით, თუმცა როგორც ძველი თაობის 
მუსიკოსები და მოცეკვავენი იხსენებენ, ყოფილა დრო, როდესაც 
„ხორუმი“ სიმღერის თანხლებით სრულდებოდა.

დასასრულს უნდა ითქვას ისიც, რომ ხორუმის რომელი 
ვარიანტიც არ უნდა სრულდებოდეს, მას აუცილებლად  უნდა 
ჰქონდეს ზემოთ ჩამოთვლილი ოთხი ნაწილი. განსაკუთრებული 
ყურადღება  კი უნდა გამახვილდეს „დაჭრილთა“ სცენაზე. აქ 
დაჭრილები ომის ეპიცენტრს არ სტოვებენ. მათ მხარში უდგანან 
ჯანმრთელად დარჩენილი მეგობრები და დაჭრილებიც მათ 
საიმედო მხარზე დაყრდნობით კვლავ ბრძოლისაკენ მიეშურებიან.

ხორუმის მონაწილეთა პირველი სასცენო შემოსვლის 
დროს  თითოეულის მარჯვენა ხელი წინა მოცეკვავის მხარზეა 
დადებული, მარცხენა კი იდაყვის სახსარშია 90 გრადუსზე 
მოხრილი და დოინჯის სტილში წელზეა ჩამოდებული. სხვა 
ვარიანტში მკლავები ქვედაშვებული ხელიხელჩაკიდებულია და 
ოდნავ წინაა გატანილი.  

ზემოთ უკვე ითქვა, რომ „ხორუმის“ დამგვირგვინებელი 
ნაწილია გამარჯვების ზეიმი ანუ „გადახვეული ხორუმი“... ეს 
ვარიანტი უმეტესწილად ქობულეთშია გავრცელებული. იგი 
სრულდება წრიულად განლაგებული მოცეკვავეების მიერ, 
რომელებიც ჩაკვრით ილეთებს ასრულებენ. ამგვარ ჩაკვრებს 
აჭარაში „ბასმა“ ეწოდება.

პრაქტიკამ შემოგვინახა ხორუმის კიდევ ერთი ვარიანტი- 
„დელი ხორუმი“. ესაა ჩქარი, გიჟური ტემპის მქონე ხორუმი.  
თავისთავად ეს ახსნა ყველა სპეციალისტს დამაჯერებლად არ 
მიაჩნია.

ცნობილი ქართველი ისტორიკოსის, ნიკო მარის აღწერით, 

„დელი ხორუმი“ იმერხეველთა (ანუ დღევანდელი საქართველოს 
საზღვრებს მიღმა თურქეთში მცხოვრები ქართველების) 
ფერხულია, რომელიც ბუქნით სრულდება. „დელი ხორუმის“ 
მონაწილენი წრეზე ცეკვავენ, თუმცა მათი წრე ერთ ადგილას 
გახსნილია - ე.ი. ბოლომდე შეკრული არ არის.

საინტერესოა, რომ გურიაში შემოინახა ხორუმის ტიპის 
შერკინება, ლექსისა და მახვილსიტყვაობის სახით. ეს იმას ნიშნავს, 
რომ „ხორუმის“ შინაარსი გაჟღენთილია ჯანსაღი შეჯიბრით, 
შერკინებით, ჯგუფური დაპირისპირებით, ასეთ დროს კი 
ყველაფერი გამოსადეგია- იქნება ეს ლექსი, შაირი, მოსწრებული 
სიტყვა, სიმღერა, ცეკვა, ბრძოლის იმიტაცია და ა.შ.

კითხვები და დავალებები:
-	 რა შინაარსის მატარებელია ცეკვა „ხორუმი“?
-	 რამდენი ნაწილისაგან შედგება ცეკვა „ხორუმი“?
-	 ვინ დგას  ცეკვა „ხორუმის“ თავსა და ბოლოს?
-	 რას უწოდებენ „ხორუმის“ დასკვნით ნაწილს?
-	 საქართველოს რომელ კუთხეში იყო გავრცელებული 

უმეტესად ცეკვა „ხორუმი“?
-	 რა არის „დელი ხორუმი“?
-	 მოამზადე თემა და მეგობრებს მოუთხრე „ხორუმის“ 

ვარიანტების, ცეკვის თავისებურებებისა და შინაარსის 
შესახებ.

„მთიულური“

ყველაზე მარტივად და მოკლედ თუ ვიტყვით,  „მთიულუ
რი“ მთიელთა ცეკვაა. ამით თითქოს ყველაფერია ნათქვამი, მაგრამ 
საქმეს  ართულებს ის, რომ საქართველოს ტერიტორიის უდიდესი 
ნაწილი სწორედ  მთიანია და, ამიტომ, აქ მცხოვრები ხალხებიც, 
ზოგადად მთიელ-მთიულებად იწოდებიან.

მთაა ხევსურეთი, ფშავი, თუშეთი, ზემო იმერეთის დიდი 
ნაწილი, ლეჩხუმ-სვანეთი, ზემო რაჭა, აჭარის დიდი ნაწილი... ამ 
მხარეებში მცხოვრებ  ხალხებს თავიანთი საცეკვაო ფოლკლორი 
აქვთ. ცეკვა „მთიულური“ კი  ყველასაგან გამორჩეულია. მაშ, რა 

ვქნათ, როგორ  გავმიჯნოთ ცეკვა „მთიულური“ სხვა, ასევე მთის  
ხალხის  ცეკვებისაგან. 

გავიხსენოთ ჩვენი სახელმძღვანელოების ის გვერდი, 
სადაც საუბარი საქართველოს ისტორიულ კუთხეებს ეხებოდა. 
იქ,  კუთხეების ჩამონათვალში, მისთვის  კუთვნილი ადგილი 
ეჭირა  მთიულეთს. დიახ! არა მთიანეთს, არამედ  მთიულეთს. იგი 
აღმოსავლეთ საქართველოს მთიანეთში, კერძოდ, გუდამაყრისა 
და ლომისის ქედებს შორის მდებარეობს. მთიულეთში შედის 
მთიულეთისა და გუდამაყრის არაგვის ხეობები. მისი დღევანდელი 
ცენტრი დუშეთის მუნიციპალიტეტია.

ჩვენ უკვე ვიცით, რომ ჩრდილოეთიდან საქართველოს 
კავკასიის ქედი შემოფარგლავს. ამ დიდსა და ულამაზეს მთას, 
ბუნებრივია აქვს გვერდითი ქედები. მათ შორისაა სწორედ სამ
ხრეთ ნაწილში განთავსებული გუდამაყრის ქედი.

ძველ დროში  აქ ქართლ-კახეთის  საზღვარი გადიოდა. 
გუდამაყარს მოუყვება მუქი ფერის არაგვის წყალი, რომელსაც 
„შავ არაგვს“ უწოდებენ. ამის გარდა  არსებობს მთიულეთის ე.წ. 
„თეთრი არაგვი“. ეს ორი მდინარე  ქვემოთ დაბა ფასანაურთან 
ერთდება და ქ.მცხეთამდე ერთ მდინარედ მოედინება,  ამის მერე  
იგი მტკვრის ნაწილი ხდება.

მთიულეთში, ფასანაურის გარდა, არის  ისეთი 
დასახლებული პუნქტები, როგორიცაა ქვეშეთი, მლეთა, ჩოხი,  
ბაკურხევი... ყველა ამის ცენტრი და  შემკრები  მაინც ფასანაურია. 
იგი არაგვისა და  ქსნის ხეობების დამაკავშირებელ ცენტრალურ 
მაგისტრალზე  მდებარეობს. ძველ დროში ამ გზაზე გავლა მხო
ლოდ  გარკვეული ფასის გადახდის მერე იყო  შესაძლებელი. 
აქედან მოდის  სახელწოდება „ფასანაური“. დღეს ეს დასახლება  
საკურორტო და ტურისტული ცენტრია.

მთიულეთის მოსახლეობის ძირითადი საქმიანობა 
მეცხოველეობაა, თუმცა 200-ზე მეტი  წლის წინ,  არაგვის 
გაყოლებაზე, გახსნილმა საქართველოს  სამხედრო გზამ, დროთა 
განმავლობაში  შესაძლებელი გახადა ტურიზმის განვითარება.

მთიულეთში  სოფლის მეურნეობისათვის გამოსადეგი  მიწა 
ცოტაა, ამიტომ იქაურები თავს მეცხოველეობით, განსაკუთრებით 

კი მეცხვარეობით და მის მიერ  ნაბოძები პროდუქტით 
ირჩენენ. აქ  განვითარებულია მატყლის გადამუშავება, ნაბდის  
მოთელვის ხელოვნება (თექა), ქალისა და მამაკაცის ტანსამლის  
დამზადების  ოსტატობა. მთიულები შეღებილი ნართის ძაფისაგან  
ქსოვენ ფარდაგებს, გადასაფარებელს, ამზადებენ სხვადასხვა 
საყოფაცხოვრებო ნივთებს.

მთიულეთის ღირსშესანიშნაობაა ლომისის წმ. გიორგის 
სახელობის ეკლესია (ქვემო მლეთაში). აქ უდიდესი სახალხო 
დღესასწაულები იმართება. იქვე  ახლოს   გუდაურის მსოფლიო 
მნიშვნელობის  სამთო-სათხილამურო კურორტია...

აი, სწორედ ამ ისტორიულ გარემოში დაიბადა და 
ჩამოყალიბდა ქართული საცეკვაო ხელოვნების შედევრი 
„მთიულური“. ეს  ცეკვა  იმდენად პოპულარულია, რომ თითქმის 
ყველა ქართველი ქორეოგრაფი ცდილობს შეიტანოს იგი  
ანსამბლის რეპერტუარში. საგულისხმოა, რომ  ამ ცეკვას,   იშვიათი 
გამონაკლისის გარდა,  განსაკუთრებული შინაარსი  არ აქვს. 
ესაა ერთგვარი შეჯიბრი სისხარტეში, მოქნილობაში, ვაჟკაცური 
სულით გაჟღენთილ  ტემპერამენტის  გამომხატველ ხტომებში, 
ცერ-ილეთებში და ა.შ. ახლა  ძნელია იმის თქმა, თუ რა ხდებოდა 
საუკუნეების სიღრმეში, მაგრამ ფაქტია, რომ ქართველ მთიელთა 
მიერ შექმნილ საცეკვაო მოძრაობებში „მთიულური“ ყველაზე მე
ტად ასახავს მთისა და ბარისათვის დამახასიათებელ მოძრაობებში 
არსებულ განსხვავებას. თვით უბრალო  სიარულიც კი მთისა და 
ბარის მცხოვრებთ  განსხვავებული აქვს.

ცნობილი  ქორეოგრაფი დავით  ჯავრიშვილი შენიშნავდა: 
მთიელი სხარტი ნაბიჯით დადის. მოძრაობისას ძირითადად 
ტერფის  წინა ნაწილს  ეყრდნობა, ნაბიჯი მოკლეა და ხშირი. ბარის  
მცხოვრები ნელა მოძრაობს, სხეულის სიმძიმის   გადანაცვლება 
ტერფის  „გადაგორებით“ ხდება. ნაბიჯი  ქუსლიდან იწყება და 
განიერად იშლება.

მთიულისათვის   გრძელი ტანსაცმელი მოუხერხებელია, 
ამიტომ იგი მოკლე სამოსს იყენებს. ამის გამო საცეკვაო მოძრაობა 
სხარტია, ლაღი და თავისუფალია. ეს კი აუცილებელია ჩაკვრე
ბისათვის, ცერ-ილეთებისათვისა და მუხლურა სვლებისათვის.

ცეკვა „მთიულური“  სრულდება ქალ-ვაჟთა ან  მხოლოდ 
ვაჟების მიერ. ქალ-ვაჟთა შესრულებით „მთიულური“ სატრფიალო 
ცეკვაა, მხოლოდ  ვაჟების  მონაწილეობით კი იგი შეჯიბრია. ამ 
დროს ეჯიბრებიან სისხარტეში, მოქნილობაში, ილეთთა  ცოდნის 
მარაგში, სისწრაფეში...

საგულისხმოა, რომ სცენაზე  ქორეოგრაფებს   ხშირად 
გამოაქვთ ცეკვა  „შეჯიბრი“. ესეც მთიულურის ნაირსახეობაა. მასში 
ორი  ჯგუფი მონაწილეობს, თითოეულს  თავისი წინამძღოლი 
ჰყავს. მიდის შეჯიბრი ინდივიდუალურად, წყვილად  და 
ჯგუფურად, ბოლოს კი ყველა ერთად ცეკვავს.

„შეჯიბრის“ ნაირსახეობაა „მხედრული“. აქ ერთმანეთს 
ეჯიბრებიან  მხედრულ ოსტატობასა  და ხმლის ხმარებაში. ცეკვა  
„მხედრულში“თავმოყრილი გვხვდება „მთიულურის“ ყველაზე 
რთული ელემენტები, ხტომები, ბრუნვები, ცერ-ილეთები,  
მუხლილეთები... ასეთ ცეკვაში მხოლოდ   ვაჟები მონაწილეობენ.

აღსანიშნავია, რომ  „მხედრულს“  თავისი ავტორი 
ჰყავს. ესაა სუხიშვილების სახელოვანი ანსამბლი, სადაც  ი. 
სუხიშვილისა და ნ. რამიშვილის მიერ პირველად დაიდგა ეს ცეკვა, 
ჯერ კიდევ ახლადშექმნილი კოლექტივის მსახიობ-მოცეკვავეთა 
ძალისხმევით.  ცეკვა დღემდე რეპერტუარშია.

დასასრულს, გავიხსენოთ დასმული კითხვა-არსებობს   
ფართოდ გავრცელებული ცეკვა „მთიულური“. ამავე დროს 
საქართველოს  ტერიტორიის უდიდესი ნაწილი მთიანია, აქ 
შექმნილ ცეკვებს რაღა ვუწოდოთ? ცნობილი სპეციალისტი 
ავთ. თათარაძე ფიქრობდა, რომ „მთიულური“ უნდა  დარჩეს 
მთიულეთში შექმნილი ცეკვის სახელწოდებად, ხოლო სხვა 
დანარჩენს ზოგად სახელად „მთიელთა ცეკვები“ შეიძლება 
ეწოდოს. ვფიქრობთ მისაღები აზრია.

კითხვები და დავალებები:
-	 სად მდებარეობს მთიულეთი?
-	 რას გამოხატავს ცეკვა  „მთიულური“?
-	 ცეკვა  „მთიულური“ საბრძოლო ხასიათისაა თუ სატრფიალო?
-	 რა კავშირია შემდეგ ცეკვებს შორის: „შეჯიბრი“, „ 

მთიულური“ და „მხედრული“.

„მოხევური“-იგივე „ყაზბეგური“

ჩვენ ვიცით, რომ აღმოსავლეთ საქართველოს 
ტერიტორიაზე 200-ზე მეტი წლის წინ რუსეთის იმპერიის 
მოწადინებით გაყვანილ იქნა  საქართველოს სამხედრო გზა, 
რომელიც კავკასიონის მთავარ ქედზე გადის. იგი ერთმანეთთან 
აკავშირებს თბილისსა და ვლადიკავკაზს, ანუ საქართველოსა და 
რუსეთს.

წარმოვიდგინოთ, რომ ამ გზას მივუყვებით და 
რუსეთისაკენ მივდივართ. გავივლით შიდა ქართლის ველებს, დაბა 
ჟინვალს, ფასანაურიდან  შევუყვებით მთიულეთის  ტერიტორიას, 
მოვითავებთ მლეთა-კობი-გუდაურის მონაკვეთებს და მივალთ 
ჯვრის უღელტეხილთან. ეს უკვე კავკასიონის მთავარი ქედია.  
გვირაბების სისტემით მასაც მოვილევთ და აღმოვჩნდებით ხევში.

ეს უკანასკნელი მდინარე თერგის ზემო ნაწილს და 
მისი  შემავსებელი შენაკადების ხეობებს მოიცავს. მეცნიერთა 
ვარაუდით, სახელწოდება „ხევი“  ღრმა ხევებში ჩაკარგული 
მდინარისა და მისი შენაკადების სიღრმის აღმნიშვნელია. აქაურ 
მცხოვრებლებსაც „მოხევეებს“ უწოდებენ.

ხევსურეთის, მთიულეთის, ფშავის მსგავსად,  აქაურობა 
ანუ „ხევი“ მაღალმთიანეთია, მისი დიდი ნაწილი კი ვულკანური 
წარმოშობისაა. ხევში ბუნება მკაცრია, წელიწადის უმეტეს 
დროს  თოვლიანია, მოკლე ზაფხული კი გრილია. სწორედ ხევში 
მდებარეობს გერგეტის მყინვარი, თავისი მთიანი ფერდობებით, 
რომელთაგან ერთ-ერთზე ცნობილი გერგეტის ტაძარია აგებული.

ხევის მთავარი მდინარეა თერგი. საქართველოს 
ტერიტორიაზე მისი სათავე და ზემო ნაწილის 50  კმ-იანი მონაკვეთი 
მდებარეობს. ამის მერე მდინარე რუსეთის ტერიტორიაზე 
გადაედინება. თერგი  თრუსოსა და დარიალის ხეობაში მოედინება.

ხევის ცენტრია სტეფანწმინდა, რომელიც  დღეს 
ტურისტული დაბაა,  აქ  ბევრი კულტურული დაწესებულებაა 
განთავსებული. გარდა ამისა არის დასახლებული  პუნქტები: 
არხოტი, სნო, ჯუთა, სიონი და სხვა.  სტეფანწმინდის მშვენებაა 
ულამაზესი  მუდმივთოვლიანი მთა-მყინვარწვერი.

ხევის ტერიტორიები უძველესი დროიდანვე იყო და
სახლებული. აქაურ მოსახლეობას წინამძღოლობდა  და მეთა
ურობდა ხევისბერი. ამ თანამდებობაზე  ხალხი კეთილშობილ, 
სამართლიან, სიბრძნითა და ვაჟკაცობით გამორჩეულ  მამაკაცს 
ირჩევდა.

ხევში მცხოვრები ადამიანები უმეტესწილად მეცხო
ველეობას მისდევენ, აქვთ რელიგიური სადღესასწაულო  
რიტუალები, სიმღერები,  ცეკვები და ხალისიანი ლექს-შაირები. 
დღევანდელ ქართულ სცენაზე ხშირად სრულდება ხევის 
ფოლკლორიდან  ამოკრეფილი საცეკვაო ნომერი „მოხევური“, 
რომელიც  ზოგჯერ „ყაზბეგურის“ სახელითაცაა ცნობილი.

სახელწოდება „ყაზბეგი“ დაკავშირებულია ცნობილი 
მწერლის ალექსანდრე ყაზბეგის სახელთან. იგი სტეფანწმინდაში  
დაიბადა, ამიტომ საბჭოთა კავშირის დროს მწერლის   პატივსაცემად 
დაბა სტეფანწმინდას  დაბა „ყაზბეგი“  დაერქვა. უკანასკნელ წლებში 
დაბას ძველი სახელი აღუდგა, მაგრამ რაკი ჩვენთვის საინტერესო 
ცეკვა ოლიმპიადებზე და დათვალიერებებზე „ყაზბეგურის“ 
სახელით გამოდიოდა, მას   დღესაც  ხან „მოხევურს“ უწოდებენ და 
ხანაც „ყაზბეგურს“.

„მოხევური“ სატრფიალო შინაარსის ცეკვაა, ოღონდ 
ზედმეტი დარბილება - შელამაზების გარეშე.  აქ მოცეკვავენი 
უფრო მკაცრ მოძრაობებს იყენებენ, ვიდრე ეს  ბარის ცხოვრებაში 
ხდებოდა.

ცეკვას, როგორც წესი იწყებს ვაჟი და მუხლგადაგორებით 
მოძრაობებს ასრულებს, მერე კი  მუხლურა სვლებზე გადადის. იგი 
თავდაჯერებულია, ამაყია და  ცდილობს ამით  მოაწონოს თავი 
ქალს.

ვაჟი ამთავრებს წრის შემოვლას, მერე სცენის  ცენტრში   
რამდენიმე  ჩაკვრას აკეთებს და თავის დაქნევით (არა დახრით, 
როგორც ამას „ქართულში“ ხდება) ქალს იწვევს საცეკვაოდ. 
ქალიც მიიღებს რა  მიპატიჟებას, გოგმანით უვლის წრეს. ვაჟი 
უკან მისდევს. ისინი ხან უახლოვდებიან , ხან კიდევ შორდებიან 
ერთმანეთს. ცეკვაში ინიციატივას ვაჟი ფლობს, იგი ქალს თითქოს  
მითითებებს აძლევს საით წავიდეს. მეორდება ჩაკვრები, მერე 

ვაჟი სცენის  შუაგულში ცალ მუხლზე დგება, უკან გადაიზნიქება 
და   მხრების თამაშით თავის ქორულ მზერას არ აცილებს  მის 
ირგვლივ საცეკვაოდ  მოტრიალე ქალს.  მერე ისევ ერთად უვლიან  
წრეს. ვაჟი კვლავ ჩაკვრას ასრულებს. 

ცეკვა იმით სრულდება, რომ ვაჟი ცალ მუხლზე ეშვება, 
ქალი მაყურებლისაკენ სახით მუსიკის ტაქტის ბოლო შეხმიანებაზე 
ჩერდება.  იგი ხელგაშლილია, ოღონდ იმ ზომამდე, რომ  თავსაფრის 
ბოლოები ხელით უჭირავს.

სპეციალისტთა აზრით „მოხევური“ უფრო სადაა, ვიდრე  
„მთიულური“. აქ  ნაკლებადაა გამოყენებული ცერ-ილეთები და 
მუხლილეთები, სამაგიეროდ ჭარბობს „ჭრილები“ და „ხლართულა 
ჩაკვრები“.

ქორეოგრაფები აქ მოტანილ ძირითადი მოთხოვნების 
გათვალისწინებით „მოხევურ-ყაზბეგურის“ სხვადასხვა ვარიან
ტებს ქმნიან. ეს იმაში გამოიხატება, რომ წყვილების რაოდენობას 
ზრდიან, რაც ნახაზის  ცოტაოდენ ცვლილებას იწვევს.

მთავარი, რაც  „მოხევურის“ დახასიათების დროს არ უნდა  
გამოგვრჩეს ისაა, რომ ეს ცეკვა თავისებური  გამოხმაურებაა ცეკვა 
„ქართულზე“. იგი თითქოს  „ქართულის“ ანარეკლია, მაგრამ იმ 
განსხვავებით, რომ  „ქართულში“ მბრძანებელი, წამყვანი, გზის 
მაჩვენებელი არის ქალი და მისი  სურვილები,  „მოხევურში“ 
კი  ინიციატივა მთლიანად  ვაჟის ხელშია, იგი მბრძანებლობს, 
კარნახობს ნახაზს, მოძრაობათა  საერთო მიმართულებას, ოღონდ 
არასოდეს ავიწყდება მოკრძალება და ქალისადმი პატივისცემა, 
მოქმედების ეს სქემა, როგორც ჩანს მთის მკაცრი ბუნების მიერ 
არის ნაკარნახევი.

კითხვები და დავალებები:
-	 საქართველოს რომელ ნაწილში მდებარეობს  ხევი?
-	 რას ეძახიან აქაურ მაცხოვრებლებს?
-	 ვინ ხელმძღვანელობს მოხევეთა ცხოვრებას?
-	 რა ერქვა საბჭოთა კავშირის დროს დაბა სტეფანწმინდას და 

რატომ?
-	 ცეკვა „ მოხევური“ წყვილური ცეკვაა თუ საფერხულო?
-	 რომელი ტიპის ილეთები ჭარბობს ცეკვა „მოხევურში“?

-	 რომელ ცეკვას წააგავს „მოხევური“?

„ფარიკაობა“

ფარიკაობა  ხევსურულ  ტრადიციებში ასახული  საბრძო
ლო ცეკვის ნიმუშია და მას საფუძვლად უდევს ხევსურული 
„კეჭნაობა“ ანუ ფარ-ხმალის  ხმარებაში გასავარჯიშებლად საჭირო 
მოქმედებები. „ფარიკაობაში“ კარგად  ჩანს მეომარი ხევსურის  
სიმამაცე, რაინდული ბუნება, ქალისადმი პატივისცემა და  
წინაპართა  ტრადიციებისადმი ერთგულება.

იმისათვის, რომ  ცეკვა დინამიური და დაძაბული  
გამოვიდეს, მასში შეტანილია გარკვეული  სიუჟეტური ხაზი, 
კერძოდ: ორ ვაჟკაცს ერთი ქალი  მოსწონს და უყვარს. აგერ 
საცეკვაო მოედანზე გამოდის ქალი და ხვდება მისთვის სასურველ 
ვაჟს, რომელიც ოდნავი  დაყოვნების  მერე შემორბის სცენაზე. 
გახარებული ქალ-ვაჟი იწყებს ცეკვას. მოულოდნელად სცენაზე  
გრიგალივით   შემოიჭრება გაავებული მეორე   ვაჟი და  ხმალში  
იწვევს პირველს. დამფრთხალი  ქალი  სცენიდან გადის.  მას   გული 
უგრძნობს, რომ აქ ცუდი ამბები დატრიალდება და საშველად   
მეგობარ გოგონებს  უნდა მოუხმობს. მოვლენები  მართლაც ელვის  
სისწრაფით  ვითარდება.

სცენის ორივე მხრიდან შემოდის ფარ-ხმლით შეია
რაღებული მხარდამჭერების ორი ჯგუფი. მათგან ერთი  პირველი 
ვაჟის მხარეს დგება, მეორე კი საპირისპირო პოზიციას იკავებს. 
სცენა მასობრივი  ხდება. მოცეკვავეები ხაზზე ლაგდებიან და 
ერთმანეთს  ეკვეთებიან. მიუხედავად ამისა ეს ყველაფერი მაინც  
ფარ-ხმლით  ბრძოლაში ერთმანეთის მოსინჯვაა. ამის  მერე მოდის 
კეჭნაობაში ერთმანეთის გამოცდა. მოცეკვავე მოფარიკავეები წინ  
გაშვერილ  ხელში ფარსა და  ხმალს  ორივე ხელით ერთად იჭერენ, 
ერთმანეთისაკენ მიიწევენ, ერთმანეთს ფარ-ხმალით აწვებიან და 
მსუბუქად კეჭნაობენ.

ამ დროს ხან ერთი ხაზი იხევს უკან და ხანაც მეორე. 
ზოგჯერ ორივე პროცესი ცალ მუხლზე დგომით სრულდება. 
მუსიკალური ტაქტი  იცვლება და  მოძრაობები მეორდება. ხშირად  

კეჭნაობას წყვილები ასრულებენ; ისინი სოლისტის როლშიც 
გამოდიან. გადის გარკვეული დრო და კეჭნაობა პირველ-მეორე 
ვაჟს შორის ნამდვილ  შერკინებაში გადადის.

ამის ფონზე იწყება დაპირისპირებული ჯგუფების უმკა
ცრესი  შეჯახება და დაძაბული ბრძოლა. ეს უკანასკნელი უმაღლეს 
ხარისხში ადის და ამ დროს სცენაზე კვლავ  შემოგოგმანდება 
დაპირისპირების უშუალო მიზეზი- ახალგაზრდა ქალი, ხშირად  
თავის მეგობრებთან  ერთად.  იგი უშიშრად შედის  ბრძოლის  
ეპიცენტრში და მებრძოლთა შორის   მანდილს აგდებს. მეომრები 
მყისიერად ჩერდებიან და  გაელვებულ შიშველ მახვილს (ხმალს) 
ძირს დაუშვებენ. ამავდროულად ისინი თავებსაც ხრიან, რაც იმას 
ნიშნავს, რომ ქალის სიტყვა, მანდილის ღირსება მათთვის კანონია. 
ბრძოლა დღეისათვის დასრულებულია, მართალია არავინ იცის 
რა იქნება  ხვალ,  მაგრამ დღეს  მშვიდობა გარანტირებულია.

აქ ორი მომენტია:
1.	 თვით   გახელებული მებრძოლებისათვისაც კი ქალის  

სიტყვა კანონია, მისი მოთხოვნა და მოწოდება შეუვალია. 
ხევსური კაცის თვალში ქალს დიდი პატივისცემა აქვს, 
მანდილი შეუბღალავია და ტრადიციას წინ ვერავინ 
აღუდგება;

2.	  ნამდვილ საბრძოლო ფარიკაობას წინ უძღვის და თან 
ახლავს  „კეჭნაობის“ სცენა. ეს  ფარიკაობის მსუბუქი  
ფორმაა, საწვრთნელი ვარჯიშია და ახალგაზრდობის   
ფორმაში  შესაყვანად  არის საჭირო.
ხევსურული კეჭნაობაარანაკლებ რთულია ვიდრე სამ

კვდრო-სასიცოცხლო შერკინება. კეჭნაობაში მოწინააღმდეგი
სათვის  მსუბუქი  ნაკაწრის მიყენება შესაძლებელ-დასაშვებია. 
მოფარიკავის დაოსტატების მაჩვენებელიც სწორად იმაში 
ვლინდებოდა, თუ რა  სიღრმის ჭრილობა ჰქონდა მიყენებული  
პირობით მეტოქეს. თუ  ჭრილობა ნაკაწრის დონეს აჭარბებდა, 
საქმეში უფროსი თაობის, დიდი გამოცდილების მქონე ადამიანები  
ერეოდნენ და „დამნაშავე“ მხარეს  იმდენი ცხვრისა და ძროხის  
გადახდა ეკისრებოდა, რამდენი ქერის მარცვალიც ჭრილობაში  
ჩაეტეოდა.

ამგვარი  საქციელი ზემოქმედების მკაცრი ზომა იყო, თუმცა 
იგი თავის დანიშნულებას ამართლებდა, რადგან სხვა შემთხვევაში 
დაზარალებულს შეიძლება  ეფიქრა, რომ  მოწინააღმდეგემ 
ასეთი საქციელი  განზრახ ჩაიდინა, მას  ბოროტი   განზრახვა 
ამოძრავებდა და მოწინააღმდეგის დაზიანება უნდოდა. ასეთ 
დროს კი  მეტოქეებს  შეიძლება სისხლის ზღვევაზე, “სისხლის 
აღებაზე“,  სამაგიეროს გადახდაზე  ეფიქრათ და გვარში ან  გვარებს 
შორის მტრობა  ჩამოვარდნილიყო.

3.  ცეკვის დასკვნითი ნაწილი, ანუ   უფრო მძაფრი საბრძოლო 
შერკინება უკვე სხვა  წესებს ემორჩილება. აქ  მეტოქე  
შეგიძლია ნებისმიერი  ხერხით  დაამარცხო, ოღონდ 
სარაინდო მოთხოვნები და  წინაპართა  ტრადიციის ნორმები 
აუცილებლად უნდა დაიცვა. კერძოდ:

-	 ბრძოლა მხოლოდ თანაბარი იარაღით უნდა  წარმოებდეს;
-	 თუ მეტოქეს იარაღი ხელიდან გაუვარდა და უმწეოა, მასზე 

იერიში არ უნდა მიიტანო, სანამ  იგი კვლავ  არ შეიარაღდება;
-	 დაუშვებელია მეტოქეზე ზურგის მხრიდან მისვლა, 

იერიშის წინ მას უნდა შეუძახო, რათა პირისპირ დაგიდგეს 
და  ბრძოლა ამის მერე გაგრძელდეს;

-	 წაქცეულ მეტოქეზე იარაღით მისვლა დაუშვებელია, მას  
წამოდგომა უნდა ვაცადოთ.
დასასრულს უნდა აღვნიშნოთ ერთი მომენტი - ხევსუ

რული საცეკვაო რეპერტუარი სხვა  კუთხეებთან შედარებით 
ოდნავ ღარიბია. ამიტომ  ფარიკაობაში ფართოდ გამოიყენება  
„მთიულურის“ მოძრაობები, ლექსიკა და ტექნოლოგიური 
მასალა. ეს ის  შემთხვევაა, როდესაც ვერავინ იტყვის-  თითქოს  
„ფარიკაობის“ მეტყველება აღრეულია  და ამით ის თითქოს  
ნაკლოვანი ხდება.

კითხვები და დავალებები:
-	 რომელი კუთხის ცეკვაა „ფარიკაობა“?
-	 რა ნაწილებისაგან შედგება ცეკვა „ფარიკაობა“?
-	 რა არის კეჭნაობა?
-	 რა ტიპის აკრძალვები მოქმედებს  „ფარიკაობაში“?
-	 რომელი ცეკვის მოძრაობების გამოყენება შეიძლება   

„ფარიკაობის“ დადგმის დროს?

სიტყვათა  სკივრიდან:
მანდილი -  ქალის თავსაბურავის ერთ-ერთი  ელემენტი. 

გავრცელებული იყო, ძირითადად აღმოსავლეთ საქართველოს 
მთაში (ხევსურეთი და თუშეთი).  იგი  შინ ნაქსოვი შავი ან ლურჯი 
შალისაგან მზადდებოდა. გაუთხოვარი ქალისათვის მანდილის 
ტარება სავალდებულო არ იყო. მანდილის ჩაგდება მოჩხუბრებს 
შორის  დავა-კამათისა და შუღლის შეწყვეტის საკმარისი პირობა 
იყო.

„ძაბრალე“ და „ჯანსულო“

ცეკვა „ძაბრალე“ მეგრული ფერხულის ერთ-ერთი 
ვარიანტია, ხოლო „ჯანსულო“ მის გაგრძელებას ანუ მის ერთგვარ 
სახეცვლილებას წარმოადგენს.

ვინც დასავლეთ საქართველოში, კერძოდ შავიზღვის
პირეთში ან კიდევ აფხაზეთის მიმართულებით წასვლას  
გადაწყვეტს, მან ჯერ იმერეთის დიდი ნაწილი უნდა გაიაროს, 
მდინარე ცხენისწყალი გადაკვეთოს და სოფელ მარანთან აბაშის  
მუნიციპალიტეტის ტერიტორიაზე  შევიდეს. ეს უკვე  ისტორიული 
კოლხეთის ის ნაწილია, რომელსაც სამეგრელოს უწოდებენ. 
სამეგრელოს ტერიტორია ჩრდილოეთის მხრიდან ეგრისის ქედით 
მთავრდება, სამხრეთიდან მას  მდინარე რიონი შემოფარგლავს, 
ჩრდილო-დასავლეთით  მდინარე ენგურია, ხოლო  დასვლეთით 
მისი საზღვარი შავი ზღვაა.

საქართველოს ისტორიაში სამეგრელოს  მხარეს უდიდესი 
როლი აქვს  შესრულებული.  ხსოვნას შემოუნახავს თქმულება  
არგონავტების შესახებ, დიდი მეფის აიეტისა   და მისი  გრძნეული 
ასულის მედეას ამბები. სწორედ ამ უკანასკნელს უკავშირდება 
ის  დიდებული ფაქტი, რომ  დღეისათვის მთელს მსოფლიოში 
ადამიანთა არსებობის უმნიშვნელოვანესი სფერო „მედიცინა“  
კოლხთა ასულ მედეას სახელიდანაა წარმომდგარი.

კოლხეთის სამეფოს დაშლის შემდეგ, მასში  შემავალ 
ერთეულთაგან წამყვანის  ფუნქცია სწორედ სამეგრელომ 

იტვირთა. იგი ბართან აკავშირებდა კავკასიონის უმაღლესი 
ქედებისაკენ გადაბარგებულ და  მთებში ჩაკეტილ ზემო სვანეთს, 
ხოლო ლეჩხუმის სამთავროს მეშვეობით წვდომა ჰქონდა ქვემო 
სვანეთთანაც. მოგვიანებით აქ სამეფო-სამთავროც ჩამოყალიბდა.

უძველესი დროიდანვე მოყოლებული მეგრულ ყოფაში 
უამრავი სარიტუალო ცოდნა-წარმოდგენა შემუშავდა, დაწესდა 
რელიგიური ტრადიციების აღნიშვნის  წესი, აშენდა ეკლესია-
მონასტრები, შეიქმნა  ცეკვა- სიმღერები და ზეპირსიტყვიერი  
ფოლკლორის   ფასდაუდებელი ნიმუშები. სამწუხაროდ, ყველა 
მათგანი შემონახული აღარ არის, ბევრი რამ დაიკარგა, გაიბნა ან 
კიდევ დროთა დინებას გაჰყვა.

დღევანდელ ქართულ სცენაზე პროფესიული 
თვითმოქმედი და საბავშვო ანსამბლები უდიდესი წარმატებით 
ასრულებენ  ჯანსაღი პატრიოტიზმითა და მსუბუქი იუმორით 
გაჯერებულ სახასიათო ფერხულს „ძაბრალე“ ან კიდევ მისგან 
ამოზრდილ ამავე  ტიპის ცეკვას „ჯანსულო“.

დასაწყისში ჩვენ  უკვე ვთქვით, რომ  „ძაბრალე“ მეგრული 
ფერხულის  ერთ-ერთი  ვარიანტია. რატომ ერთ-ერთი? იმიტომ, 
რომ  არსებობს საეკლესიო და საერო   დღესასწაულების დროს 
შესასრულებელი  ძირითადი ვარიანტი „მეგრული ფერხულისა“, 
რომელშიც ქალ-ვაჟები მონაწილეობენ. წრეზე  მდგომი 
მონაწილეების ხელები ქვემოთაა დაშვებული და ნეკის თითებით 
გადაბმული. სიმღერის ტექსტზე მეფერხულენი ჯერ მარჯვენა ფეხს  
გადადგამენ წინ და ოდნავ მარჯვნივ, შემდეგ კი მას  მარცხენას 
მიადგამენ. მომდევნო ტაქტზე  იგივე ხდება ოღონდ უკან მარცხენა  
ფეხის  გადადგმით და მარჯვენას მიდგმით.

შესაბამისად ერთმანეთთან ჩაკიდებული ხელებით  გუნდი 
ხან წინ გადაიწევა, ხან უკან. იმის გამო, რომ წინ გადადგმული 
მარჯვენა ნაბიჯი ოდნავ ირიბია, ფერხულიც მარჯვნივ მიემართება.

საუკუნეების მანძილზე „მეგრული  ფერხულის“ საერთო 
ნახაზი  ამაზე არ გაჩერდა  და დაიწყო მისი ვარიანტების წარმოქმნა. 
ერთ-ერთი მათგანია „ძაბრალე“. მის პირველ ვარიანტში წრეზე 
მდგომი მეფერხულენი ერთმანეთში სიმღერით  კამათობენ. 
ერთი რომ ტექსტს ამბობს, მეორენი „ჰოი ძაბრას“ დასძახიან.  ეს 

სცენა მეორდება რამდენჯერმე. გავიდა დრო და  „ძაბრალეს“ ამ 
ვარიანტში გაჩნდა წრის შიგნით მოთამაშე შემსრულებელი. 

ეს იყო ოხუნჯობის ნიჭით  დაჯილდოებული ახალგაზრდა 
კაცი, რომელიც გარს უვლის ცენტრში დაგდებულ  ბეწვიან  ქუდს. 
ეს არის ძაბრა, ანუ რაღაც უარყოფითი მუხტის  მატარებელი 
არსება, ბოროტი ძალა, რომელიც ხალხს ხელს უშლის ცხოვრების 
აწყობაში. მოცეკვავეს ხანჯალი კი უჭირავს, მაგრამ  „ძაბრასთან“ 
მიახლოვებას ვერ ბედავს. იგი ოხუნჯობს, უტევს  ძაბრას, უეცრად 
უკან იხევს, ემზადება  თავდასხმისათვის. ამას მარტო მაინც ვერ 
ახერხებს და საშველად ხალხს უხმობს. ეს უკანასკნელნი ანუ 
მეფერხულენი, ერთს დასძახებენ „ჰოი ძაბრა“ და  საშველად 
მიიწეენ  სოლისტისაკენ. ეს  უკანასკნელიც ხანჯალს დაჰკრავს 
ქუდს, მეფერხულენიც მისცვივდებიან და ხანჯლებით ან  ჯოხებით  
ბოროტ ძალას უსწორდებიან. ამის  მერე  იწყება ლხინი.

რაც შეეხება „ჯანსულოს“- აქ  საფერხულო წრე  არ მოძრაობს 
და მთელი აქცენტი გადატანილია   წრის შიგნით მოცეკვავეზე.  
საფერხულო რიგის მონაწილენი გარკვეულ ტაქტზე დასძახიან   
„ჯანსულო“ და ამით იფარგლებიან. 

მოცეკვავე კი მეტად  აქტიურია, იგი მოძრაობს წრის 
ცენტრში და  იქაურობას სიმღერა-ტრაბახით იკლებს- ძალიან 
მაგარი ვარ, ხმალ-ხანჯალი და დამბაჩაც მაქვს და ჩემი შემშინებელი 
არავინ არისო.

მკვეხარობით (კვეხნით) შეწუხებულ მეფერხულეთა 
ზურგს უკანა მხრიდან (იგულისხმება დღესასწაულის მონაწილე 
რომელიღაც მაყურებლის მოქმედება) წრის შიგნით ვარდება 
ბეწვიანი ქუდი ე.წ. „ბოხოხი“. ამის დამნახავი  გაყოყოჩებული 
მოცეკვავე შეშინდება და  ხმალ-დამბაჩა ხელიდან უვარდება. 
იგი ახლა იმის  გარკვევას იწყებს თუ რა საგანია ეს და  სვამს 
კითხვას - ქუდია თუ ბოხოხია? ვფიქრობთ, კითხვის ასე დასმა 
არალოგიკურია და იგი  გვიანდელი დაუფიქრებელი ჩანართია. 
უფრო სწორი უნდა იყოს  ძველი ვარიანტი „ტურარე დო ბოხოხია“- 
ე.ი.  „ტურაა თუ ბოხოხია“, ანუ  „ტურაა თუ ქუდიაო“.

მოცეკვავე ამ ვარიანტშიც საშველად ხალხს, ძმებს 
მიმართავს. მეფერხულენიც მზადყოფნას გამოხატავენ. ამით 

გულმოცემული სოლისტი-მოცეკვავე ქუდს  ხანჯლის წვერზე  
ააგებს და იწყებს ცეკვას, რომელიც საერთო საფინალო ზეიმში 
გადადის.

კითხვები და დავალებები:

-	 სად მდებარეობს  სამეგრელო?
-	 რა კავშირს ხედავთ  კოლხთა მეფის ასულ  წამალმცოდნე, 

გრძნეულ მედეას სახელსა და მედიცინის მეცნიერების 
სახელწოდებას შორის?

-	 რა ძირითადი მოძრაობები გამოარჩევს „მეგრულ ფერხულს“?
-	 როგორია  „ძაბრალეს“ სიუჟეტური ხაზი?
-	 რა განსხვავება და მსგავსებაა „ძაბრალესა“ და  „ჯანსულოს“ 

შორის?
-	 რას განასახიერებს  ცეკვის დროს წრეში გადმოგდებული 

„ბოხოხის ქუდი“?
-	 ხედავ თუ არა კავშირს  „ძაბრასა“ და „ტურა-ბოხოხს“ შორის?

„ფშაველ ქალთა ლხინი“
“ლხინი ფშავში“

„ფშაველ ქალთა საზეიმო“

თანამედროვე ქართულ სცენაზე „ფშავის“ ცხოვრებიდან 
აღებული  საზეიმო  გაწყობილების  გამომხატველი   ცეკვებიდან 
უმეტესწილად „ფშაველ ქალთა ლხინს“ ან მისი მსგავსი 
სახელწოდების საცეკვაო  ნომრებს აჩვენებენ.

ფშავი აღმოსავლეთ საქართველოს მთიანეთში მდებარეობს. 
იგი მოქცეულია გუდამაყრისა და ქართლის ქედებს შორის. ამ 
მხარეში მთავარი მდინარე არის  ფშავის არაგვი, რომელიც შემდგომ  
ხევსურეთის არაგვს უერთდება. ფშავის არაგვი    ბორბალოს 
მთიდან მოედინება.

ფშავს  არაჩვეულებრივად ლამაზი ბუნება ამკობს. 
წიწვოვან-ფოთლოვან ტყეებში შეხვდებით კავკასიის მურა დათვს, 
ირემს, შველს, მაღლა მთებში ბინადრობს ჯიხვი...

ფშავის მოსახლეობა, ანუ “ფშაველები“ პატარ-პატარა 

სოფლებში ცხოვრობენ. წელიწადის  უმეტესი ნაწილი აქ   
თოვლიანია  და უგზოობის გამო  დიდი მისვლა-მოსვლა  არ 
იყო. ფშაველები უმეტესწილად მეცხოველეობის, კერძოდ 
მეცხვარეობის მიმდევარი ხალხი  იყო. მოჰყავდათ  ქერიც, 
რითაც ლუდს ამზადებდნენ. ფშაველები მუდამ ითვლებოდნენ 
გამოჩენილ მებრძოლ ვაჟკაცებად, ამის გათვალისწინებით კახთა 
მეფე ლევან მეორემ ფშაველებს  კახეთში, კერძოდ შირაქის 
ვაკეზე, საძოვრები უბოძა. სწორედ აქეთკენ მოერეკებოდნენ 
მომთაბარეობას დაჩვეული მწყემსები ცხვარს, მერე და მერე კი 
ბევრი მათგანი ამ ტერიტორიებზე ჩასახლდა კიდეც.

ფშავის გამორჩეული სოფელია   გენიალური ვაჟა ფშაველას 
დაბადების ადგილი ჩარგალი, ამის მერე მოდის მაღაროსკარი, 
შუახევი,  უკანაფშავი, მიგრიაულთა, ზემო შარახევი და სხვა.

ფშავში, ისევე როგორც ნებისმიერ სხვა კუთხეში, წესად 
ჰქონდათ  სხვადასხვა რელიგიური დღესასწაულების აღნიშვნა, 
რომლის დროსაც ცეკვა-გართობას დიდი  ყურადღება ექცეოდა.  
მამაკაცების უმეტესი ნაწილი ამ დროს ცხვრის გადასარეკ 
ტრასებს მიუყვებოდა და მომთაბარე ცხოვრებას ეწეოდა. საზეიმო 
ღონისძიებების სული და გული ასეთ დროს  უკვე ქალები 
ხდებოდნენ. ცეკვის პროცესში ისინი ვაჟკაცების  მოძრაობებსაც 
მიმართავდნენ და მათთვის განკუთვნილ ილეთებს ასრულებდნენ. 
ოღონდ ამას მაშინ აკეთებდნენ თუ მოცეკვავეთა შორის მამაკაცი 
შემსრულებლები არ იყვნენ. ამ უკანასკნელთა  თანდასწრებით 
მხლოდ ქალთა ილეთები სრულდებოდა.

„ფშაველ ქალთა ლხინი“ სწორედ ისეთი  ცეკვაა, როდესაც  
მამაკაცთა შინ  მობრუნების  ეტაპისათვის,  ქალები თავიანთ 
სატრფოებს, გულისსწორებს ელოდებიან და მათ მოსვლამდე  
თავს ცეკვით იქცევენ. ისინი ხან  ვაჟურ ჩამოვლას, ფეხის გასმასა 
და ჩაკვრას აკეთებენ, ხან კიდევ ქალისათვის დამახასიათებელ 
მოძრაობებზე გადადიან. ცეკვას აშკარად გამოკვეთილი იერი  აქვს, 
არის  სიხარული, ანცობა და  ხალასი იუმორი.

ცეკვაში ჩართულია გარმონსა და დაირაზე დამკვრელი 
წყვილიც. სრულდება  ხლართულა ჩაკვრები, ჭრილჩაკვრა, სადა 
მუხლურა, ტერფდაკვრა,  ფეხშლილი ჩაკვრა და   სხვა მოძრაობები.

კითხვები და დავალებები:

-	 სად მდებარეობს „ფშავი“?
-	 რას ეძახიან ფშავში მცხოვრებ  ხალხს?
-	 ვინ იყო ფშავის ყველაზე გამორჩეული პოეტი?
-	 სად ცხოვრობდა იგი?
-	 რომელმა მეფემ უბოძა ფშაველებს საძოვრები კახეთში და 

რა დამსახურებებისათვის?
-	 რატომ გამოირჩევა ფშავურ ცეკვებში ქალი  განსაკუთრებული 

აქტივობით?

აფხაზური საცეკვაო ფოლკლორი

აფხაზეთი საქართველოს ჩრდილოეთ-დასავლეთში მდე
ბარეობს. იგი შავი ზღვისა და კავკასიონის ქედებს შორის არის 
მოქცეული.

აფხაზეთის ტერიტორია უძველესი დროიდანვე იყო  
დასახლებული, აქ  ერთად ცხოვრობდნენ ჩრდილოეთ კავკასიური 
და ქართული წარმოშობის  ხალხები. აჟამად კი, 1992-93 წლებში  
მომხდარი არეულობის გამო აფხაზეთის  უკიდურესი ჩრდილოეთი 
ქართული  მოსახლეობისაგან დაიცალა და იქ აფხაზები, რუსები 
და სომხები დარჩნენ. ქართული მოსახლეობა გალის რაიონშია 
თავმოყრილი. აფხაზეთი მდიდარია ლამაზი ბუნებით, აქ 
მისდევენ მიწათმოქმედებას, მესაქონლეობას, მეფუტკრეობას, 
ქ. ტყვარჩელში მოიპოვებენ ქვანახშირს, მოყავთ ციტრუსები, 
თამბაქო, ჩაი და სხვა.

აფხაზეთში მდიდარი ფოლკლორული მემკვიდრეობა 
შეიქმნა. მათ შორისაა  საცეკვაო ხელოვნებაც, ხოლო  ცეკვებს 
შორის პოპულარულია „შარათინი“.  ეს არის ცეკვა შეჯიბრი, 
სადაც ყველაფერს განსაზღვრავს სიმარდე,  სისხარტე, სწრაფი 
რეაქცია... „შარათინი“ შეიძლება შესრულდეს ქალ-ვაჟთა, ან  ცალკე   
ვაჟთა და ქალთა  მიერ. ცეკვას ფონად  გასდევს  სიმღერა. ცეკვის 
ფოლკლორულ ვარიანტში, რომელიც საზეიმო თავყრილობაზე 
სრულდება „შარათინის“  მონაწილენი იყვნენ ორი ვაჟი ან ქალ-

ვაჟი,   რაც შეხება აღნიშნული ცეკვის  თანამედროვე სასცენო 
ვარიანტს, მასში მსახიობ-მოცეკვავეთა დიდი მასა მონაწლეობს.

„შარათინის“ ერთ-ერთი ვარიანტია საქორწილო 
ცეკვა  „აიბარკრა  შარათინ“. მასში   ხალხის  დიდი რაოდენობა 
მონაწილეობს. „აიბარკრა  შარათინი“ ფერხულით იწყება და 
ფინალი არის ე.წ. „ატლარჩობა“. ესაა მისი მეორე ნაწილი  და 
სრულდება ცერებზე  ვაჟების მიერ.

„შარათინის“ დასაწყისში  მოცეკვავეთა  ჯგუფები  
გამოდიან ერთმანეთის  საწინააღმდეგო მხრიდან, აკეთებენ 
წრეზე შემოვლას, შემდეგ ერთმანეთისაკენ მიდიან და  პირისპირ 
მდგომნი ასრულებენ  ფეხდაკვრით   გასმას. მუსიკალური ფრაზის    
ბოლო ადგილზე სწრაფ ბრუნს აკეთებენ, ან  კიდევ  ერთმანეთს 
ადგილს უცვლიან.

საერთოდ ილეთთა  სიმდიდრით  „შარათინი“ არ 
გამოირჩევა. აქ  უმთავრესი სწორედ  ფეხდაკვრითი  გასმურაა, 
რასაც ასევე  ფეხდაკვრითი ბრუნი და   სახსარში მოხრილი ხელის  
სწრაფი გაშლა (ზემოდან  ქვემო მიმართულებით) მოსდევს. 
დასასრულს კი,  „ატლარჩობის“ დროს  გამოიყენება ტყუპცერ 
ჩაკვრა, ფეხშლილი ჩაკვრა, წვივდაქნევით ცალცერჩაკვრა, 
ტერფდაკვრით ცერშედგომი და ა.შ.

აქვე უნდა ითქვას, რომ  ამ ბოლო დროს სცენაზე ხშირად 
გამოაქვთ ცეკვა „აფხაზური“. ასეთი დასახელების ცეკვა კი 
როგორც უკვე აღინიშნა, არ არსებობს ისევე, როგორც არ არსებობს 
ცეკვა „სვანური“, „აჭარული“, „მეგრული“,  „გურული“  და ა.შ.  
ამიტომ სწორი იქნება თუ გამოცხადდება „აფხაზური შარათინი“, 
„აფხაზური მოტივები“  და სხვა.

კითხვები და დავალებები:
-	 სად მდებარეობს აფხაზეთი?
-	 ისტორიულად რომელი ხალხები ცხოვრობდნენ აფხაზეთში?
-	 რა  ისტორიული ვითარებაა დღეს აფხაზეთში?
-	 ჩამოთვალეთ აფხაზური  ცეკვები.
-	 რომელი ძირითადი ილეთები გამოიყენება აფხაზურ 

ცეკვაში?

ოსური  ფოლკლორული ცეკვები

ოსები  კავკასიის, უფრო ზუსტად  კავკასიონის ქედის 
ხევებსა და ვიწრობებში უძველეს  დროშივე  განსახლებული 
ხალხია. უხსოვარ  დროში ისინი დღევანდელი რუსეთის  სამხრეთ 
სტეპებში მოსახლეობდნენ, თუმცა ჩრდილოეთისა და  ჩრდილო-
აღმოსავლეთის, ასევე აზიის ტერიტორიებიდან წამოსულმა 
მომთაბარე   ხალხმა ისინი  შეავიწროვა   და აიძულეს კავკასიონის 
ქედის ხევებში შემოსულიყვნენ.  საუკუნეების მანძილზე ოსების 
ძირითადი  ნაწილი  დღევანდელი ვლადიკავკაზის მიდამოებში  
ინგუშურ-დაღესტნური წარმოშობის ხალხის გვერდით დასახლდა, 
ხოლო  გარკვეულმა ნაწილმა ქედს გამოღმა საქართველოს  
ტერიტორიაზე შემოაღწია.

ამას ხელი იმ  გარემოებამაც შეუწყო, რომ  შიდა ქართლის  
ქართულ  სათავადო  მამულებში  ოსებს ხშრად  ქირაობდნენ, 
როგორც იაფ მუშახელს, როგორც მწყემსებს და ა.შ. გავიდა  დრო 
და   ოსი ხალხი აღნიშნულ ტერიტორიაზე ნელ-ნელა მომრავლდა 
და ბოლოს  დამოუკიდებელ პოლიტიკურ ძალად იქცა.

თავისი წარმოშობით ოსები სპარსულ-ირანული ტომის 
ხალხია.  როგორც ყველა სხვა  ხალხს, ოსებსაც გააჩნდათ  გარკვეული 
რელიგიური წარმოდგენები, შრომა-ნადირობის წესები, ლხინისა 
და ჭირისათვის დამახასიათებელი ჩვეულებები. ეს ყველაზე 
კარგად საბოლოოდ აირეკლა  ფოლკლორში, მათ შორის ცეკვებში. 
ასეთებია:  „სიმდი,“   „ხონგა ქავთი“,  „მიპატიჟება,“ „ზილგა „ და 
ა.შ. 

დღევანდელ საკონცერტო სცნაზე ხშირად სრულდება  
ხალხის ფოლკლორული გამოცდილების განზოგადების 
საფუძველზე, გამოჩენილი ქორეოგრაფის,  ჯანო ბაგრატიონის 
მიერ დადგმული „სიმდი“, რომელიც თავისი შინაარსით 
სატრფიალო ხასიათის ცეკვაა. მასში მამაკაცებთან ერთად 
ქალებიც მონაწილეობენ. „სიმდი“ მასობრივი  ცეკვაა. მოცეკვავეთა 
განლაგება ასეთია: ვაჟი-ქალი, ვაჟი-ქალი და ა.შ. ისინი   ანუ 
წყვილები ერთმანეთს  ხელკავით  უკავშირდებიან და წინასწარვე  
სწორ მწკრივს  აყალიბებენ. ცეკვა  თავის ტემპით წყნარია, მშვიდია 
და შესაბამის   განწყობას  ქმნის.



87

ცეკვა „სიმდის“ ძირითადი სვლა  არის ე.წ. გლუსუნა 
წინსვლა, თუმცა მის გვერდით  გამოიყენება  ჭდომილი გვერდზე 
სვლის ვარიანტები. გარდა „სიმდისა“ ოსური ანსამბლის 
რეპერტუარში გვხვდება   წყვილური  ცეკვა  „ხონგა ქავთი“, 
რომლის ერთ-ერთი ქვესახეობაა ოსური  „ნარნარი“.

„ხონგა ქავთი“ იგივე მიპატიჟებაა და მასში გამოიყენება  
ფეხმიდგმით სვლა ერგცერზე( ფეხს  ადგამენ სრიალით ყოველ 
მესამე   თვლაზე), აქვე  გვხვდება ფეხჯდომითი  გადასვლები და 
ცერზე  ნარნარი მოძრაობა.

ოსეთში გავრცელებულია წრეზე ცეკვა ანუ „ზილგა 
ქავთი“, ცეკვაში ქალ-ვაჟი წრეზე მოძრაობს. შინაარსში ქორისა და  
მტრედის ურთიერთობაა გადმოცემული. ქორი გზას უღობავს, 
იერიში მიაქვს მტრედზე, თუმცა ეს უკანასკნელი დახვეწილი 
მოძრაობით თავდამსხმელს იგერიებს. ცეკვის დროს ქალი  
მუდმივად ერგცერზე დგას. ვაჟი კი ხშირად ცერი-ლეთებსა და 
ჩაკვრას ასრულებს. გასათვალისწინებელია, რომ   „ზილგა  ქავთი“ 
ძალიან ხშირად  „სიმდის“  საფინალო ნაწილია.

კარგად  შესრულებული „ზილგა ქავთის“ დროს  ვაჟი   
მუდმივად აკონტროლებს ქალს, ამასთანავე ვაჟი არასდროს უნდა 
დარჩეს  ზურგით ქალისაკენ.

უნდა გვახსოვდეს, რომ ოსურ  ცეკვებში მონაწილეთა  სახის  
გამომეტყველება მკაცრია, თითქოს  მოცეკვავე  რაიმე   გამოცდას 
აბარებს. აქ  ღიმილი და სახის  გადამეტებული მოძრაობის 
გამოხატვა გამორიცხულია.

 კითხვები და  დავალებები:
-	 სად მდებარეობს ოსეთი?
-	 რომელი ცეკვებია შემონახული  ოსური ფოლკლორიდან?
-	 რა ტიპის  ცეკვაა „სიმდი“?
-	 რა მოძრაობები სრულდება  „სიმდში“?
-	 როგორი  მოძრაობები  ახასიათებს სხვა ცეკვებს?
-	 დაახასიათე ოსურის მოცეკვავეთა  სახის გამომეტყველება.
-	 შეახსენე შენს მეგობრებს, თუ ვინ დადგა და დააკანონა  

დღეისათვის სასცენო ცეკვად წოდებული      „სიმდი“?

„ძველი თბილისის სურათები”
„კინტოური“,   „ბაღდადური“,   „ცეკვა ბაღდადებით“

აქ ჩამოთვლილი ოთხი   დასათაურება ერთ ცეკვას  
ეკუთვნის.   გააჩნია, რომელ ქორეოგრაფს რა სახელწოდება უფრო 
მოსწონს. უმთავრესი კი ის არის, რომ ყველა  მათგანში  ასახულია 
ის საერთო სურათი, ყოფა და  ტრადიციები, რომელიც  არსებობდა  
ქ. თბილისში  მე-20 საუკუნის დადგომამდე.

თბილისი, ისევე როგორც მთლიანად საქართველო, 
ძალიან დიდი, თუმცა უაღრესად ძნელი და  მძიმე ისტორიული 
წარსულის მქონე ქალაქია.მისი  ტერიტორიის ცალკეული 
ნაწილები  ( დიღმის ველი, დღევანდელი საბურთალოს ზოგი 
უბანი, ნარიყალას მიდამოები და სხვა) ჩვენს  წელთაღრიცხვამდე 
იყო დასახლებული. ეს ფაქტი იმით იყო  გამოწვეული რომ:

ა. ტერიტორიას შუაზე  ჩაუდიოდა  წყალუხვი მდინარე, 
რომელიც აუცილებელი იყო სარწყავად, სასმელად და სხვა 
სამეურნეო პრობლემების მოსაგვარებლად;

ბ. არსებული ტერიტორია კეტავდა და  აკონტროლებდა  
აღმოსავლეთ- დასავლეთის  სამხედრო საქარავნო გზებს. აქედან 
იხსნებოდა  გადასასვლელები სამხრეთ და ჩრდილოეთ დარიალის 
კარისაკენ.

გ. ტერიტორია მდიდარი იყო  გოგირდოვანი ცხელი 
წყლებით, ნოყიერი ნიადაგებით, სანადიროდ გამოსადეგი 
ტყეებით.

სწორედ ეს და მასთან ერთად სხვა  ფაქტორებიც  
გაითვალისწინა ვახტანგ  გორგასალის სამეფო კარმა, როდესაც  
გადაწყვიტა  თბილისის  ტერტორიაზე აეგო  მძლავრი საქალაქო 
დასახლება. ჩანაფიქრი სისრულეში მოიყვანეს კიდევაც. 
თბილისთან ერთად ააგეს  უჯარმის ციხე, ბოჭორმა,  ხორნაბუჯი, 
ჭერემი, მანგლისი, არტანუჯის გრანდიოზული ციხე-სიმაგრე 
კლარჯეთში და მრავალი სხვა. ისტორიული მასალების მიხედვით, 
უფლისწულ დაჩის გარჯა-მოწადინებით მოკლე ხანში  თბილისი 
ქვეყნის დედაქალაქი ხდება, მერე აქ მთელი ოთხასი წლის 
მანძილზე არაბები მბრძანებლობდნენ. 1122 წელს  კი, დიდგორის 
სახელოვანი  ომის  მოგებიდან ერთი წლის  გასვლის შემდეგ, მეორე  

დიდ მეფეს-დავით IV აღმაშენებელს, დედაქალაქი ქუთაისიდან 
კვლავ  თბილისში გადმოაქვს.

ასეთმა რთულმა ისტორიულმა  პროცესებმა საბოლოოდ  
ჩამოაყალიბა თბილისის სახე. ქალაქში ერთდროულად, 
ერთმანეთის გვერდით  ცხოვრობს სხვადასხვა  ტომის, სხვადასხვა  
კულტურისა  და რელიგიის  ხალხი. ამ  ფონზე უკვე  XVIII   ს-ის   
თბილისში ჩნდება  კაპიტალიზმის პირველი   ნიშნები. გაჩნდა  
მანუფაქტურები, თუმცა ძირითადი მასა  კვლავ ამქარ-ხელოსნები 
არიან. გამოიკვეთა ყარაჩოხელთა კლასი, წვრილი ვაჭრები 
(კინტოები), მუშები, მედუქნეები, მედუდუკე-მეარღნეები და სხვა.

ამდენ, ნაირ-ნაირი შემადგენლობის ხალხს, მათგან 
შექმნილ საზოგადოებას, ბუნებრივია გასართობიც ესაჭიროება, 
რადგან რელიგიურ თუ ყოფით დღესასაწაულებზე თავის  
შექცევა, დროის გატარება ჩვეულებრივ მოთხოვნას წარმოადგენს. 
სწორედ ამგვარმა აუცილებლობამ წარმოშვა თეატრალიზებული 
„ბერიკაობა“,  „ყეენობა“, „კრივი“ და სხვა  მათი მსგავსი სანახაობები.

ტრადიციად  იქცა საცეკვაო  თავის შექცევა, რომელშიც 
ძველი თბილისის მოქალაქენი, ძირითადად დარბაისელი, 
გულმართალი, დინჯი ყარაჩოხელი ან „ყარჩოღელი“და 
წვრილვაჭარი, ცუღლუტი თვალთმაქცია და მატყუარა კინტო 
მონაწილეობს.

ყარაჩოხელის  (შავჩოხოსანი) ცეკვაში დინჯი გასმისებრი 
მოძრაობები სჭარბობს, რაც შეეხება  კინტოს, მისი საცეკვაო 
მოძრაობები, მისივე  ხასიათისათვის  უფრო მისაღები  ჩაკვრები, 
ბუქნი და ხტომებია.

„ძველი თბილისის  სურათების“  მონაწილე  მოცეკვავეებს, 
ხშირად ხელში  ქსოვილის ნაჭერი ე.წ. „ბაღდადი“ უჭირავთ,  რის   
გამოც ზოგი სპეციალისტი მთელ ცეკვას „ბაღდადურის“ სახელით 
მოიხსენიებს;

გვხვდება აგრეთვე დასახელება „შალახოც“. ზოგი 
სპეციალისტი ფიქრობს, რომ „შალახო“  მამაკაცის ზედმეტი სახელი 
უნდა იყოს. კინტოურ-ყარაჩოხელთა ტიპის ცეკვაში მხოლოდ 
მამაკაცები მონაწილეობენ. ცეკვის დროს გამოყენებულია წრეზე 
დავლა,  საბაღდადურო წინსვლა, მუხლურა და  ქუსლურა  წინსვლა, 

სამდაკვრითი უკუსვლა, ბუქნები და ა.შ. ცეკვის შესრულება ხდება 
დუდუკებისა და არღნის მელოდიის თანხლებით.

ცეკვაში  აშკარად ჩანს არაქართული ელემენტები, თუმცა 
იგი  კარგად ასახავს ძველი თბილისის  რეალობას, აქ არსებული 
მოსახლეობის სიჭრელეს, მათ გემოვნებას  და ა.შ.

იყო დრო, როდესაც კინტოსა და ყარაჩოხელის ცეკვის  
ჩვენება სცენაზე  აკრძალულიც კი იყო. განსაკუთრებით მკაცრად 
ამ მხრივ  კონტროლდებოდა საბავშვო  რეპერტუარი, თუმცა 
დრომ  მაინც თავისი გააკეთა და კინტოურ-ყარაჩოხლური 
ცეკვები პრაქტიკაში შემორჩა, როგორც საქალაქო ცხოვრებისათვის 
დამახასიათებელი  ფოლკლორული ნიმუშები.

კითხვები და დავალებები:
-	 რომელ ქართველ მეფესა და სამეფო კარს უკავშირდება  

თბილისის დაარსება?
-	 რატომ გახდა   საჭირო და რა  მიზეზებმა განაპირობა  

იბერიის   დედაქალაქად  თბილისის გამოცხადება?
-	 რომელ  ლეგენდას  უკავშირდება თბილისის დაარსება?
-	 დაახასიათეთ  თბილისის  მოსახლეობის შემადგენლობა 

რუსეთთან საქართველოს შეერთების   მომენტისათვის.
-	 ჩამოთვალე და აღწერე  რა თეატრალიზებული სანახაობები 

იმართებოდა თბილისში?
-	 დაასახელე ძველი თბილისის ცხოვრების  ამსახველი  ცეკვის  

ნიმუშები.
-	 რა ტიპის  მოძრაობები გამოიყენებოდა თბილისურ, 

საქალაქო ცეკვებში?
-	 ვინ იყო ამ ცეკვების ძირითადი შემსრულებელი?
-	 რა არის  ‘ბაღდადი“?

აჭარული  ცეკვა  „განდაგანა“

ცეკვა „განდაგანა“ (ზოგჯერ მას მოიხსენიებენ  
სახელწოდებით „განდაგან“) აჭარული  და  მთლიანად ქართული 
საცეკვაო ფოლკლორის ერთ-ერთი საუკეთესო ნიმუშია.

აჭარა საქართველოს  უძველეს კუთხეს, მის მშვენებასა 

და სიამაყეს წარმოადგენს. იგი ჩვენი ისტორიული სამშობლოს 
სამხრეთ-დასავლეთით მდებარეობს   და შავი ზღვის სანაპირო 
ზოლით მთავრდება.  აღმოსავლეთის მხარეს აჭარას არსიანის 
ქედი შემოსაზღვრავს.

შავი ზღვის სანაპიროზე აჭარის  სიგრძე 50 კმ-ს 
აღწევს. აჭარა მდიდარია მთებით, ველებით, მდინარეებითა 
და მდინარეთა შენაკადებით. აქ უხვად მოდის ჩაი, ციტრუსი, 
სხვადასხვა ხილი... აჭარას ტურისტულ  სამოთხეს ეძახიან. ეს 
უმშვენიერესი მხარე   ძველი დროიდანვე   ქვეყნის თავისებურ 
კარიბჭეს წარმოადგენდა, საიდანაც საქართველოში ბევრი სიახლე, 
დიდი კულტურული და  ქრისტიანული სწავლებები შემოვიდა.  
იგი მთელი 300 წლის მანძილზე თურქეთის ბატონობის ქვეშ იყო, 
თუმცა ბოლოს, დაახლოებით 1,5 საუკუნის წინ, მისი ერთი ნაწილი  
დედასამშობლო საქართველოს დაუბრუნდა.

ისტორიულმა ძნალბედობამ უდიდესი დაღი დაასვა 
აჭარის კულტურას, ზეპირ ფოლკლორს, მუსიკასა და საცეკვაო 
ხელოვნებას. ეს   იმაშიც გამოიხატა, რომ აჭარულ  ჰანგს, აჭარულ 
საცეკვაო მოძრაობას ზედმეტი სირბილე შეეპარა და ჩაცმულობის  
სტილშიც არაქართული ელემენტები შეიჭრა.

საბედნიეროდ, დრომ თავისი გააკეთა და აჭარაში 
მოღვაწე  გონიერი ადამიანების, გამორჩეული ქორეოგრაფების 
დამსახურებით, მათი დაუღალავი შრომით ყველაფერი წესრიგში 
მოვიდა და აჭარული ცეკვები  ქართული სცენის მშვენება გახდა.

სწორედ ასეთ ცეკვებს შორისაა „განდაგანა“. ეს ცეკვა  
იმდენად პოპულარულია, რომ იგი თავის რეპერტუარში აქვს  
შეტანილი ქვეყნის  მასშტაბით მოქმედ თითქმის ყველა საბავშვო, 
ახალგაზრდულ,  მუნიციპალურ და სახელმწიფო ანსამბლს.

„განდაგანა“ სატრფიალო ხასიათის  ცეკვაა. სახელწოდება  
ცეკვას   გვერდი-გვერდ, გან-განზე სვლების  სიჭარბის მიხედვით, 
პროფესორ ნადიმ  ნიჟარაძის წინადადებით     აჭარაში  მოღვაწე  
ცნობილმა ქართველმა  პიროვნებებმა, ქორეოგრაფმა ენვერ ხაბაძემ 
და რეჟისორმა  არჩილ ჩხარტიშვილმა შეურჩიეს. 

სწორედ ამ  სახელწოდებით  შესრულდა იგი პირველად 
1946 წელს. „განდაგანას“ საფუძვლად უდევს რამდენიმე  

სხვადასხვა ცეკვა.

ესენია:
-	 ქალთა  ცეკვა „თარანანო“(„თარანინა“ „ტარნანინო“ );
-	 ცეკვა„მხარული“ („ყოლსამა“, „ყოლსარმა“);
-	 საშაირო  „ჯაყდანანა“, „ ჯახტატინა“ ანუ იგივე „ჯახტატანა“ 

ან „ჯახტანანა“ და ნაწილობრივ  „ფადიკოც“. 

დღევანდელ სცენაზე  „განდაგანას“ ბევრი  ვარიანტი 
სრულდება, თუმცა  ყველგან იგი   ძირითადად ორი  ნაწილისაგან 
შედგება. პირველი შედარებით წყნარია და „თარანინოს“ ნაწილს 
მოიცავს, მეორე კი სწრაფად სრულდება და მასში  წამყვანი 
„მხარულის“ ელემენტებია.

ეს უკანასკნელი მკლავების მოხვევით, მკლავებით ცეკვას  
ნიშნავს და „ყოლსარმაც“  სწორედ ასე ითარგმნება. ზოგჯერ ამ 
ცეკვას  „თოფალიონსაც“ უწოდებენ. ეს  სიტყვა ფეხის  სახსრებში 
მტვრევას, ანუ  „კოჭლი  კაცის“ ცეკვას ნიშნავს. აქვე გამოიყენება 
„ჯახტატინას“ („ჯახტატანა“ ან „ჯახტანანა“ )ელემენტებიც.

სპეციალისტები ვარაუდობენ, რომ საშაირო  „ჯახტატინა“  
(„ჯახტატანა“ ან „ჯახტანანა“) ელემენტები  შაირის გმირს, ვინმე  
ჯახტატინას (ჯახტატანა  ან  ჯახტანანა)   ეძღვნება.

 „განდაგანაში“  არის  ტრფიალი, მოწონებისათვის  ზრუნვა,  
შეჯიბრის  ელემენტები,  მიხვედრილობა, მოსაზრებულობა,  
ხალასი იუმორი და სიცოცხლის სილამაზით  ტკბობა.

ცეკვის დროს ვაჟი მორიდებულად უვლის გვერდს 
ქალს, შორიდან ეალერსება და თავს აწონებს მას.  ილეთები 
სრულდება სხარტად და დახვეწილად. განსაკუთრებით ხშირად 
გამოიყენება : განდაგან სვლა, მიდგმით სვლა, მუხლმოქნევითა და  
ქუსლდაკვრით ჩაკრული,  ჭდომილი გვერდზე სვლა და ა.შ.

 კითხვები და დავალებები:
-	 სად მდებარეობს აჭარა?
-	 რით არის გამორჩეული   აჭარული ფოლკლორი?
-	 რომელი  აჭარული ცეკვები უდევს საფუძვლად 

„განდაგანას“?

-	 ვინ შეურჩია ცეკვას სახელი?
დაწერე თემა აჭარის  საცეკვაო ფოლკლორის  შესახებ და  

გააცანი  შენს მეგობრებს სტუდიის  მეცადინეობის დროს.

ცეკვა და მისი მუსიკალური გაფორმება

დღევანდელი სასცენო ცეკვა წარმოუდგენელია 
მუსიკალური თანხლების, მუსიკალური  გაფორმების  გარეშე.  
მუსიკა საცეკვაო მოძრაობას  კარნახობს ტემპს, ხოლო თვითონ 
მოცეკვავეს მატებს ძალას და ენერგიას, უმაღლებს  განწყობილებას.

ცეკვას თავისი წარმოშობის დღიდან მუდამ ახლდა 
მუსიკალური გაფორმება. უძველეს დროში ეს იყო შეძახილი, 
წამღერება-სიმღერა, რიტმული ტაში, მერე  სიმებიანი  საკრავების 
(ფანდური, ჩონგური, ჭუნირი...) მიერ გამოცემული ჰანგები, 
დოლისა და გარმონის ჟღერადობა, სალამურისა  თუ   საზანდარ-
დუდუკ-კლარნეტის ხმა და დღეს უკვე ელექტრონული  მუსიკის 
საკმაოდ  ხმაურიანი ატმოსფერო.

სიმღერა  ყველა ჩვენთაგანისათვის ნაცნობი მოვლენაა.   
მას საფუძვლად უდევს ადამიანის ხმის ჟღერადობა. არსებობს 
ერთხმიანი სოლო სიმღერები და არსებობს მრავალხმიანობაზე 
დაფუძნებული სასიმღერო კულტურა. ქართული სიმღერა 
უმეტესწილად სწორედ მრავალხმიანია.

ტაში, მეცნიერთა ვარაუდით, არაბული   სიტყვა „დაში“-
საგან უნდა მოდიოდეს,  რაც   „ქვას“  ნიშნავს, ე.ი. ტაში   ქვაზე 
ქვის  დაკვრით  გამოწვეულ ხმაურს  ეწოდებოდა.  თუ მეცნიერთა  
ჯგუფის  მიერ გამოთქმული ეს  ვარაუდი სწორია,  მაშინ ისიც უნდა 
ვაღიაროთ, რომ თვით ტერმინი „ტაში“ საქართველოში არაბების 
გამოჩენამდე ვერ  დამკვიდრდებოდა. ე.ი. გამოდის, რომ ეს 
სიტყვა-ტერმინი ქართულ საცეკვაო და მუსიკალური ხელოვნების 
სფეროში VII ს-ის II  ნახევრის ბოლოდან უნდა იყოს  შემოსული 
და დამკვიდრებული.  რა იყო მანამდე, ჩვენ უბრალოდ არ ვიცით, 
თუმცა სრულიად აშკარაა, რომ ტაშის დაკვრის ცოდნა არაბების 
შემოსვლასთან არ იქნებოდა   კავშირში. ტაშს ჩვენი წინაპრები, 

უთუოდ მანამდეც უკრავდნენ.
ახლა ორი სიტყვა ფანდურსა და ჩონგურზე ვთქვათ. 

უდიდესი ქართველი ისტორიკოსი ივ. ჯავახიშვილი ფიქრობდა, 
რომ ფანდური და ჩონგური ერთი საკრავის ორი სხვადასხვა 
სახელია. ჯერ იყო ფანდური და მერე მისი  გაუმჯობესებული 
ვარიანტი-ჩონგური გამოჩნდა.

ფანდური სამსიმიანია,  ჩონგურს კი მეოთხე სიმიც აქვს. 
ტერმინი „ფანდური“  დადასტურებულია X საუკუნის  წერილობით 
წყაროებში, „ჩონგური“ კი XVII ს-დან  შემოდის.

კარგი   შემსრულებლის ხელში, როგორც ერთ, ისე მეორე 
ინსტრუმენტზე მშვენიერი მელოდიები შეიძლება შესრულდეს 
და  ცეკვის საერთო სახეც, მისი ფორმა თუ შესრულების სტილიც 
მრავალფეროვანი გახდეს.

აქ, ალბათ აუცილებლად უნდა გავიხსენოთ და გავით
ვალისწინოთ, რომ ქართულ ზეპირმეტყველებაში ფართოდაა 
გავრცელებული გამოთქმა - „ტაშ-ფანდური“ გაიმართა, „ტაშ-
ფანდური“ გააბესო და ა.შ. სადღეისოდ ზოგიერთი ამგვარ 
გამონათქვამში უარყოფით დამოკიდებულებას აქსოვს  -აქაოდა 
არასერიოზულ საქმიანობას - „ტაშ-ფანდურს“ მისდევენ და დროს  
ტყუილად კარგავენო.

სინამდვილეში კი ირკვევა, რომ ე.წ. „ტაშ-ფანდური“ 
ცეკვის მუსიკალური გაფორმების ერთ-ერთი უძველესი ფორმაა 
და  ამიტომ  სათანადო ყურადღებასაც იმსახურებს.

ჭუნირი ლარიანი და ხემიანი ინსტრუმენტია. ხემის 
გარეშე იგი მელოდიას არ გამოსცემს. ჭუნირი ძველად მთელს  
საქართველოში ყოფილა გავრცელებული, თუმცა ყველაზე 
ფართოდ იგი სვანეთსა და მთის რაჭაში შემორჩა.

დოლი და გარმონი საცეკვაო თანხლებისათვის ყველაზე 
მეტად გამოსადეგი ინსტრუმენტებია. დოლი  იძლევა რიტმს, 
ტაქტს და  ქმნის  სართო განწყობილებას. ეს არის  ცილინდრული 
ფორმის ხის თხელი ფირფიტისაგან  შეკრული ინსტრუმენტი, 
რომელზედაც ორივე მხრიდან  გადაკრულია საგანგებოდ  
გამოყვანილი ტყავის ფენა. ისინი  ერთმანეთს  რგოლებითა და 
თოკებით უკავშირდება. საკმარისია ამ თოკების  მოჭიმვა და 

დოლიც მზადაა დანიშნულებისამებრ  გამოსაყენებლად.
დოლი მთელს აღმოსავლეთში ცნობილი ინსტრუმენტია, 

თუმცა განსაკუთრებული ფუნქცია მან კავკასიაში, კერძოდ  კი  
ქართულ სცენაზე  შეიძინა.

რაც შეეხება გარმონს, დღეისათვის მის მიერ გამოცემული 
ჰანგების გარეშე ქართული ცეკვა  თითქმის წარმოუდგენელია.

წარმოშობით გარმონი ქართულ რეალობაში შექმნილი 
ინსტრუმენტი არ არის. ჩვენამდე მოღწეული ცნობების მიხედვით 
პირველი ე.წ. ხელის გარმონი 1822 წელს შეუქმნია გერმანელ  
ოსტატს- ბუშმანს. თვითონ სახელწოდება „გარმონი“ ბერძნული 
სიტყვიდან „ჰარმონიკოს“ მოდის და თარგმანში  „ხმაშეწყობილს“   
ნიშნავს. ეს არის ლითონიანი ენაკების მქონე მუსიკალური საკრავი. 
ენაკები ბგერას გამოსცემენ რხევის პროცესში. მათ რხევას კი იწვევს  
გაწელვა-შეკუმშვის დროს  წარმოქმნილი ჰაერის  ჭავლი.

დამკვრელის ოსტატობა იმაში ვლინდება თუ რა  
თანმიმდევრობით, რა სიხშირით გაწელავს,  ან პირიქით შეკუმშავს 
იგი გარმონს და როგორ ხმას  ამოაღებინებს მას.

გარმონი ბევრნაირია (ბაიანი,  აკორდეონი...), თუმცა  
ქართულ საცეკვაო ხელოვნებას ყველაზე უკეთ მაინც მისი ერთი 
სახეობა შეეწყო. მას  ხშირად „ქართულ“ გარმონს, ან კიდევ 
„თუშურ გარმონს“  უწოდებენ. სინამდვილეში  იგი არაქართული 
წარმოშობის მუსიკალური ინსტრუმენტია, მას  ჩვენს ყოფაში 
თავისი წინაპარი ყავს და ესაა „ბუზიკა“, ანუ  „მცირე  ზომის 
გარმონი“. იგი ქალისათვის განკუთვნილი საკრავია. „ბუზიკას“ 
უმეტესწილად დღესასწაულებზე, ქორწილებსა და მეჯლისებზე 
უკრავდნენ დაირასთან,  დიპლიპიტოსა და ფანდურთან ერთად.

რაკი სიტყვამ მოიტანა, ისიც ვთქვათ, რომ დაირა 
დასარტყმელი საკრავია. იგი ხის  ვიწრო რკალია, რომელსაც 
ცალ მხარეს თხის ტყავი ან კიდევ თევზის  ბუშტის აპკი აქვს  
გადაკრული. ზოგჯერ მას  დაფსაც უწოდებენ. რკალს ცალ მხარეს 
სპილენძის ან ვერცხლის  ეჟვნები, პატარა რგოლები ან მონეტები 
აქვს შებმული დამატებითი მუსიკალური ხმოვანებისა და 
სილამაზისათვის. დაირა ორივე ხელით უჭირავთ, დაკვრით კი  
თითებითა და ხელის გულებით უკრავენ.

დასარტყმელ ინსტრუმენტთა შორისაა  დიპლიპიტო. ესაა 
თიხის ორი  ქილა (დიდი და პატარა), იგი გარედან მოხატულია, 
ზემოდან ტყავი არის გადაკრული და მასზე პატარა ჯოხებით  
უკრავენ.

ცეკვის მუსიკალური გაფორმებისათვის ზოგჯერ  გამო
იყენებოდა სალამური, ჩანგი, გუდასტვირი და ა.შ.

კითხვები და დავალებები:
-	 არის თუ არა  საჭირო ცეკვის სასცენო შესრულებისათვის  

მუსიკალური გაფორმება?
-	 საიდან  არის  წარმომდგარი სიტყვა  „ტაში“?
-	 რა იცით ფანდურისა და ჩონგურის შესახებ?
-	 როგორ დაახასიათებთ  დოლსა და გარმონს?
-	 მოუთხრეთ მეგობრებს ისეთი ინსტრუმენტების შესახებ, 

როგორიცაა:  ბუზიკა, სალამური, დაირა, ჭუნირი.
-	 მოიძიე და შეაგროვე სათანადო მასალა.

ქართული ხალხური ცეკვა და ნაციონალური კოსტიუმი

თანამედროვე სასცენო ცეკვა, როგორი ფორმა და 
შინაარსიც არ უნდა ჰქონდეს მას, წარმოუდგენელია სპეციალური 
ტანთჩაცმულობის, სპეციალური შესამოსელის გარეშე.

საკუთარი, მხოლოდ მისთვის დამახასიათებელი 
ჩაცმულობა გამოარჩევს დასავლეთისა და აღმოსავლეთის 
ფოლკლორულ ცეკვებს, გამორჩეულია დიდი ქალაქების 
ცხოვრებიდან აღებული ქორეოგრაფიული სურათების 
მონაწილეთა ჩაცმულობა, მთისა და ბარის შესამოსელი, თავადისა 
და გლეხის ტანსაცმელი...

სხვადასხვანაირად აცვიათ ფოლკლორული ცეკვისა 
და ბალეტის ოსტატებს, ასევე თანამედროვე მიმდინარეობების 
მოყვარულ სასცენო გამომსვლელებს.

ისტორიულად ყოველგვარ შესამოსელს, ქალისა და 
კაცის ტანზე მორგებულ ნიმუშებს საკუთარი, მხოლოდ მისთვის 
დამახასიათებელი სახელი ერქვა. სამწუხაროდ ძნელბედობამ 

ბევრი რამ შეიწირა და დავიწყებას მისცა. მოგვიანებით ქართული 
ჩასაცმელის სახელწოდებებში ფართოდ დამკვიდრდა ბიზანტიისა 
და ირანის, ასევე თურქულ-მონღოლური ყოფიდან შემოსული 
დეტალები, რამაც ახალი დასახელებების გაჩენა გამოიწვია.

მიუხედავად ყოველივე ამისა, შეგვიძლია ძირითად 
ხაზებში აღვადგინოთ თუ როგორ ეცვათ ჩვენს წინაპრებს, რა 
სახელით მოიხსენიებოდა ესათუის შესამოსელი და როგორი სახით 
მოვიდა იგი ჩვენამდე, უფრო ზუსტად კი ქართულ სცენამდე.

ძველ საქართველოში მამაკაცების ისტორიული შესა
მოსელი იყო ჩოხა. ჩვენამდე მოღწეული წერილობითი წყაროების 
მიხედვით იგი IX ს-ში ჩნდება.

საგულისხმოა, რომ ძველად ჩოხას უწოდებდნენ როგორც 
მამაკაცის, ასევე ქალის ტანსაცმელს და ზოგჯერ საჩოხე შალის 
ქსოვილისაც.

ფორმის მიხედვით ჩოხა კაბების სახის სამოსელს 
წარმოადგენს. იგი წელში მკვეთრადაა გამოყვანილი, ბოლო 
განიერი აქვს, მრავალკალთიანია და წინა მხარეს ჩახსნილია. 
არსებობდა სამამაცო (მამაკაცთა) და სადიაცო (ქალთა) ჩოხები.

თანამედროვე სასცენო ხელოვნებაში ფართოდ 
გავრცელებული ჩოხის ვარიანტებიდან განსაკუთრებულად 
გამოიყოფა 3 ძირითადი ტიპი, რომელიც გავრცელებული იყო 
XIX და XX ს -ის მიჯნაზე. სწორედ ისინი დაედო საფუძვლად 
დღეს მოქმედი ანსამბლების ჩაცმულობის საერთო ხასიათს. მათ 
შორისაა:
I.	 ხევსურული ჩოხა (მოკლე, ღილკილოების გარეშე, წინა 

მხრიდან მდიდრულად მორთული ორნამენტებით და 
ჯვრებით (ხატნი). ასეთი ჩოხა გვერდებზე შეჭრილი იყო და 
შენაჭერი წელამდე ამოდიოდა.

II.	 ქართლ-კახური ჩოხა. ეს იყო გრძელი, მუხლებს ჩამო
ცილებული სამოსი, მკერდის მიდამოში სოლის ფორმის 
ღიობი ჰქონდა, რის გამოც კარგად ჩანდა ახალუხი. ჩოხის 
კალთები რამდენიმეჯერ იყო შეჭრილი, სახელოები კი 
მაჯისაკენ ფართოვდებოდა. ასეთ სახელოებს ხშირად 
ზეაკეცილი ფორმით ატარებდნენ.

III.	 ზოგადკავკასიური ტიპის ჩოხა (რუსულად „ჩერქესკა“).  

ფორმით ის ქართულ რეალობაში დამკვიდრებულ ჩოხის 
ტიპს ჰგავდა, ოღონდაც მისი ზედატანი მჭიდროდ იყო 
ამოსხმული სხეულზე და შემოტმასნილი წელზე.

ჩოხას მკერდის ორსავე მხარეს ჰქონდა სამასრეები. 
მასრების თავზე კი ხშირად ვერცხლის ძეწკვი იყო დამაგრებული. 
ასეთ ჩოხაზე ერტყათ ტყავის აბზინდიანი ქამარი, მდიდრულად 
შემკული ვერცხლის დეტალებით.

ჩოხა იკერებოდა ქართული, დაღესტნური და ოსური 
შალისაგან. ფერი სხვადასხვა ირჩეოდა. უმეტესწილად ეს იყო 
შავი, წაბლისფერი, ლურჯი...

ზოგადკავკასიური ჩოხის შესაკერად, გარდა შინაური 
ქსოვილისა, გამოიყენებოდა თეთრი, რუხი, ლურჯი, წითელი და 
ყავისფერი ქარხნულ-ფაბრიკული მაუდი.

ყოველდღიურ ყოფაში ჩვენს წინაპრებს ეცვათ გრძელი 
ჩოხა-ახალუხი, თავის ფეხსაცმლით, ქუდით და ბოლოს ქამარ-
ხანჯლით განწობილი.

XX ს-ის 20-იანი წლებიდან ჩოხა ყოველდღიურ ცხოვრებაში 
აღარ გამოიყენება და იგი, ძირითადად, სასცენო სანახაობათა 
საკუთრება ხდება.

ძველ საქართველოში გარკვეული ტიპის ჩაცმულობა 
გააჩნდათ ქალებსაც. მათ ემოსათ გრძელი კაბა, სარტყლით და 
ჩიხტი-კოპით დამშვენებული. მომდევნო საუკუნეებში ამ ძირითად 
კომპლექტს მრავალი დეტალი დაემატა. ეს იყო გულისპირები, 
სამკლაურები, მოქარგულობა-მორთულობა და ა.შ.

თუშეთში, ფშავსა და ხევსურეთში ქალის შესამოსელს 
ძირითადად „ტალავარი“ ერქვა. თავისი ნამდვილი სახით 
„ტალავარი“ ჩვენამდე თუშეთიდან და ხევსურეთიდან მოვიდა. 
ფშავსა და მთიულეთში, რომელიც უფრო ახლოს იყო სავაჭრო 
გზებთან, პრაქტიკამ XIX ს-შივე უცვალა სახე.   

ქართული ტრადიციული ჩაცმულობა უმეტესწილად 
შინნაქსოვი შალის ქსოვილის ე.წ. „ტოლისაგან“ იკერებოდა. ამ 
ტიპის ქსოვილების დამზადებას ესაჭიროებოდა მეცხვარეობის 
განვითარება, ასევე შალის ძაფის შეღებვის, ტყავის დამუშავების, 
ფეხსაცმლის ამოსხმის ხელოვნების ცოდნა. ერთიც, მეორეცა 

და მესამეც ჩვენს ისტორიულ სამშობლოში კარგად იყო 
განვითარებული. გათვალისწინებულია, რომ ჩაცმულობის 
ის ვარიანტი (გრძელი ჩოხა, გრძელი კაბა...), რაც მისაღები 
იყო დიდგვაროვანთა შეკრებებზე, ლხინისა თუ ჭირის დროს 
მოუხერხებელი იყო ბრძოლასა და ცხენოსნური ჯირითის 
შემთხვევაში. ამიტომ ასეთ დროს გამოიყენებოდა მოკლე, მაგრამ 
პრაქტიკული ჩოხის ვარიანტი, ან ჩოხის კალთების აკეცვის 
ტრადიცია, ასევე მსუბუქი ფეხსაცმლის ამოსხმის ოსტატობა 
და ა.შ. ყველაფერი, რაც აქ ჩვეულებრივი ცხოვრების დროს 
ქართველი ადამიანის ჩაცმულობაზე ითქვა, გათვალისწინებულია 
და გადმოტანილია თანამედროვე სასცენო ცეკვებში. ამასთან აქ 
ტანთშესამოსელს დამატებული აქვს სცენისათვის აუცილებელი 
დეტალები, მხატვრული ატრიბუტები და სამშვენისები.

ცეკვისათვის ტანთჩაცმულობის შერჩევის საქმეს დღე
ისათვის ქორეოგრაფთან ერთად მხატვარ-დიზაინერები და, საერ
თოდ, ტანსაცმელ-ფეხსაცმლის სპეციალისტები ემსახურებიან. 

ამ მრივ უდიდესი ღვაწლი მიუძღვით გამოჩენილ მხატვრებს 
სოლომონ (სოლიკო) ვირსალაძეს და მერაბ ბერძენიშვილს. 
პირველმა მათგანმა გასაოცარი სილამაზის ფორმები შეუქმნა 
სუხიშვილების სახელოვანი ანსამბლის მოცეკვავეებს, მეორემ კი 
ანსამბლ „ერისიონს“.

დროს, როგორც ყოველგვარ საქმეში, აქაც შეაქვს 
ცვლილებები, მოცეკვავეთა ზოგიერთი ჯგუფი თუ ანსამბლი 
დღეს გვთავაზობს ახლებურ ჩაცმულობას, სადაც მხოლოდ 
ზოგადი შტრიხები თუ მიგვანიშნებენ ქართულ ტრადიციებზე. 
დანარჩენი ყველაფერი ახალია, თუმცა ჩასაცმელად მორგებული 
და მოხერხებული.

ასეთი სიახლეების ის ვარიანტი, რომელიც ისტორიულად 
ჩამოყალიბდა, თავის მნიშვნელობას არ დაკარგავს.

დასკვნის სახით უნდა ითქვას, რომ თანამედროვე სასცენო 
ცეკვა უკვე მართლაც წარმოუდგენელია ისეთი დეტალების გარეშე, 
რომელიც აუცილებელია ჩოხა-ახალუხისა და „ტალავარის“ 
ჩამცმელი ხალხისათვის. ეს არის: ყაბალახი, აზიური, წუღა-მესტი, 
სვანური და თუშური ქუდები, ჩაქურა, ნაბადი, ფაფახი...

ყაბალახი თურქული წარმოშობის სიტყვაა და წოწოლას 
ნიშნავს. იგი ძირითადად დასავლეთ საქართველოში იყო 
გავრცელებული,  მამაკაცისა და ქალის თავსაბურავის სახით. 
არსებობს გრძელ და მოკლეტოტებიანი ყაბალახები, რომელთა 
შეკვრაც სხვადასხვა წესით ხდებოდა.  ყაბალახი მზადდებოდა 
შალის, აბრეშუმის და სხვა მსგავსი ქსოვილისაგან.

ჩაქურა  როგორც ჩასაცმელი, უმეტესწილად შარვლის ტიპი, 
გავრცელებული იყო გურიასა და აჭარაში.  ეს იყო  ფართოუბიანი 
და ხვანჯარით შეკრული შარვალი. მასთან ერთად იხმარებოდა 
კომპლექსური შემადგენლობის შესამოსელი - მოკლე ზედატანით, 
ორჯიბიანი საყელოიანი ახალუხი, ზუბუნი, განიერი აბრეშუმის 
სარტყლით...

თათები, პაჭიჭი, ქალამანი - ფეხსაცმლის, ფეხშესამოსელის 
ნაირსახეობაა.

სასცენო ცეკვების გამოჩენის შემდეგ მას ჩაენაცვლა, დღეს 
ფართოდ გავრცელებული „აზიური“, ანუ ჩექმის ტიპის უძირო 
და რბილზედაპირიანი ფეხსაცმელი. იგი მუხლთან ახლოს 
ლეკვერთხით იკვრება.

 კითხვები და დავალებები:
-	 რა ტიპის  შესამოსელია ჩოხა?
-	 რა ჰქვია აღმოსავლეთ საქართველოს მთიანეთში ქალის 

შესამოსელს?
-	 რომელი ქართველი მხატვარი ქმნიდა  ტანსაცმლის ესკიზებს 

ქართული ცეკვებისათვის?

ჩამოთვალე:
-	 რა ერქვა კაცისა და ქალის თავსაბურავს?
-	 რას იცვამდნენ ფეხზე ცეკვის დროს?
-	 რა არის „ჩაქურა“ და  სად არის გავრცელებული?

წაიკითხე თავისუფალ დროს!
„კულტურული ერთობით  განპირობებული  სახელმწიფო-

პოლიტიკური  ერთიანობა“

თითოეული თქვენგანი, ვისაც საქართველოს მასშტაბით 
გამართულ ფერსტივალ-კონკურსებში მონაწილეობა მიგიღიათ, 
უსათუოდ  შეამჩნევდით, თუ რა გატაცებით  ასრულებენ ქვეყნის 
სხვადასხვა  მხრიდან ჩამოსული თქვენი თანატოლები ამა თუ იმ 
კუთხის  ცეკვებს. მათ  შორისაა აჭარული „განდაგანა“,  გურული 
„ფერხული-ფარცაკუკუთი“, სვანური „ცერული“, მეგრული 
„ჯანსულო“, სახასიათო-სახუმარო  „რაჭული  სუიტა“, ოსური 
„სიმდი“, აფხაზური „შარათინ“, აღმოსავლეთ საქართველოს  
მთიანეთისათვის დამახასიათებელი „მოხეური“,  ხევსურული 
„ფარიკაობა“,  თუშური  „საზეიმო“, ასევე  ქართლ-კახეთისა და 
მესხეთ-ჯავახეთის  ცეკვები და ა.შ.

ეს  სრულიად ბუნებრივი  მოვლენაა, რადგან   ჩვენ ერთ 
ისტორიულ ფესვზე ამოზრდილ ქვეყანას, ერთ დიდ ხალხს 
წარმოვადგენთ და ყველანი ვალდებულნი ვართ  გავუფრთხილდეთ 
ამ ერთობას, გადავარჩინოთ და  განვავითაროთ კიდეც ჩვენი 
საერთო  წინაპრების მიერ შექმნილი  ტრადიციული  კულტურა. 
თუ  ვინმეს ჰგონია, რომ  ამგვარ  დასკვნამდე მხოლოდ ჩვენი  
თაობა  მივიდა და  მამაპაპანი ასევე არ ფიქრობდნენ, ის უთუოდ 
ცდება. ნათქვამის დასამტკიცებლად  რამდენიმე მაგალითს  
მოვიყვან. დავიწყოთ  უძველესის გახსენებით, თანაც  ჩვენთვის 
ხელმისაწვდომი პერიოდიდან.

ისტორიის მკვლევარებმა დაადგინეს, რომ ცნება-გამოთქმა 
„ქართველი ხალხი“ უძველესი დროიდანვე  გულისხმობდა სამი  
ნათესავი  გვარ-ტომის: ქართების, მეგრელებისა და სვანების 
ერთობას. სწორედ ეს სამეული აერთიანებდა სხვადასხვა  დროს 
კასპიისა და შავ ზღვას შორის მოქცეულ ტერიტორიაზე მცხოვრებ 
ხალხებს: იბერებს, კოლხებს, კახელებს, თუშ-ფშავ-ხევსურებს, 
მესხებსა და  ტაოელებს, კლარჯელ-შავშელ-ერუშელებს, ჯავახებს, 
ლაზებს, ლეჩხუმელებს, რაჭველებს, მარგველებს, გურულთ და 
ა.შ.. 

სწორედ აღნიშნული ხალხების  სხვადასხვა განლაგებითა  
და  კონფიგურაციით იქმნებოდა ახალ-ახალი სახელმწიფო 
გაერთიანებები, თანაც ყველა მათგანი  უსათუოდ ქართული იყო.

ქართველ ხალხს გამოვლილი აქვს   საქმიანობის, მეურნეობის 
ყველა  ის ეტაპი და პერიოდი, რაც კი  კაცობრიობის   ისტორიაში 
სხვა  ხალხებს გაუვლიათ. ესაა შემგროვებლობა, მონადირეობა, 
მესაქონლეობა, მიწათმოქმედება, მელითონეობა...  ჩვენ სახელოვან 
წინაპრებს გადაუხდიათ უამრავი დიდი და  მცირე  ომი, ყოფილან 
გამარჯვებულებიც და დამარცხებულებიც... ქართველებმა შექმნეს  
უდიდესი კულტურა, უმშვენიერესი დამწერლობა, მრავალხმიანი 
(პოლიფონიური) სასიმღერო შედევრები,  უაღრესად  დახვეწილი  
საცეკვაოები... და მაინც, თუ ძველ ბერძნებს  ვერწმუნებით, 
ქართველთა  უმთავრესი საქმე მიწათმოქმედება ყოფილა.  სწორედ 
ამის  გამო  გვიწოდეს  „გეორგია“, ან კიდევ „გეორგიანი“, რაც 
თარგმანში მიწათმოქმედებას, მიწათმოქმედს მიწის მხვნელს   
ნიშნავს.

ის ფაქტი, რომ ჩვენი ისტორიული წინაპრები 
„მიწათმოქმედი“  ხალხი იყო, თავისთავად არც კარგია და არც  
ცუდი.

ეს უბრალოდ იმას ნიშნავს, რომ ის ხალხი, ვინც 
დღევანდელი საქართველოს არეალში დამკვიდრდა, ძალიან 
ადრეულ ეტაპზე  მორჩა მომთაბარე ცხოვრებას, გადავიდა ბინადარ 
ყოფაზე, მოიშინაურა სასარგებლო  ნადირ-ფრინველი, ტყის და 
მთა-ბარის  ფერდობებზე მიაკვლია საკვებად  თუ  სამკურნალოდ  
ვარგის  ხე-მცენარეებს,  ყვავილებს,  ძირხვენებს და მათ მსგავს 
ბალახ-ბულახს.  მოამრავლა ისინი, გამოიყვანა ახალი ჯიშები, 
გადავიდა ხვნა-თესვაზე და გახდა   დინჯი სამეურნეო  ცხოვრების 
მიმდევარი.

ყველაფერმა  ამან, ჩვენს წინაპრებს გამოუმუშავა ხასიათის 
თვისებები, რომელიც მოგვიანებით  გამომჟღავნდა  რელიგიურ 
წეს-ჩვეულებებში, კულტმსახურებაში, დღესასწაულების მოწყო
ბის   წესში, ცეკვაში, სიმღერასა და ლექსში.

ბინადარ ცხოვრებაზე და მიწათმოქმედებაზე გადასული 
ჩვენი წინაპრების ხასიათი კარგად გამოჩნდება თუ მას 

შევუდარებთ ბევრი  სხვა  ერის  ადამიანთა ხასიათს, რომელიც 
მუდმივ მომთაბარეობას,  მოძრაობას, გადასვლა-გადმოსვლასა და 
მტაცებლურ  ცხოვრებას იყო დაჩვეული. ასეთებმა ისტორიულად 
საგულისხმო და  მოსაწონი ბევრი ვერაფერი შექმნეს.

უნდა გავახსოვდეს, რომ ჩვენი წინაპრები მხოლოდ  
მოგერიებით, მხოლოდ  თავდაცვით ომებს აწარმოებდნენ და ეს  
კარგად  ჩანს  მის მიერ შექმნილ  ხელოვნების ნიმუშებში...

იდგა ძვ.წ.აღ-ის VI საუკუნე, როდესაც დასავლეთ  
საქართველოში ჩამოყალიბდა   ეგრისის ანუ კოლხეთის  სამეფო. 
მათი ტერიტორიები ჭოროხიდან კავკასიონის ქედებამდე იყო 
გადაჭიმული. იმდროინდელი აღმოსავლეთის, წინააზიის, ახლო 
აღმოსავლეთის დამაწიოკებელ ბოროტების იმპერიას,  აქემენიდურ 
ირან-სპარსეთს,  ეგრისზე ხელი არ მიუწვდებოდა. სამაგიეროდ 
აქ,  ძვ.წ VII  ს-დან, ახალშენების სახით ნელ-ნელა შემოდიოდა და  
მკვიდრდებოდა  ბერძნულ-ელინური სამყარო.

გავიდა ცოტა ხანი და იმავე  VI ს-ში აღმოსავლეთისა და 
სამხრეთის ქართველთაგან შეიქმნა ქართლის ანუ იბერიის სამეფო, 
რომლის დედაქალაქად მცხეთა  გამოცხადდა.

მცირე აზიის  ჩრდილო-აღმოსავლეთ ნაწილში,  სადაც 
უმთავრესად ქართველური წარმოშობის  ტომები  ცხოვრობდნენ 
(ხალიბები, მოსინიკები, მაკრონები, კოლხები, ტაოხები და სხვა), 
ალექსანდრე  მაკედონელის გარდაცვალების  შემდეგ, წარმოიშვა  
პონტოს სამეფო. აქ სახელმწიფო ენა ყოველთვის  ბერძნული 
იყო, რის  გამოც თვითონ ქართველები  „პონტოელებს“ ბერძნებს 
ეძახდნენ.

აი, სწორედ ამ სამეფოდან მოვიდა ქალაქ მცხეთას თავისი 
ძლიერი ჯარით სარდალი აზონი, რომელიც თურმე ალექსანდრე 
მაკედონელის ლაშქარში იყო გაწვრთნილ-გამოზრდილი. მან 
დაიპყრო მცხეთა და  დაახოცვინა იქაური მამასახლისი სამარა, 
თავის ძმასთან ერთად. სწორედ აზონმა აღმართა არმაზის  ორი  
ვერცხლის კერპი „გაც „ და  „გაიმ“.

აზონს, თითქოსდა  საფრთხე არსაიდან ემუქრებოდა, მაგრამ 
ზესთა გამრიგემ სხვაგვარად განსაჯა.  მოკლული მამასახლისის 
სამარას ძმას სამი წლის ვაჟი დარჩა სახელად ფარნავაზი. 



104

შეშინებულმა დედამ, დაობლებული შვილი მთიულეთში გახიზნა 
და იქაურებს გამოაზრდევინა.

გავიდა  დრო და ფარნავაზი დედასთან  ერთად მცხეთას, 
საკუთარ მამულს დაუბრუნდა. იგი დიდებული ვაჟკაცი და 
გამოჩენილი მონადირე დადგა. აღმოჩნდა, რომ  ნადირობა  
დიდად ჰყვარებია თვითონ სისხლისმსმელ აზონსაც, რის გამოც  
ფარნავაზი დაიახლოვა  და დაიმეგობრა კიდევაც.

ლეგენდა გვაუწყებს, რომ  ერთხელ  თურმე ფარნავაზმა 
სიზმრად   მზის სხივი იხილა. სხივი  ჭაბუკს გარს შემოერტყა 
და  ლაბირინთიდან ანუ ჩაკეტილი სივრციდან გაიყვანა, მერე 
კი საკუთარი ცვარ-ნამით პირის დაბანის უფლება მისცა. 
გაკვირვებულმა ყმაწვილმა სიზმარი დედას  უამბო და თვითონ 
მარტოდმარტო სანადიროდ გაემგზავრა.

დიღმის ველზე ფარნავაზი ირმის ჯოგს გადააწყდა. 
მონადირემ ცხენი ააჩქარა, მშვილდ-ისარი გამართა და გაფრენილ 
ირმებს ისარი დაადევნა. ერთი ირემი დაიჭრა, მაგრამ არ  
შეჩერებულა, საღამომდე ირბინა და  ბოლოს   სისხლდენისაგან 
ღონემილეულმა კლდის ძირას ჩაიმუხლა. არც  მხედარი მოეშვა, 
დაჭრილ ცხოველს ბოლომდე მისდია, ცხენიდან ჩამოხტა  და  
ღონემიხდილ ქორბუდას მკლავი მოხვია.

ასე გაათენეს ღამე, ცხოველმა და ადამიანმა, დილით  
ფარნავაზი   კოკისპირულმა წვიმამ გამოაღვიძა. საჭირო იყო 
თავშესაფრის მოძებნა. ახალგაზრდამ  კლდეს  თვალი მოავლო 
და ერთგან  გამოქვაბულის შესასვლელი, ოღონდ ვიღაცის მიერ 
თითქოსდა  ადრევე  ამოქოლილი, შენიშნა. დიდი წვალებით  
ამოყვანილი კედელი მოანგრია და   გამოქვაბულში შევიდა. 
წვიმისაგან თავდაცვა  გარანტირებული იყო, თუმცა უფრო  მთავარი 
ამბები  მონადირეს  თურმე,  წინ  ელოდებოდა. გამოქვაბულში 
უამრავი ოქრო-ვერცხლი აღმოჩნდა. ყმაწვილმა მონადირემ 
შესასვლელი კვლავ ამოქოლა და მცხეთისაკენ გაეშურა, სადაც 
დედა და სამი და ელოდებოდა.

ხუთი ღამის განმავლობაში საიდუმლოდ  ეზიდებოდა ეს 
ხუთეული ზეცით ნაბოძებ ოქრო- ვერცხლს, რათა უფრო საიმედო 
ადგილას შეენახათ იგი...საინტერესო ამბებიც სწორედ  ამის 

შემდეგ  დაიწყო...
ფარნავაზმა ერთგული კაცი შეარჩია და  ეგრისისაკენ 

აფრინა - იქაური მმართველის ქუჯისათვის თავისი განზრახის 
გადასაცემად: “მე ვარ  ფარნავაზი, შენი ნათესავი ქართველი, 
შენებრ ქართლოსის შთამომავალი, აწ მოკვდინებული სამარას 
ძმისწული. ხელთა  მაქვს  დიდძალი ხვასტაგი, ოქრო და ვერცხლი. 
მომეცი ნება მოვიდე შენთან, რამეთუ  ვეძმოთ ძმანი ერთურთს,  
მოვიხმაროთ ხვასტაგი ესე და ერთიანი ძალით შევებათ აზონ 
ერისთავსა.“

უდიდესი იყო ქუჯის სიხარული და აღფრთოვანება. 
პასუხმაც არ დააგვიანა: “აღსდექ და მოდი ჩემთან, შევერთდეთ 
ერთურთსა, ძმაო ჩემო. შევერთდეთ, რამეთუ  განიხარონ ყოველთ 
ქართველთ.“

ფარნავაზსაც ეს უნდოდა. მან  დედა და დები იახლა და  
საიდუმლო გზით  კოლხეთს გადავიდა. ჭეშმარიტი კოლხური  
მასპინძლობით მიიღო  ქუჯი ერისთავმა მცხეთელი სტუმრები, 
მტკიცე ფიცით  შეეკრა იგი ფარნავაზს და გასაოცარი სიტყვები 
წარმოთქვა:“ თავი და თავი    ქართლოსიანნი აღმოსავლეთ 
ქართველები  არიან, ამიტომ შენ გმართებს უფლობა ჩვენი. ახლა 
წადი, ნუ დაიშურებ ხვასტაგსა შენსა და ამრავლე ლაშქარი;  და 
შემდგომაც, თუ ღვთის  შეწევნით გავიმარჯვებთ, კვლავ შენ იქნები 
უფალი ჩვენი, ხოლო მე  ქვეშევრდომი შენი“.

პირდაპირ საოცარია, რა  გონიერებასთან, რა ჭკუასთან, 
შორი ჰორიზონტების  ხილვასთან გვაქვს საქმე.  ამის  გაკეთება 
დღესაც კი ათასნაირი დიპლომითა და ცოდნით, ათასგვარი  
ინფორმაციით აღჭურვილ მოაზროვნე მეცნიერებში, ხელოვანთა 
წრეში თუ სხვა საზოგადოებაში, მხოლოდ თითოოროლა ადამიანს  
შეუძლია.

ამგვარმა ერთობამ შედეგიც გამოიღო. ფარნავაზმა  შეჰყარა 
აღმოსავლეთი და დასავლეთი,  კავკასიონის  ვიწრობებიდან იხმო   
ოვსნი და ლეკნი, წინასწარ განხეთქილება შეიტანა აზონის  ბანაკში 
და საქმე  ისე წაიყვანა, რომ  გამოცდილმა   პონტოელმა სარდალმა  
გაერთიანებული ძალების  წინააღმდეგ გამოსვლაც ვერ გაბედა. 

მან მიატოვა მცხეთა და კლარჯეთში გადავიდა. 

გაერთიანებულმა სარდლობამ არც აქ მოასვენა აზონი. ფარნავაზმა  
ძღვენი გაუგზავნა სირიის მაშინდელ მეფე ანტიოქე I სოტერს 
და დახმარება სთხოვა. გახარებულმა მეფემ ფარნავაზს „შვილი“ 
უწოდა, გვირგვინი გამოუგზავნა და ჯარიც  მიაშველა.

ფარნავაზი, ქუჯი და  ნაწვევი ლაშქარი  არტანუჯისაკენ 
დაიძრა. აზონმაც მიიღო ახალი შევსება პონტოდან. გაიმართა    
გადამწყვეტი ბრძოლა,  სადაც აზონის სამხედრო ძალებიდან ქვა-
ქვაზე აღარ დარჩა. თვითონაც  ომში დაიღუპა, ლაშქრის უდიდესი 
ნაწილი განადგურდა, დანარჩენი კი   ტყვედ  ჩავარდა.

კლარჯეთი თავისი ცენტრით არტანუჯით დედა-
სამშობლოს დაუბრუნდა, ხოლო ფარნავაზი, ქართველთა  
პირველი  გამაერთიანებელი,   ფარნავაზიანთა სამეფო დინასტიის 
ფუძემდებლად გამოცხადდა.

ეს ამბავი ისტორიკოსების დაკვირვებით IV-III ს-ის  
მიჯნაზე, კერძოდ ჩვენამდე 2400-2300 წლის წინ უნდა მომხდარიყო.

რა დასკვნა  შეიძლება გამოვიტანოთ აღნიშნული ამბებიდან 
დღეს ჩვენ, თანამედროვე  ქართველებმა? უპირველეს  ყოვლისა 
კარგად  უნდა  დავფიქრდეთ იმაზე, რომ ცის-  ქვეშეთში, ჩვენ,  
ქართველებს, სხვა დიდი პატრონი, გულშემატკივარი და მფარველ-
ნათესავი ერები არ გვყავს.  ეს იცოდნენ წინაპრებმა და კარგად 
ესმოდათ, რომ თუ ერთად არ ვიქნებოდით, თუ  შინააშლილობით 
ერთმანეთს დავასუსტებდით,  ამით საერთო მტერს გავახარებდით 
და ხელსაც შევუწყობდით ჩვენსავე  წინააღმდეგ ბრძოლაში. 
ერთად  ყოფნით კი ტოლს არავის  დავუდებდით.

ახლა, ერთი წუთით დავუშვათ, რომ  ყველაფერი, რაც 
ზემოთ ითქვა, არც არასოდეს მომხდარა და საქმე   გვაქვს ვიღაცის 
მიერ შეთხზულ ლეგენდასთან. ასეც რომ იყოს, ხომ ფაქტია, რომ 
ყველაფერი უაღრესად  ჭკვიანურადაა შეთხზული იმ  ადამიანების  
მიერ, რომელთაც კარგად  ესმოდათ თუ საით უნდა იაროს  
ქართულმა სახელმწიფოებრიობამ, ქართულმა ცნობიერებამ და 
საღმა აზრმა. 

ამ, თუნდაც ლეგენდას, ისტორიის  ფურცლები და 
მეხსიერება ვერ შემოინახავდა თუ მას  მიმდევრები  არ ეყოლებოდა. 
აი,  სწორედ  ამგვარი მიმდევრობა  და ნათესაობრივი ერთობა 



107

ჩანს ქართულ  სიმღერაში, ლექსსა და  ცეკვაში... ნათქვამის 
დასადასტურებლად ამჯერად სხვა მაგალითი მოვიყვანოთ, თანაც 
ხელოვნების  შედარებით  შორეული სფეროდან.

ჩათავდა ახალი წელთაღრიცხვის სამი  საუკუნე. მიილია  
IV საუკუნის  პირველი მესამედიც და საქართველოში ახალი ერა 
დაიწყო-ქრისტიანობა სახელმწიფო რელიგიად გამოცხადდა. ეს  
უდიდესი მნიშვნელობის  ისტორიული მოვლენა იყო, რადგან  
ქვეყანა ისევ იმ ისტორიულ საზღვრებში რჩებოდა, ინარჩუნებდა  
კავშირს წინა აზიის სახელმწიფოებთან, ამასთან მისი ინტერესების 
სფეროში ახალი, თუმცა  უკვე  გაქრისტიანებული ბიზანტია, 
სირია, პალესტინა, სომხეთი და მცირე   აზიის პატარ-პატარა  
ქვეყნები შემოდიოდა.

ამის შედეგი იყო, რომ  წმინდა  სინას მთას, ღაზას, მაიუმის 
უდაბნოებს, ბიზანტიის, სირიისა თუ  პალესტინის  სასწავლო 
კერებს  უამრავმა ქართველმა მოაზროვნემ მიაშურა.

დაიწყო დიდი მთარგმნელობითი მუშაობა და უკვე 
ნათელი გახდა, რომ დადგა დრო საქართველოს სხვადასხვა  
კუთხეში  აეშენებინათ ისეთივე ეკლესია-მონასტრები, როგორიც 
ეს მახლობელ აღმოსავლეთსა თუ  ბიზანტიის ქალაქებში იყო 
მიღებული.

იმდროინდელ საქრისტიანოში  სამლოცველოდ  
გამოსაყენებელი ორი ტიპის  არქიტექტურული ნაგებობა იყო 
ცნობილი. ესაა  წაგრძელებული ფორმის  უგუმბათო შენობა 
- ბაზილიკა და  გუმბათიანი ნაგებობა, რომლის  დანახვისას 
თქვენ თვალწინ ჯვრის ფორმა იშლება. ამიტომ მას ხშირად   
ჯვარგუმბათოვან ეკლესიას უწოდებენ.

საქართველოში დაიწყო ყველაზე სასურველი, ყველაზე  
მისაღები ფორმის  ეკლესიის ტიპის ძიება და  ეს ძიების  პროცესი 
2-3- საუკუნე გაგრძელდა.

მართალია ქართულ ეკლესიას, სამეფო კარსა და ხალხს 
საბოლოო ჯამში არც ბაზილიკა  დაუწუნებია და არც  გუმბათიანი 
არქიტექტურა, თუმცა თითოეულ მათგანს მისთვის სასურველი, 
ყველაზე  დახვეწილი სახე მისცა.  ბაზილიკათა შორის  ამ მხრივ 
სამაგალითოა ბოლნისის  სიონი (Vს.), ხოლო  ჯვარგუმბათოვანი   

არქიტექტურის შედევრია  მცხეთის  ჯვარი (584-604წწ.).
აი, სწორედ ამ უკანასკნელის შესახებ   მინდა  მოგითხროთ  

შედარებით დაწვრილებით და მის  მაგალითზე  ვაჩვენოთ, თუ 
როგორი კულტურული  ერთიანობა სუფევს  აღმოსავლეთ და 
დასავლეთ  საქართველოს  ცალკეულ კუთხეებში.

ქრისტიანობის მიღების პირველსავე წლებში,  მირიან  
მეფის მითითებით, მცხეთის მოპირდაპირე მხარეს,  მთის წვერზე 
აღუმართავთ  ხის დიდი ჯვარი, რომელსაც თაყვანს სცემდა  
მთელი საქრისტიანო, მათ შორის ქართლში მცხოვრები ან კიდევ 
საქარავნო გზებზე გამოვლილი სომხური  მოსახლეობაც. მას  
შემდეგ, რაც მლოცველთა   რიცხვი ძალიან გაიზარდა,   VI ს-ის  II 
ნახევარში ქართლის ერისთავმა  გუარამმა  ჯვრის  გვერდით ააშენა 
პატარა  სწორკუთხა ეკლესია, რომელსაც შიგნით ჯვრის ფორმა  
ჰქონდა. მას  „მცირე ჯვარს“ უწოდებდნენ. გავიდა სულ  ცოტა დრო 
და  გაირკვა, რომ  ეს ნაგებობა მომსვლელ-მლოცველებს ვეღარ  
იტევდა, მაშინ  გუარამის ძე  სტეფანოზ ერისთავმა გადაწყვიტა   
ჯვრის ფორმის დიდი ზომის  გუმბათიანი ტაძრის  აგება.  მონახეს  
მართლაც გენიალურად მოაზროვნე ხუროთმოძღვარი და  
უბრძანეს აეგო ჯვრის  ფორმის გუმბათიანი  ტაძარი, რომელიც 
ზემოდან  გადაეხურებოდა   ხის ჯვარს და თანაც ეს უკანასკნელი  
ტაძრის ცენტრში, გუმბათის ქვეშ უნდა მოხვედრილიყო.

ეს სათქმელად კი იოლია, თუმცა  გასაკეთებლად  
თითქმის  შეუძლებელი, რადგან ხის  ჯვარი ძალიან ახლოს იყო  
განთავსებული კლდის  ქიმზე მცხეთის მხარეს და ის, რომ  ცენტრში 
მოთავსებულიყო ტაძრის დასავლეთი ფასადი მთლიანად  კლდეზე 
უნდა გადმოეკიდათ და  ფუნდამენტიც  ღრმად მიწაში  გაეშვათ.  
იმ  დროისათვის, ცხადია, გეოდეზიურ-გეოლოგიური კვლევის  
ხსენებაც არ იყო და ამიტომ არავინ  იცოდა -იქნებ მიწის გრუნტი 
მცოცავი იყო. ასეთ შემთხვევაში  მთელი  ტაძარი  დაინგრეოდა.

ხუროთმოძღვარმა  უხმო  მშენებლებს და  დასავლეთის 
ფასადის ამოყვანა იქიდან დაიწყო, სადამდეც კლდე ამის 
საშუალებას იძლეოდა. როდესაც  კედლის  სიმაღლე მთის  წვერს  
გაუსწორდა, ამის  მერე  არქიტექტორმა დანარჩენი  ფასადების  
კონტურებიც  მოხაზა და  შესანიშნავი ტაძარიც ააშენა, თუმცა 

ხის  ჯვრის   კვარცხლბეკი  იდეალურ ადგილზე ანუ სრულიად  
ცენტრში  მაინც ვერ  მოახვედრა.

ახლა მინდა  გაგახსენოთ, თუ რატომ გიყვებით  ამ ამბავს.  
იმიტომ, რომ  მცხეთის ჯვრის  მშენებლობის  მომენტში კარგად 
გამოჩნდა, რომ ქართლისა და  სრულიად  ქართლოსიანთა  ქვეყანა, 
დასავლეთშიც და აღმოსავლეთშიც იმ დროისათვის ერთი მიზან-
ამოცანების გათვალისწინებით აზროვნებს, ამიტომაც ფარნავაზისა 
და ქუჯის   ზემოთ უკვე აღწერილი  საქციელი სრულიადაც არ იყო  
შემთხვევითი მოვლენა.

მცხეთის ჯვრის გეგმას საფუძვლად უცნობმა   
ხუროთმოძღვარმა კახეთის, კერძოდ ნინოწმინდის ტაძარში  
დამუშავებული ჯვრის თემა დაუდო.  ამასთან ეს  ფორმა  მან  
ბრმად კი არ გადმოიტანა, არამედ გაადიდა, უკეთ  გაიაზრა  და 
„მცხეთის ჯვრის“ ჩვენთვის ნაცნობი ფორმა მისცა. ამასთან 
მოხდა  საინტერესო რამ, კერძოდ, იმის გამო, რომ  დასავლეთის  
ფასადი  კლდეზე იყო გადმოკიდებული, ხუროთმოძღვარმა  უარი 
თქვა ამ მხრიდან  შესასვლელი კარიბჭის დადგმაზე. არადა ეს 
არ იყო იოლი გადაწყვეტილება, რადგან ქართულ ქრისტიანულ 
ტაძრებს მთავარი შესასვლელი სწორედ  დასავლეთის  მხრიდან 
უკეთდებათ.

გავიდა დრო და აღნიშნული ტაძრის ავტორიტეტი ისე 
მასშტაბური  გახდა, რომ ყველგან დაიწყო მისი ძირითადი 
იდეების  გამეორება. მაგალითად, ქართლში, გორის სამხრეთით, 
მდ. ტანას ხეობაში აიგო ატენის  სიონი. აქ, დასავლეთის მხარეს,  
ადგილიც იყო და საშუალებაც  გაეჭრათ კარიბჭე, თუმცა მცხეთის  
ჯვრის   გავლენისა და ავტორიტეტის გამო ეს არ გაკეთდა. ასეთივე  
ტაძარი აშენდა  ძველ შუამთაში და, რაც  მთავარია,  მარტვილში 
ანუ ეგრისის ტერიტორიაზე (დროთა განმავლობაში დაზიანებული 
ეს ტაძარი აფხაზთა  მეფის  გიორგი II-ის დროს , საფუძვლიანად 
გადაკეთდა, რითაც  პირვანდელი  ბრწყინვალება  დაკარგა).

დასკვნის სახით შეიძლება ითქვას, რომ უკვე  VII-VIII 
ს-ისათვის  საქართველოს  კულტურული მთლიანობის  იდეა წინ  
უსწრებს მის სახელმწიფოებრივ ერთიანობას. თუმცა, როგორც 
შემდგომში  დადასტურდა, არც ეს  დრო ყოფილა შორს და ბაგრატ  
III მეფობის  ჟამს ქვეყანა ერთიან  სახელმწიფოდ გამოცხადდა.

თავი III. მემორიალი

ენვერ ხაბაძე

გამოჩენილი ქართველი ქორეოგრაფი, საქართველოს 
სახალხო არტისტი, მემედ აბაშიძის პრემიის ლაურეატი, ღირსების 
ორდენის კავალერი.

დაიბადა 1923 წელს ქ. ბათუმში.  სწავლობდა ბათუმის 
ქორეოგრაფიულ სტუდიაში. 14 წლის ე.ხაბაძე აჭარის 
ეთნოგრაფიულ გუნდში ჩაირიცხა და პირველ საგასტროლო 
ტურნეშიც  გაემგზავრა ქვეყნის სხვადასხვა რაიონში.

1944 წელს ენვერ ხაბაძე აჭარის სიმღერისა და ცეკვის 
სახელმწიფო ანსამბლში მიიწვიეს ქორეოგრაფად. სწორედ აქ 
მოამზადა და დადგა ცეკვები „ხორუმი“, „ყოლსამა“ (ვაჟებისთვის), 
„დავლური-ქართულით“, „ოსური“ და „აფხაზური“. 1945 წელს 
ე.ხაბაძემ დადგა „განდაგანა“. დადგმისას მან არაქართული 
ელემენტებისგან გაათავისუფლა „ყოლსამა“ და ანსამბლში ჩართო 
ქალები. ცეკვაში წამყვანი ადგილი დაიკავა ქალ-ვაჟის დუეტმა 
ფატმა კობალაძისა და ჟანი რეზელიანის შესრულებით (დუეტი 
იწოდა აჭარულ „ქალ-ვაჟიანად“).

1947 წელს ე. ხაბაძის ხელმძღვანელობით შეიქმნა ლაზ 
მეთევზეთა ცეკვა „ლაზური“. მანვე აღადგინა „გადახვეული 
ხორუმი“. საგულისხმოა, რომ ე.ხაბაძეს არც ამჯერად უღალატია 
საკუთარი პრინციპისათვის, კერძოდ მან ცეკვაში ჩართო ქალები, 
რადგან მიაჩნდა, რომ აჭარაში, თურქთა გაბატონებამდე ისინი 
მამაკაცების მხარდამხარ ასრულებდნენ საზეიმო, სალხინო, 
შრომით, სატრფიალო ცეკვებს.

ცოტა ხნის შემდეგ ე.ხაბაძემ ხელი მოჰკიდა ცეკვა „ოჰოი 
ნანოს“ აღდგენას და განზრახვა ბოლომდე მიიყვანა კიდეც.

1948 წელს მან შემოქმედებითი მივლინებით სტაჟირება 
გაიარა საქართველოს ქართული ხალხური ცეკვის სახელმწიფო 
აკადემიურ ანსამბლში, რომელსაც სახელოვანი ნინო რამიშვილი 
და ილიკო სუხიშვილი ხელმძღვანელობდნენ. აქ  მან დადგა 
„გადახვეული ხორუმი“ და „ლაზური“, ხოლო 1966 წელს ანსამბლის 
საგასტროლო მოგზაურობის დროს ცეკვა „ხორუმიც“ დადგა.

აუცილებლად უნდა ითქვას, რომ ცეკვა „ხორუმში“ 
ჭიბონის პარტია სწორედ ე. ხაბაძემ შეიტანა.

ე. ხაბაძემ დიდი ღვაწლი დასდო აჭარის სახელმწიფო 
თეატრს, სადაც არაერთი შესანიშნავი სპექტაკლის ქორეოგრა
ფიული ნაწილი გააფორმა.

1974 წლიდან ე. ხაბაძე იყო აჭარის სიმღერისა და ცეკვის 
სახელმწიფო ანსამბლის სამხატვრო ხელმძღვანელი და მთავარი 
ქორეოგრაფი. იქიდან წამოსვლის შემდეგ კი შექმნა სრულიად 
ახალი სიმღერისა და ცეკვის ანსამბლი „ბათუმი“.

ე. ხაბაძეს ძალიან ბევრი გეგმა და ჩანაფიქრი ჰქონდა. 
სამწუხაროდ ყველა მათგანის განხორციელება ვერ შეძლო.

იგი გარდაიცვალა 2001 წელს.

ნინო რამიშვილი  და  ილიკო სუხიშვილი

ნინო რამიშვილისა და ილიკო სუხიშვილის დიდმა 
შემოქმედებითმა ოჯახმა უდიდესი კვალი დააჩნია ქართულ 
ქორეოგრაფიულ კულტურას. მათ დაუღალავი შრომით ერთ 
სისტემაში მოიყვანეს ქართული ქორეოგრაფიული ხელოვნების 
სასცენოდ მომზადებისა და წარდგენის საქმე, ახალ თვისებრივ 
სიმაღლეზე აიყვანეს ფოლკლორული ცეკვის ტანთჩაცმულობა, 
მისი მუსიკალური გაფორმება და მოცეკვავე-მსახიობის 
მომზადების სფერო.

ნინო რამიშვილი 1910 წელს დაიბადა ქ. ბაქოში. 1922-27 
წლებში სწავლობდა ცნობილ პერინის საბალეტო სტუდიაში. ამის 
მერე იგი 1937 წლამდე ცეკვავდა თბილისის ზ. ფალიაშვილის 
სახელობის ოპერისა და ბალეტის თეატრის კორდებალეტში. 
სხვადასხვა დროს გამოდიოდა სსრ კავშირის შინაგან საქმეთა 
სამინისტროს სიმღერისა და ცეკვის სახელმწიფო ანსამბლში 
სოლისტის რანგში, ასევე იყო საქართველოს სახელმწიფო 
ფილარმონიის მსახიობი.

ილიკო სუხიშვილი 1907 წელს დაიბადა. პირველადი 
ქორეოგრაფიული განათლება პერინის სტუდიაში მიიღო, ხოლო 
1926 წელს დაამთავრა ალექსი ალექსიძის ქართული ხალხური 



112

ცეკვების სტუდია. 1926 წლიდან საქმიანობას იწყებს ოპერისა და 
ბალეტის თეატრში.

1932 წლიდან ილიკო სუხიშვილი სტაჟირებაზე იმყოფება 
მოსკოვის დიდ თეატრში. 1935 წლიდან კვლავ სამშობლოში 
ბრუნდება, მუშაობას აგრძელებს ოპერისა და ბალეტის თეატრში, 
სადაც სხვადასხვა ცეკვას დგამს საოპერო სპექტაკლებისათვის.

ილიკო სუხიშვილმა და ნინო რამიშვილმა მშვენიერი 
ქართული ოჯახი შექმნეს. სწორედ მათი ერთობლივი მოწადინებით 
1945 წელს ჩამოყალიბდა ხალხური ცეკვის სახელმწიფო ანსამბლი, 
რომელიც 1950 წლიდან აკადემიური ანსამბლის წოდებას ატარებს.

სწორედ აღნიშნულმა ანსამბლმა მოჰფინა ეროვნული 
ცეკვის სურნელი მთელს მსოფლიოს. აქ დაიდგა „ფარცა“, „ხორუმი“, 
„ქართული“, „ყაზბეგური“, „ხანჯლური“, „ხევსურული“, „ქაჯეთის 
ციხის აღება“ („ვეფხისტყაოსნის“ მიხედვით).

ანსამბლში აღიზარდა სწორუპოვარ მოცეკვავეთა 
და ქორეოგრაფთა არაერთი ბრწყინვალე წარმომადგენელი, 
რომლებმაც შემოდგომში თვითონაც დიდი წარმატებით იღვაწეს 
ეროვნული ფოლკლორული მემკვიდრეობის ასაღორძინებლად და 
მოცეკვავეთა ახალი თაობების აღსაზრდელად.

ნინო რამიშვილი და ილიკო სუხიშვილი სრულიად 
დამსახურებულად ფლობდნენ თითქმის ყველა სახელმწიფო თუ 
საპატიო ჯილდოს.

ილიკო სუხიშვილი გარდაიცვალა 1985 წელს, ხოლო ნინო 
რამიშვილი კი 2000  წელს.

დავით ჯავრიშვილი

ცნობილი ბალეტმაისტერი და მკვლევარი დავით 
ჯავრიშვილი დაიბადა 1894 წელს.

იგი პროფესიონალი სამხედრო და სპორტსმენი 
(ტანმოვარჯიშე) იყო.

ქართულ ქორეოგრაფიაში დავით ჯავრიშვილი სწორედ 
ტანვარჯიშიდან მოვიდა. 1928 წელს მან შალვა თაქთაქიშვილის 
მუსიკაზე დადგა ძველი ბერძნული სპორტულ-სამსახიობო 

სტილის სპექტაკლი „ელადაში“, რომლის ლიბრეტოც თვითონვე 
დაწერა.

სწორედ აღნიშნულ სპექტაკლზე მუშაობისას დავით 
ჯავრიშვილს გაუჩნდა იდეა მხატვრულ-ტანვარჯიშული სანა
ხაობანი აეგო ქართული ხალხური ცეკვების ელემენტების 
გამოყენებით და მუსიკის თანხლებით. დაიწყო ხალხური ცეკვების 
შეგროვების ხანგრძლივი ეტაპი. დ. ჯავრიშვილი კონსულტაციებს 
გადის ივ. ჯავახიშვილთან, აწყობს ექსპედიციებს ქვეყნის 
სხვადასხვა კუთხეში (მთიანი აჭარა, სვანეთი ...)

1928 წელს მისი ინიციატივით ქ. ბათუმში დაარსდა 
ქორეოგრაფიული სტუდია, რომელსაც მალე სიმღერის გუნდი 
დაემატა და ამ ბაზაზე ჩამოყალიბდა აჭარის სიმღერისა და 
ცეკვის პირველი ანსამბლი. ასეთი რამ მანამდე არ არსებობდა, 
ანუ ანსამბლის დონეზე სიმღერისა და ცეკვის შერწყმა პირველი 
შემთხვევა იყო.

დავით ჯავრიშვილი პირველი ქართველი ქორეოგრაფი 
იყო, ვინც ქვეყნის ფარგლებს გარეთ - მოსკოვში, პეტერბურგში, 
ხარკოვსა და ოდესაში წარმოდგენილ ოპერისა და ბალეტის 
სპექტაკლებში ქართული ცეკვები განახორციელა.

მალე მას თბილისის ოპერისა და ბალეტის სახელმწიფო 
თეატრის ბალეტმაისტერად იწვევენ. 1934 წელს დ. ჯავრიშვილი 
ხსნის უფასო ქორეოგრაფიულ სტუდიას. 1935 წელს ამ 
ბაზაზე იქმნება სახელმწიფო სტუდია, რომელსაც თვითონვე 
ხელმძღვანელობს 1952 წლამდე.

სიცოცხლის ბოლომდე დ. ჯავრიშვილმა კიდევ მრავალი 
კოლექტივი ჩამოაყალიბა, ბევრი თანამდებობა გამოიცვალა და 
არაერთი სტატია, გამოკვლევა თუ წიგნი გამოაქვეყნა. ყველაფერი 
ეს დღეისათვის თეატრის, კინოს, მუსიკის და ქორეოგრაფიის 
სახელმწიფო მუზეუმშია დაცული და მოვლილ-შენახული.

დ. ჯავრიშვილს მინიჭებულ ჰქონდა უამრავი სახელმწიფო 
ჯილდო, წოდება, მედალი და მადლობა.

იგი 1971 წელს გარდაიცვალა.

ირაკლი (ჯანო) ბაგრატიონი

გამოჩენილი ქართველი ქორეოგრაფი ირაკლი (ჯანო) 
ბაგრატიონი დაიბადა 1909 წელს.

ახალგაზრდობის წლებში იყო ზ. ფალიაშვილის სახელობის 
ოპერისა და ბალეტის თეატრის სოლისტი, ასრულებდა ქართული 
ოპერების საცეკვაო პარტიებს.

სხვადასხვა დროს, 1938 წლიდან 1970 წლამდე, იყო 
საქართველოს სიმღერისა და ცეკვის სახელმწიფო დამსახურებული 
ანსამბლის ერთ-ერთი ხელმძღვანელი, 1970-79 წლებში კი 
ფილარმონიის მთავარი ქორეოგრაფი. ამ პერიოდში დადგა ცეკვები 
„საქორწილო“, „ძველი თბილისის ფრესკები“, „ალვანური“...

ჯანო ბაგრატიონის აღზრდილთა შორის არიან ლეილა 
თათეიშვილი, გიორგი დარახველიძე, გიორგი სალუქვაძე, 
ავთანდილ თათარაძე, კონსტანტინე მანჯგალაძე, მიხეილ 
შუბაშიკელი...

ჯანო ბაგრატიონი დიდ პატივს სცემდა ტრადიციას, 
მიაჩნდა, რომ სიახლე კი უნდა ვეძებოთ, ოღონდ ტრადიციას არ 
უნდა მოვწყდეთ. სწორედ ასეთი მიდგომით დაამკვიდრა, მან 
ქართულ სცენაზე „ფარიკაობა“, „სამაია“, „მოხეური“, „ჯანსულო“, 
„საქორწილო“...

საინტერესოა, რომ სწორედ ჯანო ბაგრატიონის წინა
დადებით დაიბადა და განხორციელდა იდეა-ფარიკაობაში, 
ყველაზე კულმინაციური მომენტისათვის ქალს მოჩხუბართა შორის 
მანდილი უნდა ჩაეგდო და ამით აღელვებული ახალგაზრდები 
დაეწყნარებინა.  მისივე შექმნილია კინტო-ყარაჩოხელების ცეკვის 
ერთ-ერთი ვარიანტი, რომელსაც „ქალაქური სურათი“ უწოდა, 
მანვე შექმნა „სიმდის“ ყველაზე გავრცელებული სასცენო ვარიანტი.

ჯანო ბაგრატიონი 1979 წელს გარდაიცვალა. იგი მხოლოდ 
66 წლისა იყო...

ავთანდილ თათარაძე

ცნობილი ქართველი მოცეკვავე, ქორეოგრაფი და 
ქორეოლოგი ავთანდილ  თათარაძე 1919 წელს დაიბადა. იგი 
ძირითადი პროფესიით ინჟინერი იყო. 1936 წლიდან ცეკვავდა 
პოლიტექნიკური ინსტიტუტის ქორეოგრაფიულ ანსამბლში, 
1955 წლამდე ცეკვავდა საქართველოს სიმღერისა და ცეკვის 
სახელმწიფო ანსამბლში. 

1957 წლიდან ავთანდილ თათარაძე პედაგოგიურ 
საქმიანობას ეწევა.

მას დადგმული აქვს არაერთი ცეკვა. შექმნილი და 
გამოცემული აქვს უამრავი წერილი, წიგნი და გამოკვლევა, სადაც 
დაწვრილებით აანალიზებს ქართულ ხალხურ ქორეოგრაფიულ 
ხელოვნებას.

2010 წელს ფოლკლორის სახელმწიფო ცენტრმა გამოსცა 

